
	“УЛСЫН ХЭВЛЭЛИЙН ГАЗАР” Улаанбаатар хотноо 1971 онд эрхлэн хэвлүүлсэн номоос

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

VIII

	Өглөөгүүрээ гучин градус байгаа нь үдийн хэрд дөчин тав болох төлөвтэй байв. Тэнгисийн мандлыг тэр аяар нь бүрхсэн халуун уур төөнөж бүгчим оргих агаад хорчгор туранхай Лихтенфельд хүртэл хөлс дуслуулна.

	Тэрээр арван цагийн үед агуулахын уудам саруул конторт явж орлоо. Арван нэгэн цаг болгоод эрэг тийш очъё, барон хүн ажил хийгээд сууж байхаас үл буцдаг үе болох оройн сэрүүнд ажлаа гүйцэлдүүлье гэж шийджээ. Агуулах онгоцны зогсоолд, бараг эрэг дээр байдаг байв. Нээлттэй цонх халуунд нозоорч хөдөлгөөнгүй болчихсон гэлтэй булан тийш хардаг агаад тэнгисийн хар хөх ус тэр хэсэгтээ нуурын ус шиг толигор ажээ. Булангийн тэхий дунд дарвуулт ганц завь аргамжаатай юм шиг хөдөлгөөнгүй торойж, тэнгэрийн хаяанд хэсэг үүл улайссан агаарт хайлж урсаж дуусах гэж байгаа юм шиг хөөрхийлөлтэй сүүмийнэ. Конторын үүдний өрөө том биш танхим, дорд тушаалын түшмэдийн хэдэн ширээ байдаг. Тасалгааны таазнаа том цахилгаан сэнс алгуур эргэлдэх нь агаарыг хольж хутгахаас биш огтхон ч сэрүүцүүлэх юмгүй. Тасалгаанаас өөр хоёр өрөө рүү ордог задгай хаалга харагдана. Тэр хоёр өрөөний нэгэнд Лихтенфельд суудаг байлаа. Бароныг өрөөндөө ороход эрт босчихсон Прайбиш тооны машин таржигнуулж ямар нэгэн тооцоо хийж суув. Лихтенфельд барааг нь хармагц атаархав. Прайбиш долоохон хоногийн хугацаагаар ирсэн. Лихтенфельдийг Цагаан тэнгис рүү томилогдоход Прайбиш Софид үлдсэн бөгөөд амархан шиг дэвшээд ахлах зэрэгтэй мэргэжилтэн болчихсон хүн. Үүнийг нь мань барон одоо хүртэл тэвчиж чаддаггүй бил ээ.

	Тэгээд Прайбишийг хамраа сөхчхөж магадгүй гэж бодохдоо Софид ч бай, Кавалад бай хаана ч байсан ялгаагүй хөгжил баясалтай хөнгөмсөг эрийн байдал үзүүлэх гэж ядна. Грек чамин дуу амандаа аялж, чисчүү пиджакаа тайлаад тусгай мөртэй өлгүүрт өлгөхөөр өрөөндөө оров.

	Прайбиш тун хуншгар, царайгүй сууж харагдав. Лихтенфельдийн хааш яаашхан мэндийн хариу дуугарахчаан болоод тооныхоо машиныг дахин эргүүлж гарав. Барон, Фигарогийн үглэл дуу дуулсаар эргэж орж ирээд, Конторын гол танхимд ажил хийж суусан нягтлан бодогч доголон Адлерд, Кавалад зугаатай сайхан амьдарч байгаагаа Прайбишд дуулдахуйц чанга чангаар ярьж эхлэв.

	Адлер ёсыг бодож гунигтай нүүрээ цааснаас салгаад: 

	— Та ер нь хаана ч гэсэн жаргалаа эдэлж явах юм гэв.

	Энэ залуу явган цэргийн алба хааж хэд хэдэн удаа шархдаж сүүлчийн тулалдаанд өрөөсөн хөлгүй болжээ. Өрөөсөн хөлгүй эрэмдэг зэрэмдэг хүнд хүүхэн шуухан эргүүлдгээрээ сайрхах нь эвгүй гэдгийг мэдэж байсан боловч Прайбишийг уурлуулах гэсэн хүсэлдээ болоод иймэрхүү ёс зүй юун бодохтой манатай бүүр даварч: 

	— Адлер минь!.. Өчигдөр би эрэг дээр ёстой нэг лусын дагинатай танилцсан шүү... Үгүй ер тэр хоёр хөл, хондлой ташааг нь ээ, ямар гэж санана!.. гэхэд нь Адлер инээмсэглэн: 

	— Лусын дагина чинь хөлтэй байдаг хэрэг үү? гэв.

	Лихтенфельд эндүүрснээ хүлээж: 

	— Чөтгөр ав нээрэн тийм л дээ! гээд: — Өнөө орой манайд ирнэ гэсэн... Эндхийн хүүхнүүд ер нь амар заяа үзүүлэхгүй юм гэнэ.

	Барон иймэрхүү явдал өөрийн нь хувьд ердийн, ер нь яриа болгоод байхын ч хэрэггүй зүйл мэт чанга чангаар инээнэ. Тэгээд толины өмнө очиж, толгойтой хэдэн хялгасаа илж налуулах зуураа нууц амрагтай болох гэж үнэн голоос бодовч өдий болтол чадаагүй яваа ядуу дорой, болхи бүдүүн Прайбишийн хор нь буцалж байгаа гэдэгт эргэлзэхгүй байв.

	Барон гэнэт хөшсөн юм шиг болчхов. Нөгөө нэг өрөөний үүдэнд Дитрих авхай зогсоно. Үзэн ядах, айж эмээх сэтгэл хослуулан төрүүлдэг Дитрих авхайгаас өөр бароны амьдралыг балладаг хүн Цагаан тэнгис даяар байхгүй ажээ. Зэвүүн муухай энэ ахимаг авгай гестапогийн тагнуул бөгөөд элчин сайдын яамнаас энэ үйлдвэрт томилогдож ирсэн гэдгийг Лихтенфельд мэднэ. Эхлээд энэ учрыг мэдэхгүй, Кавалад ирсэн даруйдаа хорон үг хэлээр дайрч доромжлохоос буцдаггүй байсан боловч хаана ямар ажилтайг нь мэдээд үхтэл айж, хэдийд өшөөгөө авдаг бол гэж бүтэн долоо хоног яс хавтайн явжээ. Гэвч нэг их юм болсонгүй, ердөө нэг удаа өрөөндөө дуудаж оруулаад, Заратай иймээ тиймээ гээд байдгаа больсон чинь дээр шүү хэмээн аминчлан зөвлөснөөр өнгөрчээ. Яагаад гэвэл Зара туркийн элчний нарийн бичгийн даргатай холбоотой болсон байлаа.

	Лихтенфельд конторт орж ирэхдээ Дитрих авхай ажил дээрээ байхгүй гэж лавтайяа бодож байж л дээ. Ажилд арван нэгэн цаг өнгөрөөд ирдэг түүнийг энэ өдөр юу нь ч хатгачихсан хэрэг вэ эрт ирчихсэн байхад барон айхын ихээр айсан нь энэ байлаа.

	Дитрих авхай хүйтнээр: 

	— Манай өрөөнд ороорой!.. гэв.

	Лихтенфельд хэдэн хормын дараа авхайн бичгийн ширээний өмнө дуу шуу хураачихсан зогсож байв. Дитрих авхай ус гүйлгэнэсэн дүгрэг нүдээрээ ажиглав. Энэ хоёр нүд аймаар ч биш, хорсолтой ч биш гэж Лихтенфельд үе үе боддог байлаа. Тэгээд харин ямар гэж санана вэ, аймаар муухайгаас долоон дор, амьд хүнийх гэмээргүй. Лихтенфельд энэ авхайтай уулзах болгондоо мэлхийнх ч юм уу, усны гүрвүүлийнх ч юм уу нүд өөдөөс нь ширтээд байх шиг санагддаг байв.

	— Таныг байгаа юм гэж мэдсэнгүй... Өршөөж үзнэ үү хэмээн бувтнахад нь авгай: 

	— Юу, яалаа гэж тэр вэ? гэв.

	— Адлер бид хоёрын яриаг.

	— Юун тухай ярилцсан хэрэг вэ?

	— Харчуулын хоорондын... дэмий юм л ярилцаж байсан юм гэхэд нь Дитрих авгай: 

	— Би юу ч дуулаагүй гэнэ.

	Дуу Шуу нь ч гэсэн нүдтэйгээ зохиолдсон үхээнц, яг л газрын ангалаас гарч байгаа юм шиг гонгиноно. Авхай ямар нэг хавтас нээж, цагаан дугтуйтай бичиг гарган сарвайхдаа: 

	— Кенигсбергийн цэргийн тойргоос танд захидал иржээ. Прайбишийн авсан шиг дайчлах хуудас л байгаа биз гэв.

	Хачин халуун өдөр байсан боловч бароны хамаг бие жихрэн чичирч эхлэв.

	— Дайчлах хуудас гэнэ ий?..

	— Тийм ээ, авлаа гэсэн үсгээ зур.

	Дитрих авхай дайчлах хуудасны хамт илгээсэн элчний тамгатай цаас сарвайв: 

	Лихтенфельдийн хоолой сөөнгөтөн: 

	— Байзнаарай... Би... би чинь иргэний дайчилгаагаар энд ирсэн хүн шүү дээ гэв.

	— Тэр одоо хамаагүй... Танаас ах зах улсыг ч Дорнод фронтод татаж байгаа.

	— Би одоо... ердөө ингээд гарын үсэг зурж чадахгүй... хэмээн барон тусламж дэмжлэг эрэх мэт Дитрих авхайн цийлгэр хоёр нүдний өөдөөс ширтэн, ээрч: 

	— Юу ч болсон эзэнтэй ярилцаж үзнэ гэв.

	Дитрих авхай гайхан харж: 

	— Тэгээд та гарын үсэг зурахгүй гэж байгаа хэрэг үү? гэнэ.

	Орос орны аймшигт тал нутаг гэнэт нүдэнд нь үзэгдэх шиг болоход арга буюу нэгийг шийдсэн барон шууд

	— Үгүй!.. Зурахгүй!.. Хөөцөлдөнө гэв.

	— Юугаа хөөцөлдөх юм бэ?

	— Чөлөөлүүлнэ... Би энэ пүүст чухал хэрэгтэй хүн.

	— Үүнийг чинь тантай тангүй шийднэ ээ. Лихтенфельдийн хоолой аргаж, үг хэлэх ч хэцүү болов. Дитрих авгайн наранд түлэгдэж улаан хүрэн болсон гонзгор нүүр харахаас зэвүүтэй агаад мэлхийнх шиг хоёр нүд нь булингартай ногоон намаг санагдуулна. Энэ намаг бялхаж Шпрейн булингарт муухай ус намрын харанхуй шөнө төөрч орсон олзоо залгиж байгаагийн адил хөхөн тонилгох гэж байгаа мэт аягүй болов.

	— Та тэгээд энэ захидлыг авахгүй гэж байгаа хэрэг үү?

	Дитрих авхайн хүйтэн дуу бароныг дахиад чичрүүлэв. Эрт орой хэзээ нэгэн цагт дайчлах хуудас гардаж авахаас зайлахгүйгээ мэдэж байвч, юмыг яаж мэдэх вэ хэдэн цаг ч болов хожих хэрэгтэй гэсэн хатуу бодолд захирагджээ. Дитрих авхай захидлыг далд хийж, бичгийнхээ ширээ рүү духайн дуу шуугүй болоход барон Прайбиш дээр орохоор өрөө рүүгээ гэлдэрлээ. Адлер зэвүүн харцаар араас нь ширтэж суугааг анзаарсангүй. Прайбиш өөрөөс нь илүү юу гэхээс биш, дутуугүй сандарч тэвдсэн сууна. Малигар улаан царайд нь хөлс бурзайчихсан махруу тулдаа бага даргын зэрэгт хүрсэн хар бор хүний ёсоор ажлаа хийсэн хэвээр. Барон өөдөөс нь харж түшлэгт сандалд суугаад, янжуур асаав. Тамхи ч амт шимтгүй болчихсон санагдана.

	Ингээд тайван царайлахыг аль болохоор хичээн

	— Ингэхэд чи минь бас дайчлах хуудас авсан уу? гэж асуув.

	Прайбиш толгой дохиод, тооны машины гар эргүүлэх зуураа нэг л сэжигтэйгээр хяламхийв. Лихтенфельдийн: 

	— Гарын үсэг зураад авчихсан гэж үү? гэхэд Прайбиш: 

	— Зурахаас биш яах вэ? Яах ч арга алга шүү дээ! гэв.

	— Хэзээ ирсэн бэ?

	— Өчигдөр үдээс хойш л ирсэн байх даа.

	— Эзэнтэнд мэдэгдсэн юм болов уу?

	— Мэдэхгүй л дээ.

	Баронд Прайбишийн дуу нэг л өөр болсон шиг санагдахад: 

	— Энэ талаар та юу гэж бодож байна даа? гэж асуув. Прайбиш аргаа барсан маягтай: 

	— Юу ч бодсон юм алга. Хөдлөхөөс өөр яах вэ дээ гэв.

	Барон гэнэт ширүүлж

	— Прайбиш та, аан гэж бай!.. Та аль хэдийн хэргээ бүтээсэн гэж бодож байгаа юм биш биз? Би харин Берлин хүртэл хөөцөлдөхийнхөө өмнө тантай сайн нөхдийн ёсоор ярилцъя гэсэн юм гэв.

	— Юугаа ч ярих вэ дээ?

	— Хүлээн авч, Герман руу илгээх ёстой тамхи гэж уул овоо шиг болоод байна. Та бид хоёрыг дайчлагдаад явчихвал фон Гайер ганцаараа яаж ч чадахгүй.

	— Гамбургээс мэргэжилтэн ирүүлэх байлгүй дээ.

	— Тэр чинь дорнодын тамхины талаар юугаа мэдэх вэ?

	— Тэгээд Вермахт та бид хоёрыг чөлөөлнө гэж бодож байна уу?

	Прайбиш үнэхээр итгэхгүй байгаа царайлав. Тэгэхэд нь барон ний нуугүй ярилцаад үзье гэж шийдээд: 

	— Прайбиш минь юу ч мэдэхгүй царай гаргаад яах вэ?.. Эзэнтэн бид хоёрын аль нэгийг чөлөөлүүлэх гэж хөөцөлдөнө гэдгийг та яриангүй сайн мэдэж байгаа. Ингэхлээр би л чөлөөлөгдөх ёстой гэв.

	Прайбиш гунигтайяа: 

	— Яагаад тэр вэ? гэнэ.

	— Яагаад гэвэл би танаас ах зах хүн.

	— Урьд өмнө та надаас залуу гэдэг байсан шүү дээ.

	— Тоглож л тэр байхгүй юү... Түүнээс гадна миний чинь ходоод хариугүй шүү дээ. Лаазтай юм идэж, окопт сууж чадахгүй... Би даанч бие муутай.

	Прайбиш тооны машины бариул эргүүлэх зуураа үгийг нь тасалж: 

	— Та эв эрүүл шүү дээ. Ходоод чинь ч зүгээр, хоол голж шилж сурчихсан л хэрэг шүү дээ... Би бол харин дөрвөн хүүхдийн эцэг хүн хэмээн өчив.

	Огт санаандгүй байгаад ийм сүрхий шалтаг гэнэт сонссон Лихтенфельдийн хамаг бие агзасхийв. Дорнод фронт дээр аймаар юм болж байгаагийн талаар цэргийн сурвалжлагч нарын цухалзуулдаг болсон, чөлөөгөөр ирсэн цэргүүдийн амнаас дуулсан, Адлерийн ярьсан зэргээс төсөөлөх болсон зүйл нь нүдэнд үзэгдэж харагдах шиг болов. Өвлийн цагт битүү цас мөсөөр хучигддаг, зуны цагт бол элсэн цөл шиг халуун болдог хязгааргүй уудам тал нутаг алс холын Уралынхан үйлдвэр заводоос улам их зэр зэвсэг нэмэгдүүлж хүчээ зузаатгаж байгаа сүрхий дайсан ядарч доройтсон шинжгүй, ямар ч амралт чөлөө гэхгүйгээр улам бүр урагш ахин давшиж германы хүчирхэг армийг бут цохихыг нь бут цохиж, бүслэхийг нь бүслэн ухрааж байгаа үй олон явган цэрэг, их бууны тухай бодохоос айдас нь хүрнэ. Ийнхүү айх тусам нь тэнгисийн цэнхэр мандал, конторын өрөө тасалгаа улам ч амгалан тайван, салхивчийн эргэлдэх чимээ чихэнд чимэгтэй, үдийн хоолны дараах нам жим амралт, оройн зугаа цэнгэл нь бүүр ч таатай сайхан санагдана. Ийм үед хэн ч юм бодолгүй яах вэ! Чөтгөр ав, энэ муу Прайбиш чинь нээрэн дөрвөн хүүхэдтэй гэж байгаа л даа. Улс үндэстэндээ нэгийг ч нэмэрлээгүй над шиг нас ахисан гоонь амьтантай юун зүйрлэх вэ. Барьцах арга даанч алга. Барон ийнхүү бодовч горьдлого бас л тасраагүй, эвгүй боловч эцсийн ганц аргаа хэрэглэхээр шийдлээ. Прайбишээс л гуйж гувшдаг хэрэг.

	— Прайбиш минь, чи сайн бод... Чи бид хоёр хэзээний танил... Энэ удаа намайг бодож үзээч... Тухайн тэр нэг үед манай эцэг л ганц үг дуугараагүй сэн бол чамайг фабрикийн харгалзагчаар авахгүй байсан... Чи чухам ах дүү хоёр Нильзений фабрикт ажилд орсон тулдаа л өнөөдөр өдий зэрэгтэй явна. Тийм биз дээ?

	Прайбиш хөмсөг атируулан дуугүй сууж байснаа: 

	— Таныг боддог байсан. Алийн болгон бодох вэ дээ гэв.

	— Та чинь сая тушаал ахисан хүн шүү дээ.

	— Тийм ээ, тэгээд ч ажил ихтэй, хариуцлага өндөртэй болоод байна.

	— Намайг тушаал ахихлаар л таныг ахиулсан юм.

	— Тэр ч арай үгүй! Би үнэн сэтгэлээс зүтгэдэг, та бол ор нэр ажилладаг хүн. Гамбургт үүнийг сайн мэднэ... та уг нь ажилч хичээнгүй байсан бол үг дуугүй л хоцрох байсан хэмээн татгалзав.

	— Энэ талаар ярихыг больё... Больж үз... Ингэхлээр харин хоёулаа ярилцаж тохиръё!.. Та бол намайг бодох л ёстой хүн... Яагаад гэвэл би чинь хэн бил ээ дээ, Лихтенфельд шүү дээ!

	Прайбишийн улаан нүүр улам бүр гунигтай болж, онигор нүдний нь овсгоотой байрын харц унтрав. Барон энэ завсар цонхны дэргэд очиж зогсоод, ертөнц нэгмөсөн балрах тийшээ хандаж байгааг ёрлосон элдэв юм эргэцүүлэн бодлоо. Гэнэт нэгэн зүйлийг шийдсэн бололтой. Гайхалтай нь гэвэл Дитрих авхайн өрөөнд орж: 

	— Аль вэ, нөгөө захидлаа, гарын үсэг зураад авчихъя гэв.

	Прайбиш тооныхоо машинтай дахин зууралдсан боловч ажил хийх чадвар нэгэнт алджээ. Эзэмшил газар дээр нь элэнц хуланц, эцэг эх нь өөрөө ч өсөж бойжсон барон угсаат Лихтенфельдийнхнээс үеийн үед үхтлээ айж эмээж ирсэн мань эр их л сандарч тэвджээ. Гайхаш барагдсан нүүр царайд нь хөлс бурзайн хоёр шанаа руу нь урсаж харагдав.

	 

	Цагаан костюмтай, таяг барьчихсан фон Гайер халуун шатахаас өмнө хотын байр байдалтай танилцъя гэж бодоод, эргийн тэндээс хазганаж явлаа. Бүгчим халуун шөнө нойргүй хоносныг хэлэх үү, усанд самардаад бие сэргэсэн боловч өчигдөр орой Костовынд хоол идсэнээс хойш санаа сэтгэлийг нь зовоох болсон аюул сүйрлийн тухай гунигт бодол арилсангүй, Германы папирос тамхины үйлдвэрт тушаах тамхиа боловсруулах ажлаа удаашруулах гэж «Никотиан» пүүс өөдгүй муу арга заль сүвэгчилж байгааг мань эр нэгд нэгэнгүй мэдэж байв. Борис одоо германы үйлдвэрт биш, грек Кондоянист долигонодог болжээ. Кондоянистой нууцгайгаар солио хийх гэж байгаа нь илэрхий агаад фон Гайер гестапогийн тусламжтайгаар саад хийе гэвэл дурны хэрэг байсан боловч юу хийх вэ гэж бодно. Грек эрийг баривчилж, худалдааг нь саатуулбал Голландын тамхины картельтэй түнжин муудна гэсэн үг. Гэтэл алт хүүдийлсэн энэ картелийн сувгаар гадаадын валют Герман руу урсдаг. Хамгийн ширүүн дориун гитлерчүүд хүртэл энэ картелийнхний өмнө хүлцэнгүй номой болдог. Фон Гайер энэ бүхнийг мэддэг боловч боломж байсаар байтал ярилцаж тохирсон хугацаанаас сарын өмнө тамхиа тушаах гэж бодохгүй байгаа Борисын арга залийг бодохоос зэвүү нь хүрнэ. Борисын юу төлөвлөж байгаа мэдээж хэрэг. Аюул сүйрэл юу юугүй эхэлж, Герман руу тамхи илгээх аргагүй болбол түүнийгээ Кондоянисд шилжүүлчих санаатай байгаа юм.

	Герман эр замын наранд улайссан чулуун таягаараа ууртай тогшин: «Өөдгүй золиг!..» гэж бодож явав. Тэгснээ, за даа ганц Борис ч биш дээ, хэн ч гэсэн ийм юм бодно шүү дээ гэж ухаарлаа. Баяжихын хууль гэдэг ийм юм чинь. «Никотиан» пүүс германы тамхины үйлдвэрийн эрх ашгийг бодоод өөрөө хохирч байх ямар учиртай юм бэ? Германы хөлөг онгоц живж эхлээд, дээр нь үүрлэж байсан хулгана хамгийн түрүүнд хар амиа боджээ. Засгийн газар биш, засаг захиргааны орон нутгийн байгууллага биш, арми цэрэг биш, зөвхөн ганц «Никотиан» пүүс л анх германчуудыг Болгарт урьж залчхаад адаг сүүлд нь хамгийн түрүүн айж сандарч, итгэл эвдэн нүүр буруулж байгаа нь энэ.

	Фон Гайерт Ирина ч гэсэн заль гаргаад дуу шуу цөөнтэй болчихсон тэсгэр том хулгана шиг санагддаг болжээ. Өчигдөр орой Костовынд урьд өмнөх юмны талаар үг ч цухуйлгах дургүй маягтай байдаг шүү. Уйдаж цөхөрсөн байдалтай байсан. Хэд гурван хэвшил болсон нялуун үг солилцохын төдийд герман эрийн сэтгэл зүрх хямарч хачин болжээ. Энэ хүүхэн алга болно гэдэг бол амьдралд нь өөр юугаар ч нөхөж орлуулахын аргагүй онгорхой цоорхой гарна.

	Иймээс ч Иринатай явган хүний зам дээр санаандгүй тулгарсан мань эрийн дотор тухайн тэр үед нь хүч чадал, хөрөнгө мөнгөөр өөрийн болгох минь яалаа даа гэсэн харамсал төрөв. Одоо нэгэнт өнгөрсөн зүйл. Өөрийн толгойг хэнд ч мэдүүлэхгүйгээр болсон хойно нь санаархаад санааны гарз. Ирина чисчүү плать өмсөж, нүцгэн хөлдөө шаахай углажээ. Жирийн ийм хувцастайдаа ердийн нэг бичиг хэргийн ажилтай хүүхэн гэлтэй агаад чухамхүү халуун өдөрт тохирсон ийм хувцас хунар тэгээд бас чийрэг сайхан биед нь зохисон гэдэг яриангүй. Маргад эрдэнэ шигтгээтэй бяцхан цагаан алтан цагаар нь л хар бор ажилчинтай хавьтаж ойртох юмгүй өөр зиндааны хүн гэдэг нь мэдэгдэнэ. Ирина замаа ширтэн, фон Гайерийг хараагүй юм шиг, аль эсвэл харсан ч хараагүй дүр үзүүлсэн хэрэг үү явж байгаад, ямар ч байсан уулзъя гэж бодсон мань эрийг зам боож зогсоход нь хар шилтэй саравчаа дээш болгон: 

	— Өө, та байсан юм уу?.. Хар шилтэй саравч хийчихсэн болоод харсангүй шүү гэснээ, гараас нь хөтөлсөн даруй, — Зогсоол руу хүргэж өгөөч. Арал тийш хэдийд завь явдаг юм бол мэдэх хэрэгтэй юм сан гэв.

	Санаандгүй ингэж уулзаж, сайхан гар хуруу нь биед нь хүрсэнд ухаан санаа мансуурсан мань эр шалавхан араас нь дагав.

	— Та чинь арал руу очих нь уу?

	— Тийм ээ.

	— Ганцаараа юу?

	— Хань олдохгүй бол ганцаараа л явна даа.

	— Олуулаа шахцалдаж явах хэцүү... Би танд Фрушмутийн завийг авч өгье.

	— Нээрээ юү?.. Тэгвэл тун сайн сан.

	— Фрушмут маань генерал болчихсон шүү дээ.

	— Суга дэвшжээ!.. Намайг баяр хүргэж байна гээрэй. Та ингэхэд арай атаархаж байгаа хэрэг биш биз дээ?

	— Атаархаж байна гэж герман эр ний нуугүй амлав.

	— Юм гэдэг ийм л хачин даа. Уг нь Фрушмут тамхины үйлдвэрийн захирал, та генерал байж таарах байсан юм.

	— Та ер нь хүний сэтгэл санаа засахдаа гойд авьяастай төрсөн хүн юм.

	— Сэтгэл санааг тань засах гэсэн биш, харин ч нэрэлхүү зантай гэж зэмлэж байхад уу.

	—Тийм юм гэж үү?

	— Тийм ээ, та бол ёстой л Нибелунг шиг үхэх гэж бодож явдаг нэрэлхүү хүн.

	— Таныхаар бол хэн шиг үхэх ёстой вэ?

	— Яг л Петроний шиг санаа амар сайхан налайж, цэцэн мэргэн үг хэлэлцэж суугаад л.

	— За даа, бас л үхэхийн талаар юм бодсон хэрэг шүү дээ.

	— Юу ч бодолгүй үхдэг хүн гэж хэн байх вэ дээ?

	— Цэргүүд байна!.. Юу ч бодох завдалгүй үхдэг улс шүү дээ.

	Хэн хэн нь юм дуугаралгүй хэсэг явахад Ирина зог тусаж: 

	— Фрушмут завиа өгөх юм бол зогсоол руу очоод ч юугаа хийх вэ дээ гэсэнд фон Гайер толгойгоо ороож овойлгосон хүрэн хар үс гэзгийг нь ажиглан байж: 

	— Нээрэн ч тийм дээ гээд, Иринаг гэнэт: 

	— Та надад хань болж арал тийш явахгүй юу? гэхэд нь: 

	— Нөхөрт тань тусгүй санагдахгүй бол явсан ч яах вэ гэв.

	Ирина хөхөрч, хэнэггүйгээр: 

	— Цаадах чинь та бид хоёроос ч илүү тусгүй юм хийсэн толгой гэнэ.

	— Гэртээ байгаа юу?

	— Байхгүй. Костовтой явсан.

	— Салоник руу юу?

	— Үгүй, өөр тийшээ.

	— Чухам хаашаа явсан нь чухал нууц юм биз дээ?

	— Нууцархаад байх юу байх вэ... Хаачихыг нь даанч асуух санаа төрсөнгүй. Салоник орох ажилтай нь ажилтай л даа.

	— Тийм ээ, би мэднэ.

	— Та яаж мэдсэн бэ?

	— Костов тийшээ явах замын бичиг авах гэж Фрушмут очсон байсан.

	— Та тэгээд саад хийгээгүй юу?

	— Үгүй. Саад хийхгүй гэж бодсон.

	Ирина тоглосон тохуурхсан хоёрын хооронд,

	— Ингэхэд харин та гестапогийн тусламжтайгаар Кондоянист муу юм хийх гэж өөдгүй зан гаргахгүй биз дээ? гэж асуув.

	— Түүнийг бид яах ч үгүй.

	— Амлаж байгаа хэрэг үү?

	Фон Гайер гунигтайяа инээмсэглэн: 

	— Тийм ээ, амлаж байна. Ингэхэд ер нь энэ бузар тамхи дахиад л та бид хоёрын хоорондуур ордог байна гэв.

	Ирина бас инээмсэглэж: 

	— Зэвүүн шүү?.. Гэхдээ одоо ч тийм бузар зүйл биш шүү гэв.

	— Еэ дээ мэдэхгүй... Ямар ч байлаа гэсэн цаад хоёрын чинь наймаанд саад хийхгүй.

	Ирина чанх өөдөөс нь ширтэн: 

	— За яршиг, энэ талаар ингэж сүйд, болоод юу хийнэ вэ!.. Ингэхэд ер нь энэ наймаа та бид хоёрын хувьд хамаагүй өчүүхэн зүйл шүү дээ. Танай тэр тамхины үйлдвэр шүү юманд хэрэгтэй юм бол цаад грекээ баривчилна уу яана дураараа л бол. Эцсийн хэдхэн өдрөө энэ муухай тамхиар бузарлаад юу хийх вэ гэхэд фон Гайер сэргэж: 

	— Намайг та арал тийш дагуулж яах гэсэн юм бэ? гэв.

	— Ганцаараа очоод уйдна байх гэж бодсон юм.

	Үд дундын халуу шатсан үе боловч олон хүн үймэрсэн хөл хөгжөөнтэй талбай руу орж сая зогсоцгоов. Хүмүүсийн дунд туранхай чөргөр жаал нааш цааш сэлгүүцэн худалдаж яваа зүйлсээ ам амандаа магтан хашхичиж, хүн болгоныг л «Спорио1», «мегали пастики2» авахгүй юу гэж хоргооно. Пастики гэдэг бол хуурсан вандуй, чихэр, есөн шидийн юм хольчихсон нэгэн төрлийн боов бөгөөд олиг муутайхан хэр нь аваад идчих чадалтай тэнхээтэй грек хүн тэр болгон олонгүй бил ээ.

	— Бид чинь зогсоол тийш очихгүй гэж шийдсэн шүү дээ?

	— Тэгсэн. Тэгээд одоо хаачих вэ? гэхэд нь Ирина: 

	— Хотоор явж үзье. Хаана нэгтэйд орж амарч болно гэв.

	— За тэгвэл тэгье. Харин бид хоёр дахиад муудалцахгүй байгаа?

	— Муудалцана гэдэг тэнэг хэрэг. Тэр тусмаа та арал руу явахаасаа өмнө муудалцах шалтаг гаргавал тусгүй шүү дээ.

	— Ингэхэд та тийшээ явъя гэж бодсоор л байгаа юу?

	— Бодолгүй яах вэ. Ер нь та аятайхан аялал зохион байгуулаад орхиорой... Энэ чинь юун барилга байх нь вэ?

	— Ази зүгийн барилгархуу юм л байна.

	Талбайн зүүн талын агар модтой сайхан цэцэрлэгийн гүнд гадуураа төмөр хайстай нэгэн жижиг байшин байгааг гаднаас нь харахад лал мөргөлтний бунхан гэлтэй. Ирина, фон Гайер хоёр орж үзэхээр очиж, манаачтай уулзан Мисир улсыг үндэслэн байгуулагч Мухамед-Алийн эх мөнхийн нойроор нойрсож буй бунхан гэж мэдэж авлаа. Араб маягаар барьж, дотор нь гантиг чулуун авс хийсэн агаад хана туургаар нь дүүрэн лал судрын шүлэг сийлжээ. Эргэн тойрны нь өндөр сайхан агар модод энэ байшинг аргагүй хүндэтгэлтэй харагдуулах боловч ойр хавийн нь зуушны газар, загасны мухлагт цугларсан олон хүний дуу шуугиан оршуулгын газар хажууханд нь байна гэж санамааргүй ажээ. Манаач нь ариг нямбай, нялуун сайхан зантай эр байв. Ирсэн хоёр, хотын дээд хэсэгт байдаг эртний венецийн цайзыг очиж үзэхээр ярилцаж байгааг сонссон мань хүн газарчилж болно гэв. Тэгэхэд нь фон Гайер хагас цагийн дараа цайзын гадаа очоод хүлээж байгаарай гэлээ. Герман эрийг бунхнаас гарсан хойно: 

	— Энэ юун хүн бэ? гэхэд нь Ирина: 

	— Родоп нутгийн цэвэр помак3 гэв.

	— Тэгээд яагаад македон нутгийнх гэсэн хэрэг вэ?

	— Яах вэ дээ, одоо чинь грек юм уу, болгар хүн байна гэдэг хэцүүхэн болсон цаг шүү дээ.

	— Тэглээ ч гэсэн дээ, болгар хүн гэдгээ нуух хэрэг юу байна вэ?

	— Мөдхөн юу болох гэж байгааг бодоод л тэр.

	Герман эр Иринагийн тоомжиргүй ийм ярианд гайхсандаа болоод нүдний булангаар хялам хийв. Ирина ч бас мөдхөн сүйд болохоо ёрлосон гэлтэй. Тэгээд мань эрийг гунигтайхан: 

	— Танд ялгаагүй шүү дээ! гэхэд нь Ирина: 

	— Юу тэр вэ? гэв.

	— Ялагдал.

	— Өө, тийм л дээ!.. Нээрэн танд бол харин ялгаагүй биш л дээ... Та чинь ингээд урьдын хэвээр уян сэтгэлтэй, тэгэхдээ бүүр үнэнч болчихжээ... Та бол дундад зууны үеийн, феодалын ёсны хүн. Харин тэгэхдээ азийн луйварчид, тамхины худалдаачидтай санаандгүй холилдсон хэрэг л дээ.

	Фон Гайер бахь байдаг гунигтай хэвээрээ: 

	— Ингэхэд та ер нь Эх орноо гэж боддоггүй хүн гэж үү? гэж асуув.

	— Боддоггүй. Тийм юм бодох сөхөөгүй болсоор удаж байна шүү.

	— Хар амиа бодохоос сайхан юмгүй гэж санадаг болж ээ дээ.

	— Хар амиа бодно гэдэг бол хамгийн дээд хүмүүсийн эрхэм журам... Та чинь өөрөө тухайн үедээ ингэж зааж сургасан биш бил үү?

	— Хэзээ тэр бил ээ?

	— Варшав, Роттердамын дээрээс германы бөмбөг асгарч байх үед.

	— Намайг та дандаа буруугаар ойлгох юм хуна даа.

	— Үгүй, таныг би цаг ямагт зөвөөр ойлгодог. Тиймдээ ч одоо ингэж танд талтай сайн байгаа байж мэднэ шүү.

	Ирина инээмсэглэв. Харин тэгэхдээ фон Гайерт энэ инээмсэглэл нь талтай сайнаа хат, нэг л хүйтэн, өр зүрхийг нь хутгаар зүсээд авах шиг болжээ. Сэтгэл санаа нь хоосорч гүйцсэн бололтой. Цэрэг байсан өөрийг нь худалдаачин болгосон тэр далдын хар хүч Иринаг харин санаж бодох юу ч үгүй санаа амар шаар болгож хувиргасан юм шиг санагдав. Улмаар мань эр хэзээ ч цэрэг байгаагүй, ердөө л Германы толгойг мэддэг том үйлдвэрүүдийн хөлсний зарц болж явснаа сая ухаарлаа. Рихтгофений эскадрилийн нисгэгчид гэсэн дээ, цөм ялгаагүй. Нөмрөн айсуй аюулын өмнө юм юмыг эргэцүүлэн бодоод байхад урьдын бүх төөрөгдлийн учир мэдэгддэг болсон хэрэг. Фон Гайер энэ мөчид харин хамаг сэтгэл санаа нь өөрийнх шиг нь үймэрч, хоосорч гүйцээд байгаа хажуу дахь хүүхнийхээ тухай бодол болж явав. Балардгийн даваан дээр ирээд байгаа энэ мөчид ч бахь байдгаараа ухаан жолоогүй дурласаар хүссээр яваа хүүхэн нь бил ээ.

	Тэр хоёр эхлээд хотын баруун хэсэг тийш очлоо. Тэнгисийн эргийн хорооллоор албан газар, тамхины агуулах, орон сууцны шинэ том том барилга сүндэрлэн босож, Драм ордог замын дагуух дулаан орны өтгөн ой шугуй дотор зуслангийн гоё сайхан байшин ярайн харагдана. Улмаар уул хаяалдан өгссөн боржин чулуун замаар дээшлэх тусам хуучин хороолол эхэлж, түрүүчийнхээс шал өөр байр байдалтай болж хувирав. Хашаа хороо, мод ургамал ч алга болж, гадуур нь угаасан хувцас, хүүхдийн суурь даавуу хатаасан сараалжин цонхтой нурахаа шахсан муу байшин халуун наранд улайссан хад асган дунд шахцалдаад, үүдний нь довжоон дээр уйтгар гунигт дарагдаж гүйцсэн уруу дорой царайтай чавганц нар сууна. Үе үе ажилгүй хүмүүс тааралдана. Тэдний үнэхээр цөхөрсөн нүүр царайд нь гэрээсээ хөөж туусан ходоод хоосон эхнэрээ, зулай дээрээс нь төөнөх халуун нар, хөх тэнгэрийн аль алиныг анзаарсан шинж огт үгүй. Хумхаа өвчинд нүүр царай нь шаргал болсон жаалууд данхай тоглож, өлсөж турсан, хижиг өвчинд нэрвэгдэж хорчийн гүйцсэн зарим нь хүүхэд гэмээргүй их юм бодож шаналсан янзтай сууна. Зарим байшингийн цонхны даавуун хөшигний завсраар хүүхнүүдийн нүүр харагдаад урам нь хугарсан янзтай алга болно. Сайхан царай зүстэй ийм хүүхэн дагуулсан харь нутгийн хазгар энэ эрээс хар талхны ч булан олдохгүй гэж бодоод л тэр биз. Янаг амрагийн явдалд яаж ийм сайхан амьтантай өрсөлдөх вэ дээ. Тамхи барьсан цэрэг харагдвал харин өөр хэрэг гэж бодоод хөшгөө хаана. Эндхийн чимээ аниргүй нарийхан гудамжаар ийнхүү явж байхад журам алдарсан амьдрал, битүүхэн хорсол занал, зовуурьт дүнсгэр ноозгой байдал мэдэгдэнэ. Иринаг гэнэт: 

	— Хотын энэ хэсэг ямар санагдаж байна даа? гэхэд герман эр: 

	— Угаадасны нүх л гэсэн үг. Холуурхан гардаг байж гэнэ.

	— Би ч гэсэн яг тэгж бодож байна... Ингэхэд ер нь та бид хоёр дэндүү хатуу сэтгэлтэй болчхоод байгаа юм биш биз дээ?

	— Өөрөөр байя ч гэсэн инээдэмтэйн дээр үр ашиг өгөх нь ч өнгөрчээ.

	— Костов хамт яваа бол мөнгө тараагаад л эхэлсэн дээ.

	— Тиймд нь л би үзэж чаддаггүй юм.

	Мань хоёр доош бууж, талбай руу орж ирээд, тэндээс нөгөө цайз байдаг толгой тийш хөдлөв. Халуун нар шарсан хавцал гэмээр нарийхан гудамжаар өгсөж очно. Эндхийн байшингийн оронцгуудаас байж тэсэхэд хэцүү муухай үнэр утах нь амьсгал авахын аргагүй. Толгойн орой дээр сая нэг гарч, цайзын ёроолын чинаар модны сүүдэрт амсхийхээр сууцгаав.

	Эндээс хот тэр аяараа, Драм ордог зам могой шиг зурайх толгод шовойлдоно. Булангийн хөх саарал ус хөдөлгөөнгүй хэвээрээ толийх агаад германы сум харвадаг хөнгөн хөлөг цагаан зурвас татуулан сэлгүүцэж явна. Булангийн цаадтайх саарал тэнгэрийн хаяанд үржил шимгүй цайвар шар толгод сүүмийлдэнэ.

	Хэсэг суутал халуунд газрын өөд мацаж хөлс нь цуварч, тэнхээ байдгаараа амьсгаадсан бунхны манаач хүрээд ирэв. Яг болзоондоо ирлээ шүү гэсэн янзтай цагаа гаргаж хараад, цайз руу очиж хуучны том түлхүүрээр хаалгыг нь нээлээ. Хашаанд орцгоов. Бин битүү ургасан хурган залаа, лантанз, замбага цэцэг, нэр усыг нь мэдэхгүй ямар нэгэн өргөст ургамал, өвс ногоон дотор хорхой шавж час час дуугаран, чулуун дундуур гүрвэл гүйлдэнэ. Цайзын шагайвар нүхнүүдтэй хэрэм нурж бутарсан чулуун замаар үнсэн саарал өнгийн чулуугаар барьсан агаад тэнгисийн булангийн толь шиг цэнхэр дэвсгэр дээр өнгөтэй зүстэй юм шиг ялгаран харагдах цамхагтай холбогддог ажээ.

	Ирина, фон Гайер хоёр цааш гарч үзэхээр өгсөв. Хөл хүрсэн газрын нь чулуу, шороо нурж гулсана. Хэн хэнд нь аятайхан санагдах бол нэгэнт зүйл дуусахын ёр, горьдлого тасарсан байр байдал нь эрэн цагийн эзгүйдэж хоцорсон энэ цайзын эл хуль анир чимээгүйн дунд улам ч сайхан оргиход, Ирина: 

	— Энэ бүхэн чинь ёстой л танд гэж үлдээсэн юм шиг байна гэв.

	Герман эр юу ч гэсэнгүй. Уярч мэлэрсэн харцаар тэнгисийн булангийн цэнхэр мандал тийш ширтэж байгааг нь ажваас дундад зууны үеийн байлдан дагуулагчдын том том дарвуул, ширмэн их буу болсон хөлөг онгоцнуудыг гав дөнгөтэй сэлүүрчид сэлүүрдэн айсуйг харсан юм шиг. Энэхэн үе үнэхээр ч сарациний дээрэмчдийн довтлон ирж байгаа, цайзынхан сандарч тэвдэж, далайн дээрэмчид хот руу дайран орж цөлмөн дээрэмдэж, алан хядаж байгаа нэгэн үзэгдлийг сэтгэлдээ ургуулан бодож байв. Иймэрхүү зүйл бодохоос эргэж дахин ирэхээс өнгөрсөн эрт дээр цагийн тухай үлгэр домог шиг санагдан сэтгэл нь догдлон хөдөлжээ.

	Тэгээд сая нэг ам ангайж: 

	— Венецийнхэн энд ирж хотоо хамгаалж байсан юм гэхэд нь Ирина: 

	— Энэ муу хот тэдэнд ямар хэрэгтэй байсан юм бол оо? гэв.

	— Худалдаа наймаа хийхэд нь хэрэг болдог байж.

	Эрт дээр цагийн тухай хэсэгхэн зуурын сайхан бодол сарнин, энэ цайзыг эзэгнэж байсан венецийнхэн бас л аливаа юмны нарийн учрыг Германы папирос тамхины үйлдвэрийнхэн шиг ойлгодоггүй байжээ гэсэн бодол төрөв. Фон Гайер толгой гудайлган, шагайвар нүхэнд байсан нэг чулууг таягаараа хатгаж унагав. Энэ цайз венецийн худалдааны нэгэн пүүсийн ор суурь, бөөн чулуу шорооноос цаашгүй зүйл санагдав.

	Ингээд Ирина тэр хоёр доош бууж, хашаан дундуур явсаар цайзын дотоод хэсэг рүү орлоо. Намхан намхан хана туургаар хэдэн хэсэг болгон тусгаарласан нь дайсан этгээд гадаа хэрэм даваад орж ирвэл дараа дараагаар нь хамгаалан байлдаж болох талтай ажээ. Мань хоёрын өмнө харуулын өрөө, усан сан, цэргийн жанжид байрладаг тасалгаа, хорих газар, зэр зэвсэг, хоол хүнсээ агуулдаг өрөөний үүд нээлттэй байв. Зэвэрсэн төмөр бүрээс бэхэлгээтэй зузаан царс хаалга хяхарч хяхран онгойх нь өндөр өндөр цамхаг, хөндий хоосон өрөө тасалгааны цуурайнд уйтгартай уйлагнан гинших шиг. Санаандгүй хөдөлгөчихсөн чулуун дороос цагаан тэмээ гарч гүйхэд манаач гутлын өсгийгөөр гишгэн ална. Хана туурганы харанхуй хонгилоос сарьсан багваахайнууд унжин нойрсох агаад шалан дээр махчин шувууны өд сөд хэвтэнэ. Хөөрхийс эзгүй хоосон энэ хонгилд ирж эцсийнхээ амьсгалыг хураажээ. Цайзын бүх юмыг сая нэг үзсэн болж гүйцээд, гадаа гарч сэтгэл нь онгойлоо.

	Гэтэл яг тэр үеэр болгарын тасаг цэрэг хашаанд орж ирлээ. Өдөр болгон атербин идсээр байгаад царай нь цонхийж шаргалтсан, хорчгор туранхай бага дарга хааш яаш тушаал заавар өгч дуулдав. Хэдэн цэрэг агаарын хоёр хүнд пулемёт зоож, бусад нь өвс ногоогоор өнгөлөн далдалж эхлэв. Энэ байрыг эзлэх тушаал саяхан аваад, маш яаралтай биелүүлэх хэрэгтэй болж гэмээр тун шалмаг, яаруу сандруу хөдөлцгөөнө. Манаачийн байр байдал шал өөр болж, нөгөөх инээж налигнадаг ч үгүй болов.

	Иринаг: 

	— Юу болж байгаа юм бол оо? гэхэд фон Гайер мөрөө хавчив. Нүүр царай нь хэзээ язааныхаараа хэнэггүй харагдана.

	Тэгээд түүнийг: 

	— Даргаас нь очиж асуугаач гэхэд нь Ирина ажил албандаа болоод ойр хавьд нь хоёр гурван хүн байгааг ч ажиглаагүй бага даргын дэргэд очив.

	Ууртай урвагар царайлсан хар хүү байлаа. Бэлтгэл дарга нарын сургууль төгсгөөд, цэргийн албанд татагдаж хоёр жилийн нүүр үзэж яваа ажээ. Өнөөгийн дэглэм, засгийн газар, цэргийн ёс журам юм бүхнийг үзэж чаддаггүй болгожээ. Энэ бол коммунист хүн бус, харин нэг тогооноос хол идэж байсан бусад нь ар талд амар тайван, арилжаа наймаа хөөцөлдөөд санаа амар сууж байгааг бодохоос л уур нь хүрээд уушги нь оволзоод ирнэ. Юу ч болж байсан тэгээд тэд хар амиа аргацаагаад л үлдэнэ шүү дээ. Харин тэгэхэд би дээд дарга нарын тушаалд захирагдаж, цэргийн шүүхэд очихгүйн эрхээр хүний үнэргүй юм хийж явна гэж бодохоос л шалавхан шиг ялагдаад, балардгаараа балраад орхиосой гэж хүсэн хүлээж бах тав нь ханаж явдаг ажээ. Тэгвэл үү, тэнэг тушаал зааврыг нь үг дуугүй биелүүлж явсан хэргээр миний энэ хар толгой хариуцлагаас мултардаггүй юм гэлээ ч гэсэн энэ бүх сайд, дарга нар гэмт хэрэгтний ширээн дээр сууж байх шүү дээ гэж бодно.

	Ирина дэргэд нь очоод: 

	— Өршөөгөөрэй! Ямар нэг түгшүүртэй юм болоо юу гэв.

	Бага дарга эргэж: «Та чинь харин ганцаархнаа тайвуухан яваа хэрэг үү?» гэж асуух гэсэн янзтай ууртай, доогтой харсан боловч хүүхний бугуйн цагны маргад эрдэнэ шигтгээг хармагц омог нь дарагдав. Иринаг арал тийшээ явах санаатай юм сан гэж ярихад, эелдэг нь аргагүй: 

	— Яараад ч хэрэггүй л байх. Эргийн дагуу түгшүүр зарласан гэж зөвлөв. Мань эрийн ёстой өдрийн бодол шөнийн зүүд болсон ар талын амгалан тайван аж байдал өмнө зогсож байх шиг санагджээ.

	— Юу болсон юм бол оо?

	— Десант бууж магадгүй байна. Английн харуулын хөлөг Критээс явчихсан. Түүнийг харин Африк тийш эргэвэл зовох юмгүй болж, та арал тийшээ явж болно доо.

	— Танд гялайлаа.

	Цэргүүд пулемётоо суурь дээр нь сурмаг түргэн зооно. Овоо хараа, эрэг шураг, гох дэгээ болсон одоо цагийн энэ зэвсгийг хараад, хажууханд нь өвс ногоон дотор хэвтэх эртний венецийн их буу нэртэй энэ муу битүү үзүүр талдаа чихэвчийн жижиг нүхтэй бүдүүн ширмийг харахад ёстой л тэнгэр, газар хоёр гэсэн үг байв.

	Иринаг эргэж ирээд, бага даргын амнаас сонссон зүйлээ ярихад, фон Гайер ердөө л: 

	— Фрушмутээс лавлах хэрэгтэй юм байна шүү гэв.

	Герман эр сэтгэл нь дахин түгшиж, бахь байдаг балрахын тухай бодолд автав. Тэгснээ дотор нь уужирч, үхэж үрэгдэхийн уйтгарт бодолтойгоо хоцорлоо. Харин тэгэхдээ үд дундын анир чимээгүй ийм цагаар харь хүний нутгийн халуун нар, хад асган дунд ийнхүү уйтгарлан байх нь нэг ёсондоо аятайхан ч санагдах шиг. Түрүүчийн талбай руу бууж ирвэл хүн амьтангүй, нам гүм болжээ. Амьд амьтан болгон сүүдэр бараадсан хэрэг бил ээ. Явган хүний улайстлаа халсан чулуун зам дээгүүр яс арьс хоёр болж гүйцсэн хөл нүцгэн жаалууд холхин болгар зоогийн газрын гадуур эргэлдэх нь золбин ноход гэлтэй. Фон Гайер Фрушмуттэй ярилцаад, утасдамз гэж амлаад, салах ёс гүйцэтгэв.

	Тэрээр талбайн сүүдэртэй талд гарч, Германы папирос тамхины үйлдвэрийн агуулах руу зүглэв. Тэнд очиж Фраки дахь германы корпус цэргийн ерөнхий захирагчтай утсаар ярилцах гэж боджээ. Кавала, Драмаас татах тамхийг Болгараас хоол хүнс зөөдөг цэргийн машинаар өмнөд Болгарын төмөр замын зам зуурын өртөө хүргэж болох юм байна шүү. Тэнгисийн эрэг дээр байхад толгойд нь орж ирсэн энэ санаа бүх тамхийг Герман руу шалавхан тээх ажлын нурууг бараг нугалах байв.

	Бахь байдгаараа элдэв бодолд дарагдаж уруу доройхон царайлсан фон Гайер Германы папирос тамхины үйлдвэрийн конторт явж орлоо. Уудам тасалгаанд сэрүү татаж, тамхины утаа үнэртэнэ. Салхивчийн том сэнс алгуур эргэлдэх нь салхин тээрэм санагдуулна. Даргынхаа ороход ажилчид дуу шуугүй, суудлаас өндийж угтав. Фон Гайерийг өрөөсөн гар өргөж, фашистуудын мэндчилгээний үг дуулдахтай үгүйтэй дуугарсанд Дитрих авхай бусдаас чанга, бахдалтайгаар «хайль Гитлер» гэж хариулав. Тэр даруй даргадаа суудлаа найр тавихад нь фон Гайер зөөлөн сандалд дуу шуугүй суугаад, авхайн өөдөөс ажиглав.

	— Прайбиш, Лихтенфельд хоёрт дайчлах хуудас ирсэн гэж Дитрих авхай илтгэв.

	— Чөлөөлүүлэх хэрэгтэй юм шүү.

	— Хэнийг тэр вэ?

	Фон Гайер өөдөөс нь гайхсан янзтай хараад: 

	— Прайбишийг байлгүй яах вэ дээ! Цэргийн яаманд бичиг төлөвлөж, элчин сайдын яамаар дамжуулан илгээж үз. Өөр юм юу байна даа? гэв.

	— Салоникийн штабаас эргийн дагууд түгшүүр зарласан.

	— Мэдсэн.

	Хэн хэн нь дуу шуугүй болж эв хавгүй оргиход салхивчийн сэнс л сэрчигнэж дуулдана. Хажуугийн өрөөнд байсан Лихтенфельд хоолойгоо засав.

	Дитрих авхай гэнэт: 

	— Тамхиа яах хэрэг вэ? гэж асуув.

	— Эцсийн мөчийг хүртэл ачуулна даа.

	Герман хүүхэн сайн байна гэсэн янзтай толгой дохисон боловч гонзгор муухай царай нь жудаггүй янздаа харагдана. Хэсэг дуугүй байснаа: 

	— «Никотиан» пүүсийн захирал Кондоянис хоёр наймаа хийх гэж байгаа сурагтай гэхэд нь фон Гайер хүйтнээр: 

	— Та хэнээс дуулав? гэв.

	— Нягтлан бодогчоос нь. Манай хүн л дээ.

	Фон Гайер цочмогдож: 

	— Худалдаа наймааны талаар тагнан мөрдөх ажлыг дан ганц надад хариуцуул гэж танаас би гуйсан биш үү? гэв.

	Дитрих авхай ясархаг урт гараа сунгаж үүд хамхиад, хүйтнээр: 

	— Таны бодож байгаа хэнд ч хэрэггүй зүйл гэв.

	Фон Гайер уураа барьж ядан: 

	— Яагаад тэр вэ? гэж шалгаав.

	— Яагаад гэвэл «Никотиан» пүүс, Кондоянис хоёрын наймаа манай үйлдвэрийн, ер нь Германы эрх ашигт хортой.

	— Энэ талаар таны мэдлэг арай хомстоно.

	— Энэ талаар би тодорхой заалт заавар авсан хүн шүү. «Никотиан» пүүсийн Кондоянисд худалдах гэж байгаа тэр тамхи чинь манайх болох ёстой тамхи.

	— Яаж бид аваачих хэрэг вэ?

	Дитрих авхайн цэхэлзсэн хоёр нүдний хорсолтой, тэнэг харц нисгэгч явсан эрийг яг ширтэнэ. Тус үйлдвэрт улс төрийнхөө үүрэг хариуцлагыг өөгүй сайн биелүүлж байгаа даа омог бардам авхай: 

	— Арга нь олдоно. Яагаад бид энэ их тамхиа дайсан этгээдэд үлдээх ёстой байдаг бил ээ? гэв.

	Фон Гайерийн хамаг нүүр халуу дүүгэн улайлаа. Эмэгтэй хүний биед гар хүрч болно гэж огт боддоггүй өдий хүрсэн боловч одоо бол Дитрих авхайг балбаж орхихоос буцамгүй байв. Хүүхний харц саяхан хүйтэн зэвүүн байсан бол харин одоо фюрерийн албан ёсны зураг дээрх хоёр нүд шиг мулгуу зөрүүд болчихсон гялалзана. Фон Гайер энэ удаад ч уурласангүй харин хулхи нь буучихсан толгой унжуулж хэсэг дуугүй байснаа: 

	— Дитрих авхай минь! Кондоянис хэний төлөөнөөс гэр тамхийг авах гэж байгааг та мэдэж байна уу? гэв.

	Гестапогийн бүрэн эрхт төлөөлөгч өөдөөс нь зэвүүнээр: 

	— Хэний төлөөнөөс вэ? гэж сөргүүлэн асуув.

	— Голландын үйлдвэрийн өмнөөс

	— Тэгээд юу гэж?

	— За тэр дээ, учрыг нь та сайн мэдээгүй байна. Голландын үйлдвэр гэдэг чинь Герман улс гадаадын валют олж авдаг олон сувгийн нь нэг шүү дээ... Хэрэв та Кондоянисыг баривчилбал засгийн газрынхаа эрх ашигт хор учруулна... Тэгээд л хөөрхий чинь та, бид хоёр гэдэг улс Берлинээс банга хүртэнэ.

	Фон Гайерийн унхиагүй дуу өөрт нь ч өөдгүй хуурамч санагдав.

	Дитрих авхай хэсэг зуур юм бодсоноо: 

	— За яах вэ, яахыгаа би Софигоос асуумз гэв.

	Хоёр нүдний нь харц бахь байдгаараа хэнэггүй, хүйтэн болов.

	Фон Гайер суудлаас босон шалавхан янжуураа гаргаж асаалаа. Үд дундын нар урд талын цонхнуудаар тусаж, өрөө тасалгаанд байхын аргагүй халуун болжээ. Хүн бүхэн шалавхан шиг ажлаа орхих гэж фон Гайерийн гарахыг тэсгэлгүй хүлээн Фон Гайер мэргэжилтнүүдийг дуудаж, агуулахаа эргэхээр явав. Тийнхүү явж байх зуураа тамхи ялгах, янзлах ажил ямар янзтай байгаа талаар албан ёсоор асууж лавлана. Прайбиш өнөөдөр бүр хэрэг болгож Лихтенфельдийн аль байдаг сул талыг тоочиж явав. Барон харин яагаад ч юм бэ тоосон шинжгүй дуугаа хураажээ. Фон Гайер ч урьдын юм хаана байх вэ. Мөдхөн ингээд хоёр тийшээ болох гэж байгаагаа мэдсэн болоод ч Прайбишийн өөлөх муулах үгийг юман чинээд бодсонгүй. Прайбиш ч үүнийг нь гадарлаад дуу шуугүй болж, Лихтенфельд ийм юу ч болоогүй юм шиг тайван яваагийн учрыг олж ядан сэтгэл түгших болов. Фон Гайер сая нэг эргэн тойрч дуусаад, гудамжинд хүлээж байсан машиндаа очиж суулаа. Прайбиш зоогийн газар луу явж, Лихтенфельд контортоо эргэж ирэв. Гал түлчихсэн юм шиг бүгчим халуун болсон хэр нь Адлер, Дитрих авхай хоёр хөлс нь цуварчихсан, юмаа хийсээр суудал суудалдаа харагдав. Барон Дитрих авхайн өрөөнд орж үүдийг нь сайтар хамхив.

	Адлер бусдын яриа битүүгээр чагнаж сураагүй хэр нь энэ удаа харин бичиг цааснаас толгой гэнэт өндийлгөв. Босож очоогүй боловч хаалганы цаанах хоёрын ярианаас хэдэн үг тодхон дуулав. Барон ямар нэг юм шивгэнэж Дитрих авхай өөдөөс нь чанга чангаар хүйтэн ярина. Шөнийн гуанзны үнэ цэнгээ сайн мэддэг хөлсний эм, зэгсэн орой болтол сууж, төлөв санал тавьсан эр хоёрын яриа л иймэрхүү байдаг байх. Дитрих авхайн дууны өнгө эхлээд даажигнангуй, итгэхгүй янзтай байснаа гэнэт төлөв даруухан, бүүр сүүлдээ дуулдахтай үгүйтэй боллоо. Хаалганы цаана ямар нэг өөдгүй, бузар, эр хүний, тэр тусмаа цэргийн хүний нэрд муухай зүйл яригдаж байгааг Адлер сая ухаарав. Ингээд сэтгэл санаа нь гутарч, цааш чагнах дургүй нь хүрсэнд ажлаа орхиж гадагш гарлаа.

	Ирина үдийн хоолны дараагаар байшингийн доод давхар луу буулаа. Энд нэг их халуун биш боловч хуучирсан модон эдлэлийн үнэр, чийг ханхална. Чийглэг дулаан уур амьсгалтай эндхийн байшин болгон ийм өвөрмөц нэгэн үнэртэй. Ирина цонх нь алтан агь битүү ургасан тасалгаанд тавтай сайхан нойрссон боловч сэрсэн даруй эл хуль эв хавгүй оргив. Ер нь унтаад босох болгондоо ингэдэг болчихсон юм даа. Яагаад ч тэр юм бэ, залхуутай, зовуурьтай уйтгартай оргиод хамаг бие, ухаан санаа эзэн алдарна. Ирина эл байдлаас ангижрахын тулд фон Гайертай ярья хэмээн шийдэж Германы папирос тамхины үйлдвэрийн агуулах руу утасдсан боловч гэрээр эзгүй, харин Лихтенфельд харилцуур авч, даргыгаа үдээс хойш хараагүй гэсэн хариу өчив. Ингээд хоолны өрөөнд орж юм идэх зуур Виктор Ефимичтэй халуун байна, хот сайхан байна гэх зэргээр хэрэггүй яриа дэлгэж цаг нөхцөөж суутал нь нэгэн удаа Костовын орой очоорой хэмээн бусад хүмүүсийн хамт залсан нөгөө бэлтгэл генерал ирдэг байна. Генерал тэгэхэд ирж завдаагүй учир энэ удаа өршөөл гуйх, гэрийн эздийг энгүй их хүндэтгэдгээ илэрхийлэхээр иржээ.

	Ирина түүнийг сэрүүн асар луу орогтун хэмээн уриад, хамгийн дуртай хар чавганы дарс, дарсан өргөст хэмхийг нь хамт авчраарай гэж Виктор Ефимичид заав. Энэ бол анхаарамжтай, учиргүй яриа, ялимгүй буурал суусан багахан сахалтай, бараан царайтай ядруухан эр байлаа. Олон таван үг нь огтхон ч сонирхол татахааргүй боловч бас ч залхаачихаар биш, цаг нөхцөөхөд аятайхан санагдана. Түүний яриаг чагнаад байсан хүн сэрүүвтэр, хүн амьтан цөөнтэй хоолны газар сууж байгаад гарсан юм шиг залхуу хүрэх тийшээ хандана. Ирина харин энэ удаа ирсэн явдалд нь баярлаж байлаа.

	Мань эр сэрүүн асарт тухлан суугаад: 

	— Харчуул хаачаа вэ? гэж асуув.

	— Өглөөгүүр л ажилтай гэлцээд явсан шүү дээ.

	Зочин хар чавганы дарс, дарсан өргөст хэмх рүү хайнгуудхан харж: 

	— Таныг боддоггүй яасан улс вэ. Та хэдэд би эвгүйхэн юм дуулгах гэж ирсэн дээ гэв.

	— Эвгүйхэн юм ий? Юу байдаг бил ээ?

	Генерал эмч нар үдийн хоолноос хойш татахаас биш яах гэх вэ гэж зөвшөөрсөн таван ширхэг янжуурын нэгийг гаргаж асаагаад: 

	— Байдал тун хүнд болоод байгаа шүү дээ хэмээн тайлбарлав.

	Ирина тэгэхэд нь: 

	— Энэ тухай бид мэдсэн гэв.

	— Аа тийм үү, тэгэхдээ бүр яах ч аргагүй болоод байна. Оросууд Днестр мөрөнд тулж ирчхээд, хоёр долоо хоноход Софид орж магадгүй болоод байна.

	Ирина фон Гайер Фрушмутээс завийг нь гуйна гэж амласныг гэнэт санаж гол нь гонсойсон янзтай: 

	— Ердөө л үү дээ? Эргийн дагуу түгшүүр зарлаад байсан юу болсон бэ? гэж сандруу асуув.

	— Юу ч болоогүй, тайван болсон.

	— Тэгээд зарлахгүй яасан хэрэг вэ?

	— Яагаад зарлаагүй юм бол доо. Энэ германчууд гэж дүлий годил болжээ.

	— Тэгэхдээ ааш зан нь аятайхан байна уу?

	— Байдгаараа даа. Ингэхэд ер нь сайхан зантай герман хүн гэж байдаг юм уу?

	— Фон Гайер өнөөдөр Фрушмутээс завийг нь гуйж намайг Тасос аралд хүргэж өгнө гэсэн юм сан.

	Ухаан жолоогүй ийм үг сонссон генералын хоёр нүд ёстой орой дээрээ гарна гэгч болж: 

	— Юу?.. Тасос арал руу юу даа? гэж гайхав.

	— Тийм ээ. Тэндээсээ тэгээд Салоник орох гэсэн юм сан

	— Юу гэсэн үг вэ! Тэгж ухаан жолоогүй загнаж яаж болох вэ!.. Тиймэрхүү тэнэг юм бүү бодож үз гэж танаас гуйя. Би бүүр сарын өмнө гэр орныхныгоо Болгар луу явуулсан. Энд байх ямар аюултай гэж та бодож байна. Грекчүүд толгой өндийлгөөд байна. Хэдийд ч ирээд та бидний толгойг огтолчхож мэднэ.

	— Кондоянисыг л хамгаалж үзээрэй гэж гуйна даа.

	Ирина ингэж хэлээд хөхөрч, харин генерал тоглож байгааг нь мэдэлгүй, цааш ингэж ярив: 

	— Цаад муу грек чинь яаж ч чадахгүй!.. Улаан андартууд өөрийг нь дүүжилж орхино. Ийм дайн хэзээ ч гарч байгаагүй юм шүү... Байдал тун ноцтой, маш түгшүүртэй... яахын ч аргагүй болоод байна.

	— Ингэхэд та өөрөө яая гэж бодож байна?

	— Би юу?.. Би охиноо орон байртай, хүүгээ боловсролтой болгосон. Өөр юманд санаа зовох юу байх вэ дээ! Гадаадад дүрвэе гэсэн хөрөнгө мөнгө алга. Өндөр настай болсон өчүүхэн намайг хэн яах вэ дээ?.. Грекчүүдэд ч тийм муугүй явлаа, нэг их нүгэл хилэнц ч хийсэн биш дээ... Надаас бусад нь л яах аргаа бодох цаг болжээ гээд Иринаг ёжтойгоор: 

	— Ингэхэд та чинь дайны өмнө Берлинд цэргийн төлөөлөгчөөр сууж байсан хүн дээ гэхэд гомдсон янзтай:

	— Тэр яах вэ дээ? Та намайг цэргийн яаманд ямар илтгэл бичиж байсан гэж санана вэ?.. Германчууд Орост халдвал өөд нь хаясан чулуу өөрийн толгой дээр гэгч л болно хэмээн дайн эхлэхээс гурван жилийн өмнө бичсэн юм... Энэ тухайгаа би хожим Гитлерийн таалалд нийцээгүй дууссан Гаммерштейнд ч хэлсэн гэж ярив.

	Энэ бүхэн нь улс төрийн талаар найдвартайд тооцогдох үндэс болж өгч чадах эсэхийг генерал өөрөө ч сайн мэдэхгүй байсан хэр нь үнэн зүйл ярьж байгаа бололтой.

	Ирина алсад бараантан бүртийх арал тийш ширтсэн хэвээр: 

	— Танд ч үнэндээ зовох юм алга л даа! Ямар ч гэсэн гавьяа байгуулсан л хүн. Харин манай нөхөрт бол даанч хэлэх үг алга гэв.

	Генерал өрөвдсөн янзтай: 

	— Дэндүү мэрийсэн юм даа. Улс төрийн бодлоготнууд нэг их наана цаана бололгүй, ажил хаягчидтай арай болгоомжтой байж үз гэж олон удаа зөвлөж үзсэн юм сан... Одоо тэгээд энэ их тамхиа яана гэж бодсон хүн бэ? гэнэ.

	Ирина хэнэггүйгээр

	— Мэдэхгүй л дээ. Яах гэж байгааг нь сонирхдоггүй шүү гэв.

	Генерал зэмлэнгүйгээр: 

	— «Сонирхдоггүй» гэдэг чинь юу гэсэн үг вэ? гэж гайхна.

	Аливаа чухал юм болгоныг авгайтайгаа зөвлөж сурчихсан мань генерал энэ удаад ч түүнийхээ үгэнд орж тамхины наймаа гүйлгэхээр шийдсэн ажээ.

	Ирина тэгэхэд нь: 

	— Би даанч худалдаа наймааны талаар юм мэддэггүй хүн л дээ хэмээн тайлбарлав.

	Зочны нүүр лүү нүдний булангаар хялам хийсэн тэрээр зүс царай нь хачин болчихсон суугаа нь зүгээр нэг ирээгүй, ямар нэг юм гуйх гэж ирж л дээ гэж мэдэв. Энэ бол цэргийн ихэнх том дарга шиг мэх заль хэрэглэхийг мэддэггүй нь сайхан амьтан бил ээ.

	— Танай нөхрийг нөөцөлсөн тамхиа Кондоянисд худалдах гэж байгаа гэлцэх юм хэмээн холуур тойруулав.

	— Дэмий үг!.. Тэр ч арай үгүй байх даг аа.

	— Кондоянис өчигдөр орой танайд ирсэн гээ биз дээ.

	— Хэн тэгж байна вэ?

	— Лихтенфельд

	Ирина тоосон шинжгүй: 

	— Ёсыг бодож ирээд л явсан. Таныг ч гэсэн залсан, харин ирээгүй шүү дээ гэв.

	— Түнштэйгээ тусгүй яриатай болчхоод чадаагүй.

	— Таны тэр түнш хэн юм бэ?

	Генерал арга барагдсан янзтай санаа алдан: 

	— Нэг тэнэг толгой!.. Танай пүүст байсан даа... Баташки гэж гэв.

	— Дуулсан л хүн байна.

	— Одоо ч бүр гараад өгсөн шүү дээ.

	— Та тэгээд түншлэхээ больчихгүй яасан юм бэ?

	— Сайн техникч байгаа юм. Би гэдэг хүн чинь тамхины талаар мэдэх юм паг шүү дээ.

	Генерал хар чавганы дарснаас нэг хөнтрөөд, алс тийш харан гөлрөв. Тэнгисийн зүгээс зөөлөн салхи сэвэлзэнэ. Нар баруунаа хэвийжээ. Дарвуул нь пөмбийсөн загасчны завь залхуу нь хүрсэн янзтай эрэг рүү дөхнө. Генерал Кондоянистай наймаа хийх тухайн яриаг дахин санаад: 

	— Үнэн бол зүгээр л хэрэг сэн дээ... Хийдэг л наймаа! Ядаж нэг маань ч гэсэн аргаа олж л байг гэв.

	Ирина тэгэхэд нь: 

	—Та тамхиа Германы папирос тамхины үйлдвэрт тушаачихсан уу? гэж сонирхов.

	— Өнөө маргаашгүй тушаана.

	— Тэгвэл ч та санаа зовох юмгүй болжээ.

	Генерал харин санаа алдаж: 

	— Бараг л тийм... Гэтэл бас л болоогүй байна. Бид гэдэг улс Германы папирос тамхины үйлдвэрт тохиролцсоноосоо таван мянган килограмм тамхи илүү гаргаад авчихсан юм... Найрамдал тогтоод, тамхи үнэ орвол бага зэрэг хожоо гарах байх гэж бодсон юм хуна даа... Юм юм яах ийхийн завдалгүй болоод өнгөрнө гэж хэн мэдэх вэ! гэж ярив.

	— Тэр тамхиа фон Гайерийг авахгүй гэж хэл. Германы папирос тамхины үйлдвэрт дор нь л авна.

	— Одоо би цаасан мөнгөөр даанч юу хийх вэ дээ? хэмээн генерал санаа алдав.

	Ирина дотроо гийчнээ тавлаж суулаа. Айхтар авгайн захиргаанд орж араатнуудын олзонд хошуу дүрж, адаг сүүлийн үед амиа аргалах учраа олж ядаж яваа нь энэ.

	Иринаг тэгээд: 

	— Тамхиа яая гэж бодож байна даа? гэхэд генерал: 

	— Энэ талаар л танай нөхөртэй зөвлөе гэж бодож ирсэн юм. Кондоянисд үнэхээр зэгсэн их тамхиа борлуулах гэж байгаа юм бол миний жаахныг хамтад нь өгчхөж болно шүү дээ... Тийм биз дээ?.. гэхэд сэтгэл нь догдолсон янзтай шал өөр дуугаар, — Энэ чинь ер нь тэгээд үнэнч шударга, нэртэй төртэй нэг болгар хүнд тус болж байна гэнэ.

	Шингэх нарны улаавтар туяанд генералын энгэр дээрх одонгийн олон лент гялалзана. Нэг талаар дэгжирхэж, нөгөө талаар Цагаан тэнгисийн засаг захиргааныханд нэртэй төртэй хүн харагдах гэж ийнхүү ярайлгаж явдаг ажээ. Ер нь хэзээний ийм нэг яриач, хөөрөөч, аятайхан энэ хүн Германы папирос тамхины үйлдвэртэй ч гэсэн тэгж их Эх орноосоо урвасан шарвасан нэр зүүхээр сүйд майд бололгүй өдий хүрсэн хэрэг. Гэлээ ч гэсэн нэр хүндээ нэгэнт бузарлаж, гавьяа зүтгэлтэй, олон одонтой генерал бус, ердийн нэг дамчин болж гүйцжээ. «Сайн эр Баташкийн» заавраар ээлжит анд мордохдоо л ингэж одонгийн лент ярайлгасаар яваад салж чадахаа больчихсон нь энэ биз ээ. Энэ хүний нэр нүүрийг өөр бусад өдий төдий нэр нүүр балласан аанай тамхи ингэж бузарласан юм.

	Генералыг гарахад хав харанхуй тэнгэрт од мичид түгчихсэн, тэнгэрийн заадас цайран байлаа. Ирина туслахыг л бодъё гэж дуртай дургүй амлажээ. Жаахан азнаад фон Гайер луу утасдвал цаадах нь Фрушмут завиа өгнө гэсэн, маргааш явцгааж болох боллоо шүү дээ гэв. Өглөө шууд зогсоол дээр уулзахаар тохирлоо. Борис, Костов хоёр ирээгүй учир Ирина ганцаараа оройн хоол идээд, хинин уусны дараа өрөөндөө орж тагнуулын тухай ямар ном унших вэ гэж бодов. Тагнуулын тухай номоос өөр ном зохиол сонирхохоо больсоор нэлээд уджээ. Борис, Костов хоёрыг хүлээж байгаад ирэхлээр нь маргааш өглөө фон Гайертай арал тийш явахаа дуулгая хэмээн бодож хэвтэх сандалд хажуулаад, зүүрмэглэжээ. Борис, Костов хоёр «Никотиан» пүүс Германы папирос тамхины үйлдвэрт бэлтгэснээсээ гадна хоёр зуун мянган килограмм тамхи боловсруулж байгаа зэргэлдээх нэгэн хот орж, ирэхдээ тувт машинаар явсандаа ядарчхаад шөнө дундын хэрд ирэв. Тус пүүс бас Кавалад гурван зуун мянган килограмм тамхи боловсруулж байлаа.

	Ирина ердийн зүүд шиг боловч эргэж ирэхээ нэгэнт өнгөрсөн бага балчир насны баясал жаргалыг нэхэн бодогдуулсан нэгэн хачин, учир нь олдохгүй зүүд зүүдлэв. Зүүд нь гэнэт замхарч, ямар нэгэн амьтан муухай дуугаар архирч хүржигнээд байх шиг санагдав. Ирина сая нэг сэрж машины бүрээ дуугарч байна гэж мэдлээ. Костов том төмөр хаалга дэлгэж, машин гарааж руу нь оруулаарай гэсэн дохио Виктор Ефимичид өгч байгаа нь энэ. Ирина сандалд хэвтсэн хэвээр, хэсэгхэн зуур үргэлжилсэн зүүднийхээ учрыг олохыг хичээж нэхэн бодов. Гэвч зүүд нь замхарч арилаад, бахь байдгаараа гунигт автаж, эргэн тойрныхоо эрүүл бус, мөхлөө хүлээж байгаа ертөнцийг зэвүүцэж эхлэв. Ийнхүү хөдөлгөөнгүй хэвтэх зуур нь Костов машинаа гараашинд оруулах нь дуулдлаа. Түдэлгүй Борис, тэр хоёр хооллох өрөөнд орж, Виктор Ефимич хоол ундыг нь авчирч өгөв.

	Ирина өндийж үс гэзгээ янзалсан болоод, доош буув. Сэтгэл догдлуулсан зүүд, нойрноос нь ул мөр үлдээгүй нүүр царай нь ердийнхөө эелдэг, хижээргүй болжээ.

	Ирина хооллох өрөөнд ороод: 

	— Ажил явдал чинь дуусаа юу? гэсэнд Борис: 

	— Арай л дуусаагүй. Гэхдээ овоо бүтэмжтэй шүү гэнэ.

	Ирина түүний ихэмсэг чанга дуугаар нь оройхон тийшээ зэгсэн балгачхаж дээ, тэгэхдээ овоо сайхан зантай байх чинь юу вэ гэж бодов. Түүнтэй Костов, бас Кондоянис тамхи үзэхээр явжээ. Наймаа нь ч тохирсон бололтой.

	Ирина зэвүү нь хүрч: 

	— Чиний энэ ажил явдал ер нь чухам хэзээ дуусах вэ? гэж шалгаалаа.

	— Жаахан хүлээж үз, хонгор минь! Би чинь хэд хоног сайн бодож боловсруулна. Тэгээд л хөөрхий чинь Салоник орж үйлдвэрээ үзэж хараад, гэрээ хийнэ дээ хэмээн Борис сайхан загнаж гарыг нь илж таалах гэсэн нь бүтсэнгүй, эв дүйгүй хуурамч хөдөлгөөн төдий болжээ.

	Иринаг өөр лүү нь эргэж: 

	— Энд чинь шатаж үхэх хүсэл надад алга... Танайх чинь гал өрдчихсөн зуух шиг яасан ч халуун айл вэ?.. Бясаа ч гэж тоймгүй юм шиг байна гэсэнд мэргэжилтэн хэнэггүй царайлан: 

	— Тийм ээ, тун халуун газар байгаа юм. Харин бясааны тухайд гэвэл арай ч юу юм бэ, танд л тэгж санагдсан биз!.. Танд дарс хийх үү? гэв.

	— Хэрэггүй.

	Костов дэндүү жаргаж цэнгэж явсны шан болсон цээжнийхээ өвчин хөдлөх янзтайд уцаарлах зуур аягандаа дарс дүүргэв. Тэгээд халаасандаа авч явдаг хайрцагтай эмийг тэмтрэн: 

	— Таны уйтгар чилээг гаргах талаар нэг юм боддог хэрэг ээ гэхэд нь Ирина: 

	— Та нартай та наргүй болчхоод байна. Маргааш арал тийшээ явлаа гэвэл мэргэжилтэн: 

	— Хэнтэй тэр вэ? гэв.

	— Фон Гайертай.

	Хэн ч дуугарсангүй нь хэрүүлийн дохио байлаа. Үүнийг мэдсэн Костов эр эм хоёрт сайхан нойрсохыг ерөөгөөд шалавхан гарахын түүс болов.

	Борис ууртайгаар: 

	— Фон Гайер юу болоод чамаас салахаа болино вэ? гэнэ.

	— Бас л бахь байдаг яриагаа үүсгэх нь үү? Тэгээд би ганцаараа явах хэрэг үү. Хэн нэг хүн надтай явах ёстой биз дээ?

	Ирина ингэж асуугаад инээв. Нэгэнт хамаагаа алдаж хайхрахаа больсон Ирина хуураад, худлаа хэлээд юу хийх вэ гэж боддог болсон боловч хэрүүл шуугиан дэгдэхээс л болгоомжилдог болжээ.

	— Би зөвшөөрөхгүй! хэмээн Борис зандрав.

	— Одоо яаж больё гэх вэ дээ, тэнэг тэгээд бас эвгүй болно... Фрушмутийн завийг хэлээч гэж би өөрөө фон Гайераас гуйсан юм.

	Борис суудлаас босон харайж сүртэйгээр: 

	— Би зөвшөөрөхгүй! Ажилчин албан хаагчдын минь өмнө нүүрийг минь тэгж улайлгахыг зөвшөөрөхгүй... Чиний ямаршуу байр байдалтай болоод байгааг Софигоор нэг ярьж байна. Гурван жил нууцаар янагласан чинь багадаад байна уу? хэмээн хашхичив.

	Ирина хүйтнээр: 

	— Тийм ээ, чиний даалгавраар л тэр шүү дээ хэмээн уур омгийг нь дарлаа.

	Борисын хилэгнэж хачин муухай болсон нүүр царай ташуураар ороолгоод авсан юм шиг татавхийв. Аль дивангарын тэр нэг өдөр сүмийн дэргэд анх үнссэн ч одоо хэр нь муугүйг нь Ирина мэдэх тул өөдөөс нь яг ширтэн учир зүггүй инээв. Хагартлаа баяжаад хангалуун сайхан яваа гэхэд харин хөөрхий өөр хүүхэн гээгүй өдий хүрсэн юм шүү. Харин даанч ховдог шунахайдаа л болж, «Никотиан» пүүсийнхээ төлөө хоёр ч удаа өөдгүй зан гаргасан юм. Тиймд нь ч Ирина ингэтлээ хайрлаж өрөвдөхөө больсон, одоо ингэж царай зүс нь хачин болж, амьдралд нь нэгэнт эргэж ирэхээс өнгөрсөн тэр нэгэн зүйлийг олж харахыг горилон гунигтай гөлөлзөж байгааг нь хүйтнээр ажиж суулаа. Багтартлаа уурласан бас тэгээд гол нь гонсойн харласан Борис сандалд лагхийн суугаад, өөрөө өөртэйгөө ярих мэт сөөнгө дуугаар: 

	— Явуулахгүй дээ... юу ч болсон хамаагүй... Хаана байсан хамаагүй, зогсоол дээр явж очоод ч хамаагүй хэрүүл шуугиан дэгдээнэ дээ... хэмээн үглэхэд нь улам уурласан Ирина хорсолтойгоор;

	— Тэгээд үзээрэй л дээ! Тэгвэл Кондоянистайгаа дахиад уулзахгүй гэж мэдээрэй гэв.

	— Юу гэнэ ээ? Намайг бас айлгах санаатай юу? хэмээн Борис дахин догширлоо.

	— Айлгах гэсэн хүн алга. Зүгээр л сануулах гэсэн юм.

	— Юун тухай тэр вэ? Намайг гестапо барьж аваад явах хэрэг үү?

	— Чамайг биш, Кондоянисыг.

	Борис жаахан гайхав. Архинд хордсон ухаан санаа нь удаан ажилладаг болсон юм. Тэгээд сая нэг учрыг олсон янзтай: 

	— Бид хоёрын наймаанд саад хийх санаатай юм биз дээ? гэнэ.

	— Чи л өөрөө хэрүүл шуугиан дэгдээж саад хийх гэж байна шүү дээ!.. Одоо мэдэв үү?.. Чухам одоо л фон Гайерийн анхаарлыг Кондоянисоос хөндийрүүлэх хэрэгтэй болоод байна гээд, Борисыг сая ухаан орсон хүн шиг

	— Аа мөн! Чи минь урьд өмнөх шигээ аргалах гэж бодсон уу? гэхэд нь Ирина ууртайгаар;

	— Тийм ээ, тэгэхдээ харин урьд өмнөх шигээ биш шүү! Фон Гайер аятайхан санагддаг болсон юм... Чиний эрх ашиг, миний хүсэл хоёр нийцдэг болоод байгааг л чамд хэлье гэж бодсон юм гэв.

	— Өө тийм үү?

	Байдал өөрөөр эргэсэнд яах учраа олж ядсан Борисын харц арчаагүй гөлийнө. Архидсаар байгаад мангуурсан тархи толгой нь мунгинаж, алдаг оног бодож боловсруулдаг болжээ. Тамир тэнхээ тасарч ганцаардсан араатан шиг болсон хэр нь ховдог сувдаг санаа нь дийлээд, хайртай сэтгэлтэй байсан цорын ганц хүүхнээ ч юманд бодох шинжгүй шүү гэж Ирина бодож суув. Айж эмээх цаг нь ирж, хамаг нүглээ мартагнахын түүс болохдоо гашуун ус залгидаг болсон, гарцаагүй балрахаа ухаарч, ганц дотно хүний нь туслалцаа хэрэгтэй болсон яг ийм үед ч хамаг амьдралыг нь балласан «Никотиан» пүүс санаанаас нь салдаггүй байна шүү. Хүүхэн ийнхүү бодсон боловч чухамдаа тийм биш байлаа. Архичны арчаагүй байдалтай харагдсан арай ч бас тиймгүй ажээ. Борис чухам дээрээ «Никотиан» пүүсээс болж нэгмөсөн баларснаа ухаарч ашиг хонжоо харах цорын ганц хуульд толгой мэдүүлсэн энэ ертөнцөд даан ч ганцаараа болсноо мэдэж харамсав. Авгай хүүхэд ч үгүй, анд нөхөд ч үгүй хоцорчээ. Тамхинд хордож хоосорсон хөндий тархинд нь жирийн хүмүүсийн хүнлэг санаа сэтгэлийн ул мөр ч үлдсэнгүй. Хүнд өвчтэй эхнэрээ амьдаар нь шахуу авсалж, аав ээжээ бараг мартан, төрсөн дүүгээ там руу түлхэж, амраг хүүхнээ арилжин, улс амьтныг хяхаж хавчин, өдий төдий ажилчдыг өлсгөлөн гуйланчлалд хүргэжээ. Олон жилийн турш улс орны толгой мэдэлцэн бүхнийг захирч бүгдэд ад үзэгдэж гүйцжээ. Гэтэл тийм лут мундаг болгосон тэр ертөнцийн нь өмхөрч ялзарсан үндэс суурь ийнхүү ганхдаг байжээ. Үгээгүй ядуус өндийн босохоор зэхэж, нийтээрээ сүйрэх, «Никотиан» пүүс ч балрах мөч айсуй бил ээ. Маргааш гэхэд юу болохыг мэдэхээ болиод, айх алмайрах бухимдахаас цаашгүй болсон Борис аргаа барагдахад архидахаас өөр арга ухаан бодож олсонгүй. Гэтэл архи бол ухаан мэдрэлгүй болгож, үхэл рүү хөтлөхөөс өөр ашиг нэмрээр бага бил ээ. Борис өөрийг нь өрөвдөж хайрладаг, ганцаардаж гүйцсэн биед нь ижил хань болдог хэн нэг хүн байгаасай гэж хүсэж байсан удаа огт үгүй бил ээ!.. Цорын ганц тийм хүн нь Ирина л байж чадах байлаа. Энэ хүүхний дэргэд «Никотиан» пүүс тэр аяараа, түүний ололт амжилт юухан ч биш байв. Гэтэл амьдрал нэгэнт баларч гүйцээд, алдаа эндлээ хэчнээн ч гэмшээд нэмэргүй болжээ. Цаг нь өнгөрсөн, гунигт хайр сэтгэл гэнэт ингэж дүрэлзсэн нь ч хэзээ язааны нь хар амиа хичээх цорын ганц бодолд хөтлөгджээ. Борис гэнэт уурлахаар үл барам галзуурсан юм шиг: 

	— Тийм бий, хар өлөгчин минь?.. Нууц амрагтайгаа хоёулхнаа зугаалъя гэж бодоо юу?.. Тэгнэ байх аа гайгүй!.. Эндээс ганц ч алхам холдож болохгүй!.. Кондоянис ч хамаагүй... наймаа ч хамаагүй, Германы папирос тамхины үйлдвэр, гестапо ч хамаагүй! Юунаас ч би айхгүй!.. Юунаас ч гэж байна шүү!.. Юунаас ч айхгүй!.. Бүр юунаас ч! хэмээн тэнхээ байдгаараа бархирав.

	Энэ чинь Борис гэж үү?.. Ирина эхлээд согтуудаа болоод агсарч байна гэж бодсон боловч олон жил хүсэж хүлээсэн тэр мөч нь сая нэг ирснийг даруй мэдлээ. Ингэж хүн шинжээ олж, хар амиа бодсоор хэр нь, хайр сэтгэл нь ноцдог, адгуус амьтан шиг харамласан хэр хардах сэтгэл төрдөг байжээ! Ингэж бас намайг «Никотиан» пүүсээсээ, наймаа хонжоо, фон Гайераас, Германы папирос тамхины үйлдвэрээс илүүд үздэг юм байжээ!.. Иринагийн сэтгэл бага зэрэг догдолж, бахархах, тав нь ханах сэтгэл төрсөн боловч баярласангүй. Одоо ямар ч боллоо гэсэн ялгаа юу байх вэ... Арван хоёр жилийн нүүр үзэж байгаа үнэнч бус, үргэлжийн ярвигтай амьдрал Борисыг хүний оронцог болгож, шунал, тачаал, заль мэх нийлээд Иринагийн сэтгэл зүрхийг хөндий хоосон болгожээ. Хэн хэний нь тамхи л ингэж балласан хэрэг!.. Хайр сэтгэлийн хэрэг одоо юу байна вэ?.. Борисын гадаадын банканд гуйвуулсан швейцарын франк, америкийн доллар, германы гульден л хэрэг болбол болж мэднэ. Ер нь тэгээд лойж гүйцсэн хэр нь хартай, ухаан мэдрэл базаахгүй болсон хар хүн дагуулаад хааяагүй явж байна гэдэг юун сайхан байх вэ. Хэнд ч хэрэггүй хог новш шиг хаяад явчихвал явчих л байна. Сүүлийн хэдэн жил хураасан алт мөнгө, франк, доллар, гульден аль алин нь овоо болсон.

	Ингэхлээр ер нь Борисын хэрэг юу байх вэ дээ? Ёстой л хог новш гэсэн үг.

	Ирина ийнхүү бодож сууснаа нам дуугаар: 

	— Дуугаа тат! Би ерөөсөө маргааш Софи явлаа гэв.

	— Тэнд очиж завхайрах нь уу?

	— Үгүй. Чамаас сална.

	— Юу? Сална ий? хэмээн дуу тавьсан Борисын гөлийсөн хоёр нүд том болж, хамаг биеэ чичиртэл хачин муухай инээж, — Өөдгүй муу амьтан чи овоо зүгээр юм бодож дээ!.. Хохирлоо төлүүлээд, хувиа шаардах юм биз дээ, тийм үү?

	Ирина зэвүүцсэндээ: 

	— Хар муу тэнэг!.. Чиний хөрөнгө мөнгө надад огт хэрэггүй гэж үгийг нь тасалдуулав.

	— Чи тэгээд намайг зөвшөөрнө гэж бодож байна уу?

	— Юуг тэр вэ?

	— Салахыг.

	— Чиний зөвшөөрөх эсэх надад падгүй... Миний дургүй хүрээд байна... Чиний энэ зан ааш, архи дарс, агсан согтуугаас хоёр яс хагацвал яасан ч яах вэ... Шүүх юу ч гэж шийддэг байлаа гэсэн чамтай би нэг овоохойд толгой хоргодохгүй.

	Эрмэлзэж чармайдаг байсны ачаар энэ бие эрүүл саруул, ухаан санаа цэцэн цэлмэгтээ бардам байдаг Ирина Борис руу тайван, юу ч болоогүй юм шиг харна. Эрвэгэр хоёр нүдэнд нь эр нөхрөө ингэж хулхи нь бууж, хуншийчихаад байгаад бах тав нь ёстой нэг ханаж байгаа бололтой доогтой байдал илэрхий. Нас бие гүйцэж, навч цэцэг шиг дэлгэрч яваагийн учир бүр ч намбатай сайхан харагдана. Хүрэн хар үс гэзэг нь өтгөн их, хамаг бие нь толигор цагаан, хөдөлж байгаа нь хөнгөн шингэн, уян сайхан. Хаанаас нь ч харсан өөрийнхөө л төлөө өөрийнхөө л зоргоор байдаг хүүхнүүдийн намба төрх илт. Өөр бусдыг тонож дээрэмдсэн тэр хүн л өөдтэй сайхан, өнгөтэй зүстэй явдаг энэ нэгэн ертөнцийн ганц чимэг, урдаа барьдаг юм нь гэлтэй.

	Өөдөөс нь харж суугаа Борис хамаг юм ингээд дуусаж байгааг, яг хэрэгтэй болсон энэ мөчид нь яаж ч тогтоож чадалгүй алдах болсноо ухаарлаа.

	Иринаг ийм зам руу өөрөө л олон жилийн турш түлхэж ирснээ ч мөн ухаарч, ядуу нэг муу жаал явсан тэр цагаасаа өнөө хүртэл яах ч аргагүй юмтай анх удаа ингэж тулгарснаа сая л нэг мэдлээ. Эхнэрээсээ салж энэ бие ганцаар хоцрох, эсвэл хэнтэйгээ яаж юу хийж байгааг нь хэрэгссэн шинжгүй явах хэрэгтэй болжээ. Салчихна гэхэд болмооргүй санагдан, урьд өмнөх шигээ хэрэгсэхгүй явна гэж бодоход уур нь хүрнэ. Ирина энгүй сайхан болсныг мань эр одоо л мэдэж, тасрах гэж байсан тамир тэнхээ нь сэргэжээ. Ингээд бодоход Иринагаас хэрэгтэй юм гэж байхгүй болсон учир юу гэснийг нь хүлээж, ямар ч байсан бууж өгөхөөс өөр замгүй болов. Бусдын эрхшээлд орж арга нь тасарсан амьтан шиг зодож хашраачихсан гөлөг шиг өөдгүй, хүлцэнгүй номой царайллаа. Дуу шуу ч үгүй болж, эргүү туссан адгуус шиг гөлийнө.

	Иринаг ам нээж: 

	— Хэрүүл шуугиан тариад юу хийх вэ. Би маргааш Софи руу явна гэхэд: 

	— Хэрүүл шуугиан тарихгүй... Тэр арал руугаа л явж байхгүй юу гэнэ.

	Борис шарз хундагалж ганц хөнтрөөд, лонхтойгоо барьсаар өөрийнхөө өрөө рүү гэлдрэв. Ирина араас нь ухасхийн лонхтойг булааж авлаа.

	— Чи минь яаж байна вэ? хэмээн Борис гайхаж, согтууран инээнэ.

	— Их уувал аюултай.

	— Чи юунд нь зовсон юм бэ?

	— Хэн хэн маань эрхгүй хүн шүү дээ, тэгээд л зовж байна.

	Борис архи хэтрүүлчихвэл агсам тавьж магадгүй гэж бодсондоо л Ирина ингэж лонхтойг нь салгаж байгааг ухаараад: 

	— Тийм байдаг байж. Тэгвэл яая гэх вэ, хэн хэндээ эрхгүй хүн шиг байж үзье гэв.

	Ирина хүлцэнгүй инээмсэглээд: 

	— Тэгье л дээ!.. Хэн хэнтэйгээ хэрхэн ямраар харилцаж байх ёстой болсноо одоо ойлгосон биз дээ? гэж асуув.

	— Ойлголоо.

	Борисын дуу цаанаа л нэг хачин, хөндий хоосон сонстов.

	Ирина тэгэхэд нь: 

	— Сайхан нойрсоорой гэлээ.

	 

	 

	Ирина өрөө рүүгээ очих замдаа Костовын өрөөний үүдийг тогшив. Хаалга нээгдэж цаана нь гэрийн торгон хувцас өмсчихсөн мэргэжилтэн зогсож харагдлаа.

	Нойрмог дуугаар: 

	— Муудалцаа юу? гэхэд нь Ирина хэнэггүйгээр: 

	— Тэгсэн. Та маргааш надтай арал тийш явахгүй юм уу? гэв.

	— Та чинь фон Гайертай явна гээгүй бил үү?

	— Тантай л явах сан гэж бодож байна.

	— Танд бас хажуугийн нэг халхавч, хүн хэрэг болдог хэвээрээ юм гэж үү?.. Үүнээс чинь би бүр залхаж гүйцжээ. Маргааш нэг олигтойхон амаръя гэж бодсон юм сан.

	— Тийм бол яах вэ дээ. Сайхан нойрсоорой.

	Ирина өрөө рүүгээ түргэлэв. Костов араас нь ширүүнээр: 

	— Чөтгөр ав!.. Ингэхэд ер нь яаж танд үгүй гэх вэ дээ? гэлээ.

	Ирина өрөөндөө орж ирсэн хойноо ядарч байгаагаа мэдлээ. Гэхдээ бүгчимдэж ядарснаас биш Бористой муудалцсанаа юман төдий ч тоосонгүй. Ирина бол уурлан уцаарлах, гуних гомдох аль алиныг ч дорхон нь мартаж чадна. Борис өдөржингөө уусан, одоо лав ууж байгаа, өөрт нь тун мууг мэдэж байсан хэр нь уухыг нь болиулъя гэж огтхон ч бодсонгүй. Борис одоо яаж ч байсан хамаагүй. Хүний хүн, хүн ч гэж дээ балрахынхаа даваан дээр гарсан хүн санагдана. Түүний төлөө санаа зовох юу байна вэ?.. Хүний төлөө гүйцлээ, хар толгойгоо бодох цаг болж. Ингэж залхуу хүрч, уйдаж унжийгаад байдаг чинь тархи толгой ядарсных биз. Ядарсандаа л ингэж баярлах, гомдохоо мэдэхээ байжээ. Эргэн тойрныхоо амьдралд гутарч гүйцсэн хэр нь ангижран салж нэгэнт чадахгүй болжээ.

	Ирина орондоо орж, янжуур асаагаад, маргааш арал тийш явах талаараа бодож эхлэв. Фон Гайерийн биеэс ямар нэг шинэ, хөрсөн сэтгэлийг нь бүлээцүүлэхүйц юм эрж олох гэж эргэцүүлэн бодсон боловч юу ч олсонгүй. Герман эр аятайхан харагдахаа болиод уджээ. Дундад зууны үеэс үлдэж хоцорсон, хэзээний л нөгөөх хоосон сайхан амтай хэвдээ шүү дээ. Ирина харин өнөөдөр анх танилцаж байсан тэр хүн маань байна гэж бодохыг хичээнэ.

	Нээлттэй цонхоор бүлээн чийг сэнгэнэж, торны цаана шумуул шунгинана.

	Ирина янжуураа унтрааж, лаагаа үлээв. Өмнөд нутгийн шөнө ямар нэг гунигтай дуу чихэнд чийртэй оргино. Нэгэн газраас үл мэдэх намуухан чимээ гарна. Гэнэт буу дуугарч, явган хүний замаар тахтай гутлын чимээ тачигнаж, мотор хүржигнэж эхэлснээ түдэлгүй дахин нам жим болов.

	
IX

	Завь эргээс холдож, боомтын болгар түшмэд «Никотиан» пүүсийн ноён захирлын авгай нөхрөөсөө өөр хоёрын хоёр эртэй арал орохоор явж байгааг хүн амьтанд хэлэх ярих юмтай боллоо гэж олзуурхсан янзтай доогтой харцаар үдэж хоцров. «Никотианы» захирал лойж гүйцээд, эхнэр нь ч иймэрхүү байхаас ч яах вэ дээ гэж бодмоор болсныг хэн хүнгүй мэдэх бил ээ. Ямар нэг баян грек хүнээс хураасан биеийн тамирын моторт завины ажилчид гэвэл арван долоо, наймтай бол уу гэмээр хоёр герман хүү ажээ.

	Ирина эргэж харав. Тэнгисийн булангийн дөлгөөн усанд тамхины агуулахууд нүүрээ тольдох адил. Эндээс хот руу харахад эртний венецийн цайзын ёроолоор овоолсон хэсэг цагаан хад чулуу гэлтэй. Агаар цэвэр тунгалаг, хурц нартай боловч тэнгисийн ус сэрүү татуулсан халуун биш сайхан өглөө байлаа. Фон Гайер арал тийш бодлогоширсон янзтай ширтэн, Костов цагаан өмдөө муухай болгочихгүйн тулд хөндлөвч дээр явган сууж явах гэж хичээнэ.

	— Завь маань биднийг хүлээж байх юм байгаа биз дээ? хэмээн Иринагийн асуухад герман эр: 

	— Эргэж ирнэ. Комендатурт хэрэгтэй гэнэ бил ээ гэв.

	— Тэгвэл усан цэргүүдээр хэлүүлэх хэрэгтэй юм шүү. Костов өнөө оройдоо буцах ажилтай гэнэ бил ээ...

	Иринагийн энэ үг арал дээр хэд ч хоносон болно гэсэн үг байсныг ойлгосон фон Гайерийн сэтгэл хөдлөв. Гэтэл нэг зүйл санаанд нь орж урмыг нь хугалав. Юун гэвэл энэ удаагийн нь зугаалга нэг л тусгүй эхэлжээ. Завиа өгөөч гэхэд нь Фрушмут дух үрчийлгэсэн бол ийм цаг үеэр зугаалах гэж шийдсэн даргынхаа хөнгөн хийсвэр зан гаргасанд Германы папирос тамхины үйлдвэрийн албан хаагчид зэгсэн гайхжээ. Дитрих авхай Софи дахь захиргаандаа хоёр нууц цахилгаан утас илгээсэн нь мэдээж, Кондоянисын талаар шал дэмий яриа сэдлээ. Арын албаны хурандаа: еэ дээ ер нь цэргийн машинаар хувийн пүүсийн тамхи тариа тээвэрлэж болохгүй хэмээн тээнэгэлзсээр. Фон Гайерийн сэтгэл зовох энэ мэтийн юм бишгүй боловч нөмрөн айсуй аюул, хаяанд ороод байгаа сүйрлийн гунигтай боловч тааламжтай совин, сүүлчийнхээ хэдэн өдрийг өнгөрүүлж байна шүү дээ гэдэг бодол сэтгэлээс нь үл гарна. Алтан шар нар, хөх мөнгөн тэнгэр, тэнгис далай, Иринагийн гоо үзэсгэлэн хослоод сэтгэл санааг нь сэргээж уяруулан үхэл, амьдрал хоёрыг онц ялгаагүй юм шиг санагдуулна. Амьдрал, үхэл гэдэг хоёр зүйл бол герман хүний мөнх сүнс өөр өөр хэлбэр олж байгаа юм шиг байв. Фон Гайер үхлийн тухай аймшигт бодлоо ийм нэгэн аятайхан тайлбараар няцаагаад дахин тайвшрав.

	Завь зогсоолын далан өнгөрч, намхан хөх ногоон давлагааг дамжин алгуур хөвөлзөнө. Кавала, Сарышабаны цаадтайх толгой улам бүр холдон жижгэрч, арал ойртон томорно. Ёроолгүй гүн их тэнгис дундаас овойж харласан юу гээч вэ гэлтэй байсан бол яваандаа тэнгисийн ус руу шааж орсон налуу хормойт салбар уулс болж хувирлаа. Ойртох тусам уулсын орой, нуга хөндий, битүү ногоон нарс, инжрийн ой шугуйг цайвар элсэн тал бүхэн нь тунгалаг нарны туяанд гэрэлтэн тодорно.

	Энэ бүхэн үзэсгэлэнтэй сайхан хэр нь Иринагийн өчигдөр оройноос хойших уйтгар гунигийг сэргээж эс чадна. Эргэн тойрны юм бүхэнд энэ хүүхний ийнхүү гутарч гүйцээд явааг хажуугийн хэн ч үл анзаарахаар бил ээ. Өнөөдөр түүний хувьд өмнө зүгийн үзэсгэлэнтэй сайхан энэ байгаль өнгө зүсээ алдсан санагдаж, арал орох гэж яваа нь аятайхан сайхан зугаалга биш хийх юмаа олж ядахдаа хий дэмий тэнэж яваа мэт байлаа. Фон Гайертай ойртлоо гээд юу нь сонин, сайхан байх вэ дээ гэсэн бодол дахин төрөв. Өнгөн дээрээ бол өөр шиг нь өвөрмөц байр байдалтай энэ эрийн сэтгэл зүрх ч өөрийнх шиг нь үхээнц дорой, хоосон хөндий болчхоод байгаа. Урьдын явдлаа сэргээгээд ч олигтой сайхан санагдаа гэж үү дээ, хэн хэнээсээ жигшээд, хэлж чадахгүй дур гутаад л өнгөрнө байх. Юу нь л тийм сонин сайхан болоож дээ. Бахь л байдаг шүү дээ!.. Эргэн тойрны минь амьдрал ийм булай муухай амьтан болгочихжээ. Юм болгоныг амталж шимтэлж, юм болгоныг туршиж шалгаж, юм болгоноос яндаж үзлээ. Одоо надад хавьтсантайгаа наалдаж, харсантайгаа сээтгэнэж явах тачаангуй зангаас өөр юу ч үлдсэнгүй.

	Ирина жолооны ар талд сууж яваа залуу усан цэргийг харсан даруйдаа ийнхүү гэнэт ухаарчээ. Залуугийн нүүр царай багаараа, нүд нь ногоон, хацар нь ягаан, ёстой усан цэргийн хувцас өмсчихсөн бүсгүй гэмээр. Усан цэрэг ичиж зовсондоо царай нь улайв. Тэр тусам нь Ирина хавьтах юм сан гэж завхай зайдан хүүхний зангаар битүүхэндээ бодсон боловч нэр нүүрээ хийх газаргүй болно гэсэн үг гэж ухаарав.

	Тэгээд янжуур асааж, эгдүүтэйгээр: 

	— Энэ арал дээр чинь зочид буудал гэж өөдтэй юм байдаг юм уу? гэхэд нь мэргэжилтэн: 

	— Байлгүй дээ. Бясаа нь барьж иднэ шүү... Таныг би танил хүүхэн Кристалогийндоо байлгачихна гэв.

	— Тэр Кристало гэдэг чинь юун хүүхэн юм бэ?

	— Хайр сэтгэлтнүүдийг халамжилж үзэхдээ гойд... Афродита дагина л гэсэн үг.

	— Өөрөөр хэлбэл эр эм нийлүүлэгч юм биз дээ?

	— Юу гэсэн үг вэ!.. Та грекийн ёс заншил огт мэдэхгүй байна... Тэднийх тийм хөлсний эмсийн газар шиг айл биш.

	— Миний хувьд бясаатай буудал нь дээр.

	Костов юм хэлсэнгүй. Зүрх, зүүн гар хоёрын нь хэзээ язааны өвчин хөдөлсөн бололтой нүүр нь ярвасхийв. Насан туршдаа наргиж, аль байдаг сайн сайхан болгоныг идэж ууж, архи тамхи хольж өдий хүрснийхээ зохих шанг бага зэрэг хүртэж байгаа нь энэ бил ээ. Өөр бусад нүгэл үйлдсэн Пьер гуай арай илүү хувь хүртээд, аль хэдийнээ очих газраа очсон бөгөөд фон Гайер, Борис хоёр ч хоцрохгүй хүртэх цаг нь иржээ. Энэ бол хорт тамхины алтан шар навч бөгтөр болтлоо түүж байж хэдхэн зоос олж амиа аргацаадаг мянга мянган ажилчны уур хилэн, хараал зүхэл хуралдаж бөөгнөрсөн хэрэг. Костов хэсэг тонгойж суугаад, сая нэг толгой өндийлгөв. Өвчин нь хөдлөөд намдсан боловч духанд нь хөлс бурзайсан хэвээр. Ирина руу харж муухан инээмсэглэсэн нь санаа зовохын хэрэггүй гэсэн янзтай. Ирина тэгэхэд нь: 

	— Өршөөгөөрэй! Халуун наранд удаан явах танд аюултайг мартчихаж гэв.

	Мэргэжилтэн өөрийгөө үхэж байсан ч яах вэ гэсэн янзтай гар хөдөлгөж, инээмсэглэв.

	Фон Гайер жолоо барьж яваа усан цэрэгт дөхөж суугаад юм ярилцаж явав. Ирина, Костов хоёрын болгар хэлээрээ юу ярилцаж байгааг сонсоогүй юм уу, аль эсвэл сонссон атлаа сонсоогүй дүр үзүүлсэн эсэхийг бүү мэд.

	Ирина завины хашлаганы цаад руу тонгойж харна. Тэнгисийн ус маргад эрдэнийн өнгөтэй агаад ёроолын нь торгон цагаан элсэн дээр нарны туяа наадан цэхэр ногоон медуз нааш цааш сагсалзан явна. Гэнэт усны өнгө хар бараан болж, ёроол нь харагдахаа болив. Салхи шуургатай үед давлагаанаар эргийн элсэн дээр шидэгдсэн байдаг элдэв янзын өргөс арьстан, нялцгай биет амьтны үүр болсон өтгөн ногоон замаг тааралдаж эхэллээ. Ирина усны ёроолын амьдралд сонирхол татагдсандаа болоод, хамт яваа улсаа ч мартжээ. Эдгээр бүдүүлэг амьдралт, болхи тэнэг амьтан энэхэн үест аятайхан ч аж төрдөг юм шиг санагдана. Ингээд медуз болж хувирмаар бодогдсон боловч эргэн тойрныхоо амьдралаас залхаж гүйцсэн хүн ийм дэмий юм бодоход хүрэх юм даа гэж ухаарав.

	Завь, нарс, инжир мод сэрвийсэн цагаан хад хясаан эргийн тушаа очлоо. Түдэлгүй нэгэн хошуу ороож, Лимений булан руу орлоо. Зогсоол дээр хэдэн грек, болгар түшмэд цугларсан нь завь хараад сонирхож байжээ. Грек хүмүүсийн зарим нь толгойгоо барьчихсан тонголзоно. Костовын цал буурал халимаг үс, цай авч уугаарай гэж түгээдэг өгөөмөр зан эндхийнхнийг ч ингэж мөргөж тонголзуулсан бил ээ.

	— Та нар чинь хаашаа очих улс вэ? гэж Костовын лавлахад Ирина ууртайгаар: 

	— Тэр Кристалогийнд чинь л очихгүй! гэв.

	— Дураараа бол. Дараагаар нь яваад очицгооно биз дээ.

	Хөлсний зөөгч Ирина, фон Гайер хоёрын чемодантай юмсыг ойролцоох зочид буудал руу авч одлоо. Костов зогсоолын жижиг гуанзанд очиж хоол захихаар явав.

	Кавалаас авчирсан сагстай юмаа нямбайлан гаргаж, ингээрэй тэгээрэй хэмээн нэгд нэгэнгүй зааварлахад нь грек гуанзны эзэн их л анхааралтай чагнаж, баян чинээлэг, бийлэг гарт хүний амнаас гарсан үгнээс ганцыг ч гээлгүй тогтоож авахыг хичээх мэт толгой дохино. Костов хоол захиалчхаад Кристалогийнд очиж худгийн хүйтэн усаар нүүр гараа угааж, чемоданд яваа цэвэр хувцас хунараа өмсөхөөр гарч одов. Энэ удаа харин халууцаж ядарсан, хавь ойрын юм болгонд уурлаж уцаарласандаа болоод хувцас хунараа солих гэж тэгтлээ их бодсонгүй. Өдөрт хэдэн янзын хувцас сэлгүүлж байна гэдэг ер нь шал дэмий юм гэж ухаарлаа.

	Гоёж гооддог нас нь ч аль хэдийнээ өнгөрсөн санагдав. Ер нь хувцас солиод ч юу хийх вэ гэж бодсон хэр нь баян чинээлэг, хээнцэр гоёороо хүн бүхнийг гайхуулах гэж хүсдэг Пьер эзний үеэс сурчихсан муу зуршил даа яаж ч чадахгүй баригдана. Тэгэхэд «Никотиан» пүүсээс тамхи авахаар ирсэн гадаадын хүмүүсийн нүдэнд олигтой өөдтэй харагдах хэрэгтэй байдаг байжээ. Костов мөн тэр үеэс л зочин гийчнийг зохих ёсоор дайлж цайлж сурсан бил ээ. Энэ бүхэн арилжаа наймаанд тус болдог аргагүй л хэрэгтэй, нэг ёсны нялгануур долигонуур зан шүү дээ. Тэр зуршил нь яваандаа «Никотиан» пүүсийн эзэн, ерөнхий мэргэжилтэн хоёрын хувьд хэвшил, сүүл сүүлдээ нэгэн зүйл өвчин болж газар авчээ. Пьер эзний хувцас хунар гэж хэдэн шүүгээ дүүрэн байх бөгөөд хувцсан дээр нь ялихгүй толбо суух юм уу үрчийж үнгэгдвэл амьдралын нь аль байдаг муу муухайг дэлгэчих юм шиг санаж дор нь тайлж, өөрийг өмсдөг сөн.

	Костов ийнхүү эргэцүүлэн бодож явсаар хувцсаа солихоо больё гэж шийдэв. Тэгэхдээ гэмшиж гутарсандаа биш, гучин жилийн утга учиргүй амьдралын турш сэтгэл зүрхэнд нь хуралдаж дагтаршсаар эцэс төгсгөлөө үзэх цаг эргэлзээгүй хаяанд орсон эдүгээ тэгтэл их зовоохоо больсон хэр нь тээр болсон хэзээ язааны тэр нэгэн хэнэггүй тайван, тоомсоргүй бодолдоо ийн хөтлөгджээ.

	Зогсоолын ар талын зоог, цайны газрын дундах жижиг талбайгаар өнгөрч нэгэн нарийхан гудамж руу ороход нь Чидун, анар, инжрийн мод холилдсон өтгөн ногоон цэцэрлэгийн завсар чөлөөгөөр цухуйсан нимгэн, туургатай хуучин байшингууд угтлаа. Цэцэрлэгийн зүгээс сэрүү татаж, анир чимээгүй, амгалан тайван ажээ. Харин өтгөн саглагар моддын оройгоор цэлийх цэлмэг хөх тэнгэр, хайлмаг шар нарыг харахад тэнд өдөр, энд шөнө байгаа юм шиг эрс ялгаатай.

	Мэргэжилтэн маань халууцаж нозоорчихсон, өмнөхөн нь ямаа хөтлөөд гүйж яваа шар үстэй бяцхан охин руу хааяа нэг харж гэлдэрнэ. Охин яарч ямаагаа байдаг тэнхээгээр угзрах нь араасаа яваа харийн хүнээс айсан янзтай. Харин ямаа нь байсхийгээд л хойш сууж, майлна. Костов охинтой зэрэгцэж өнгөрөөд явчих байсан боловч тэр охиныг, оюу эрдэнэ шиг цэнхэрхэн хоёр нүдээр харахад нь тээнэгэлзэн саатав.

	Энэ бол өлсөж зовсон өлөн зэлмэн, гунигтай харц байлаа. Хөөрхий минь ер нь есөн нас хүрээгүй, саваа шиг нарийхан агаад, уртадсан хуучин муу бошинзын нь цоорхойгоор ёстой л яс арьс болсон бие нь цухуйна. Шаргал царайг нь харваас хумхаа, сүрьеэ хоёрын аль нэгээр шаналж зовсон бололтой. Костов Кавалад иймэрхүү өдий төдий хүүхэдтэй тааралддаг сан. Тиймээс ч дэргэдүүр нь хэнэггүй өнгөрөөд явчихаар байсан ч энэ удаа чадсангүй. Энэ бол нэг л өөр, онцгой охин харагдаад өөрийн эрхгүй зогтусжээ. Зовсон зүдэрсэн улс амьтны хөөрхийлөлтэй байдал харж чаддаггүй, шалавхан нүүр буруулдаг тэр хүн энэ удаа ингэж өөрийн эрхгүй зогтусдаг байна. Түүгээр ч барахгүй сэтгэл нь догдолж, нэг л сайхан болсны учрыг өгүүлбээс өмнө нь амьд хүн, адгуус хоёр бус, харин ямаа хөтөлсөн бяцхан охиныг дүрсэлсэн эртний сайхан хөрөг дэлгэгдэх шиг санагджээ. Кавалад байхдаа улс амьтны зовлон зүдүүрийг илэн далангүй дэлгэсэн иймэрхүү хөрөг хараад өрөвдөх, гэмших сэтгэл төрдөггүй байсан. Костов энэ удаа зэлүүд энэ арлын зоргоор сайханд болж сэтгэл нь уярсан ажээ. Охины толигор арьстай царайд эрт үеийн үзэсгэлэн гоо шингэж үлдсэн агаад үс нь улаан туяатай, хүрэн шар, тэнгисийн мандал шиг цэв цэнхэр хоёр нүд нь ер бишийн цэвэр тунгалаг, цээлхэн санагдав. Танихгүй хүн өөрийг нь гэнэт ажигласныг мэдээд айсан охин шалавхан зугтах гэсэн шиг ямаагаа угзчиж гарав. Тэгэхэд нь Костов грекээр: 

	— Аяар гэм!.. Алчихна шүү дээ гэв.

	Охин аймхай нүдээр харав.

	Костов эелдгээр: 

	— Чи хаачиж яваа юм бэ? гэхэд охин айсан, сэжиглэн бүлтгэнэнэ.

	Костов толгойг нь илбэж: 

	— Чи хаана байдаг вэ? гэв.

	— Хераклийнд байдаг гэж охин сая нэг ам ангайв.

	— Тэднийх чинь хаана сан бил ээ дээ?

	Охин чөргөр нарийхан гараа гудамжны адаг тийш сунгаж

	— Тэнд!.. гэв.

	— Чи намайг Хераклийндээ хүргэж өгөхгүй юү?

	Энэ асуулт охиныг санаандгүй сандаргав. Тэрээр ямаагаа угзчиж, олон дахин хэлсээр байгаад цээжилчихсэн юм шиг чанга дуугаар: 

	— Хераклий гэртээ байхгүй! Үүдээ түгжээд ажилдаа явсан гэв.

	Костов араас нь гүйцэж очоод: 

	— Чамайг хэн гэдэг вэ? гэв.

	— Аликс.

	— Аликс ий? Аятайхан нэр байна шүү... Сургуульд явдаг уу?

	— Үгүй

	— Танайд талх бий юу?

	Охин сэжигтэй, гунигтай хэр нь бас сонжууч маягаар харж, ум хумгүй: 

	— Байхгүй! гэв.

	— Муу байна даа. Тэгэхдээ ямаа чинь сүүтэй биз дээ?

	Шүдлэн ишигнээс сүү гэхээр шальтай юм гардаггүй гэж мэддэггүй хөгшин ноёнтны тэнэгийг гайхсан охин гэнэт инээж,

	— Энэ чинь шүдлэн шүү дээ! Чи грек үү? гэж сонирхов.

	— Биш ээ, өөр хүн.

	— Өөрдөө ямар хүн бэ?

	— Би болгар хүн.

	Охины хоёр нүдэнд хорсолтой харц тодорч, хэсэг дуугүй байснаа: 

	— Тэгвэл танайх талх ихтэй биз дээ? гэв.

	— Тийм ээ, их бий.

	Охин зүрх муутайхан: 

	— Чи надад жаахныг өгөх үү? гэв.

	— Өгч болно.

	— Чи хуурахгүй биз дээ? Худал хэлж байгаа юм биш биз?

	— Үгүй хуурахгүй.

	— Тэгээд чи хэзээ надад өгөх юм бэ?

	— Үдийн хоолны үеэр зогсоол руу очоорой. Аристидесийн гуанзанд шүү.

	— Аристидес намайг хөөгөөд оруулахгүй.

	— Би оруулаарай гэж хэлнэ.

	Охин дахиад л ямар нэг саад тотгорт учирсан том хүн шиг духаа атируулав.

	—Яаж байна вэ?.. Чи надад итгэхгүй байна уу?

	— Үдийн хоолны үеэр өвчин минь хөдөлнө.

	— Чи чинь чичирдэг өвчтэй юм уу? Тэгээд эм уудаг уу?

	Гэм буруутай амьтан шиг харахад нь Костов өөрийн асуусныг ойлгосонгүй гэж бодоод: 

	— Өвчний чинь хөдлөхөд ямар нэг юм залгиулдаггүй юу? гэж тодруулан асуув.

	— Хераклий надад архи өгдөг. Муухай болохоор нь би бөөлждөг.

	Костов сая л нэг ухаарлаа. Хэрчим талхны үнэ ч дийлдэхээ болиод байхад очиж очиж Аликсад дамаас хинин олж өгч байх хэн байх вэ! Тэгээд бас ганц Аликс биш, грекийн олон мянган хүүхэд ийм өвчнөөр шаналж байгаа. Костов тийм хүүхдийг Кавалад өдөр болгон харсан ч огт санаандгүй явдаг сан. Америк машинаараа хажуугаар нь сүнгэнээд өнгөрдөг хэр нь дунд нь эргэлддэг грек хүмүүстээ хайр хишиг хүртээдэг болохоороо элдэв муу үг дуулдаггүй байж. Гэтэл одоо бяцхан энэ амьтныг нэгмөсөн нэрвэсэн өвчин өлсгөлөн, зовлон зүдүүрийг бодохоос Аликсийн цэнхэр хоёр нүд, хүрэн шар үсийг анх хараад догдолсон сэтгэл нь шимширч, өр зүрх нь өвдлөө.

	Ингээд охины араас дуу шуугүй хэсэг дагав. Гудамжаар ганц ч хүн амьтангүй, анир чимээгүй агаад хаана ч юм бэ нэг хүн цоороор грекийн хуучны дуу хөгжимдөх нь тэнгисийн булангийн толь шиг цэнхэр мандал дээрээс тогоо хөмөрчихсөн юм шиг дүнсийх бүгчим халуун агаарт тулж, тэндээс тал тал тийш түгэн эргийн дагуух далайн сарнай цэцэг, анар, инжир жимсний өтгөн мод, шугуйгаар замхрах тул Костовын сэтгэл улам ч хөдлөв. Арал руу нааш гарахдаа санаа сэтгэл гонсгор байсан нь алга болж бүүр сэргэлээ. Аликсийн эцэж цонхийсон царайг хараад хачин их хайрлан өрөвдөж, гол нь харласны зэрэгцээгээр цагаан өмдөө шалавхан очиж сольдог юм уу, яасан ч яах вэ дээ гэж эргэлзсэн нь болив. Зүрх нь ийнхүү уярч, өөр бусдад тус хүргэх юм сан гэдэг тэсгэлгүй хүсэлд автжээ. Харин тэгэхдээ хар амиа бодож сурчихсан өөр шиг нь ийм хүн Кавалад хумсын чинээ талхны хэлтэрхий эрж хог онгичиж байдаг өдий төдий эрэмдэг зэрэмдэг, золбин хүүхдийн хажуугаар хэнэггүй өнгөрөөд гардаг байснаа энэ удаа цорын ганц Аликсийн цэнхэр нүд, алтан шар үсэнд болоод л тусалъя гэж гэнэт хүссэн нь ямар ч нэмэргүй, ашиг тусаар бага бил ээ. Үүнийг мань эр өөрөө даанч ойлгоогүй бөгөөд ойлгож ч чадахгүй байлаа. Чухам дээрээ охинд биш, өөртөө тус болох гэж хүссэнээ ухаараагүй бөгөөд ухаарч ч чадахгүй байсан биз.

	Замын бэлчир дээр ирэхэд Аликс гэнэт хажуу тийшээ эргэв.

	Костов араас нь: 

	— Хүлээж бай. Хоёулаа явж хоол идье гэв.

	— Хаашаа?

	— Кристалогийнд.

	— Кристало бас намайг хөөнө.

	— Яагаад?

	Охин хариу дуугарсангүй: Бөөс халдчих вий гэж болгоомжилдог тарган цатгалан, ганган дэгжин хүүхэд харвал айж дүрвэмээр уранхай цоорхой хувцастайгаа санажээ. Костов тэгэхэд нь: 

	— Айх хэрэггүй. Кристало хөөхгүй гэж аргадаж, гараас нь хөтлөхөд Аликс ямаагаа угзчив. Тэгснээ гэнэт: 

	— Чи намайг гомдоохгүй биз гэв.

	— Яалаа гэж дээ?

	— Зодохгүй юү?

	Ийм юм асуухад нь их л гайхсан Костов: 

	— Яалаа гэж дээ гээд, чөргөр нарийхан гарыг нь хайрлан атгав.

	 

	Нүүрэндээ оо энгэсэг нялж, уруулаа улаан ягаан болтол будсан тавь эргэм насны энэ эхнэр бол Кристало биеэрээ. Цагтаа царайлаг явсан шинжтэй боловч янхны газрын эзэд чадах чинээгээрээ шавхсаар байгаад үзэсгэлэнт сайхан хүүхэн эцсийн бүлэгт эрт дээр цагийн эвдэрхий сүмийн ор суурь шиг хөөрхий болжээ. Нуруу өндөр гоолиг, үс гэзгээ янзалсан гэж маягтай хоёр чихнээсээ алтан ээмэг санжгануулсан энэ эхнэрийн байр байдлыг ажваас византийн уран зураачийн бийрийн үзүүрээр бүтсэн хөрөг гэлтэй агаад эрхэлдэг ажил нь гэвэл эрчүүдийн явдал болсон учраас ч их л гүн гүнзгий ухаан суужээ. Дайн эхлэхэд энэ арал дээр чидуны тосны худалдаачин хижээл эртэй ханьсаж байтал тэр нь ч үхэж Афин руу буцах гэж хөөцөлдсөн боловч германчуудын хөл хорилтОос болоод чадсангүй. Ингээд л товхийсэн юмтай ганц бие үлджээ. Хүмүүсээс цорын ганц зүйлийг, тухайлбал өөрийг нь л хүндэтгэхийг шаардана. Харин тэгж хүндэтгүүлээд байхаар хийсэн бүтээсэн юмаар ховор боловч дутагдаж ирсэн цорын ганц зүйл бол энэ ажээ.

	Кристало Костовыг ирэхэд баярласан боловч Аликсийг хармагц аягүйцэнгүй янзтай хөмсөг зангидав. Костов бол сэрүүн өрөө тасалгаанд эмх цэгцтэй, амар тайван байх, хашаан доторх модны сүүдэрт хундага дарс уух дуртай бөгөөд тохитой томоотой, ёс мэддэг хүн. Байр сууц хөлслөгчдийн дотор ийм хүн ёстой өдрийн од тохиолддог. Кристало угаас харчуулын энэ тэр элдэв явдлыг сайн мэддэг учир энэ удаа Аликсийг хараад ийнхүү ууртай нь аргагүй: 

	— Наад муу муурын зулзагаа хаанаас ол оо вэ? гэв.

	Тамхины пүүсийн мэргэжилтэн ямааг модноос уях зуураа: 

	— Гудамжнаас гэв.

	— Яах нь вэ?

	— Идэж уух юм өгье.

	— Тэгээд?

	— Тэгээд үү, байж л болъё доо.

	Костов ямаагаа уячхаад, охины дэргэд ирж, толгойг нь илснээ чидун жимсний модны ёроолын жижиг ширээний дэргэд очиж суув. Нүүрний нь хөлс бурзайн, ядарсан шинжтэй, хоёр нүдний нь зовхи бөлцийжээ. Кристало гялалзсан хар нүдээрээ анхааралтай ажна. Төрөлхийн ухаантайн дээр амьдрал үзэж хашир суусан эхнэр хэргийн учрыг хэлүүлэлтгүй гадарлажээ. Бараг насан туршдаа муу муухай юмтай учирч явсан болоод ч тэр үү, ариун цагаан болгоныг андахгүй ялгадаг мань хүн бодлогоширсон янзтай толгой сэгсэрч;

	— Мэдэж байна!.. Өрөвдөө юм биз дээ гэв.

	— Чи харин эхлээд юу гэж бодсон бэ?

	— Юу гэж бодох вэ дээ.

	— Энэ охиныг таних уу? гэхэд нь грек эхнэр: 

	— Танина. Цаг ямагт хоосон, хүн амьтнаас л гуйж явдаг юм гэв.

	— Ээ дээ мөн ч хэцүү еэ!..

	— Энд чинь юу ч биш ээ.

	— Эх эцэг нь хаана байдаг юм бол?

	— Өнчин юм... Эцэг нь италийн фронт дээр амь үрэгдэж, эх нь нэг усан цэрэг дагаад арилсан.

	— Одоо тэгээд хэнийдээ байна вэ?

	— Ахындаа.

	— Хераклийнд уу?

	— Тийм ээ, Хераклийнд.

	— Ямаршуу хүн бэ дээ?

	— Архины лүү, ажил төрөл гэж мэддэггүй амьтан.

	— Ярилцах юм сан.

	— Гай удахын л нэмэр дээ... Галзуу юм шиг ууртайг хэлэх үү, болгар хүнийг бүр ч үзэж чаддаггүй хүн.

	Кристало маягтай янзалсан гэзгээ засаад, Костовын өөдөөс харж суув. Бугуйнд нь гялалзах шижир алтан бугуйвч баян тарган, бат журамтайг нь илтгэх агаад харчуулд сайхан зан гаргадгийнхаа хариу шанд энэ авгай эд юм санаархдаггүйн тэмдэг гэлтэй.

	Авгайг ам нээж: 

	— Тэгээд яая гэж бодож байна даа? гэхэд нь Костов: 

	— Одоохондоо яая ч гэж шийдсэн юм алга л даа... Аваад явдаг ч юм бил үү гэв.

	Костов сэтгэл нь хөдөлсөндөө болоод нүд нь гялалзан, дуу нь хөндий хонгилоос, хий дэмий өнгөрүүлсэн гучин жилийн нь хонгилоос гарч байгаа шиг бөглүүхэн сонсогдоно.

	Кристало юм хэлсэнгүй. Энэ авгай хэр бараг юманд гайхахаа байсан хүн. Салхи өрвөлзөж, чидун жимсний модны навчис сэржигнэнэ. Хаана ч юм бэ, лимбэ хангинаж, хуучин цагийн гунигт дууны аялгуу хөх мөнгөн тэнгэрт хадан замхрахуй адил нэг үед дуулдаж, нэг үе тасалдана. Ийм аялгууг эртний грекийн театрт л чагнаж сууж болох бил ээ. «Хөгшин хар хүн, бяцхан охин хоёр... Ийм улс эхлээд эцэг үр бололцдог. Арваад жил өнгөрөхөд алагхан энэ шаазгай нь аятайхан хүүхэн болж хувирдаг даа» хэмээн Кристало бодож суув. Харин энэ хоёрын уулзалтад эгзэгтэй нэг тал байх юм. Костов дэндүү яарсан юм шиг санагдана. Энэ хоёр хүн ингээд нийлдэг юм аа гэхэд ямаршуу амьдралтай явахыг нь төсөөлөн бодох гэсэн авгай аль алиныг нь ээлжлэн ажиглана.

	Тэгээд тамхины пүүсийн мэргэжилтэн өөрөөс нь: 

	— Энэ талаар чи юу гэж бодож байна даа? гэж асуусанд: 

	— Миний хувьд бол арай л яаруу аашилж байгаа юм шиг... Юу ч гэсэн жаахан өөд нь татаж байгаад, яваандаа үрээ болгох талаар бодмоор юм даа гэв.

	— Аваад явах санаатай байна шүү дээ.

	— Аа, тийм үү!.. Тийм бол Хераклийд л зэгсэн их юм атгуулах хэрэг гарна даа.

	— Юу л авна гэснийг нь өгнө. 

	— Яарах хэрэггүй!.. Юундаа яарсан юм бэ? Үнэхээр юу бодож санаж байгаагаа түүнд мэдэгдсэний хэрэггүй. Ердөө л зарц болгож авна гэж хэлэх хэрэгтэй.

	— Чи надад тус хүргэж чадахгүй юу?

	— Яаж?

	— Хераклийнд хамт очилц.

	— Энэ чинь ёстой болохгүй ажил... Цаадах чинь Аликсийг чамд намайг зааж өглөө гэж бодоод хамаагүй их юм нэхнэ.

	Костов эргэцүүлэн бодов. Грек авгайн хэлдэг яриангүй зөв байлаа. Тэгээд мань эрийг гэнэт: 

	— Охинд өмсгөчихөөр муусайн хувцас байхгүй биз? гэхэд нь Кристало духаа үрчийлгэн: 

	— Манайд юу байх вэ дээ? гэснээ хэсэг бодож байгаад: — За байз!.. Хуучин хувцсаараа нэг юм оёдог хэрэг үү... Гэхдээ чи Кавала руу аваад явах юм, тэнд Клонарисаас нэг юм аваад өмсүүлчихнэ биз. Цаадах чинь нэг хэсэгтээ хүүхдийн хувцас зарж байсан юм даг... Намайг зааж өгсөн гэж хэлээрэй гэв.

	Тэр даруй босон Аликсийг хөтлөн: 

	— Микро4 минь!.. урьдаар нүүр гараа угаадаг хэрэг... хүн болсоор чи минь саван, сам хоёрын бараа хараагүй биз дээ гэв.

	Кристало чанга чанга инээсээр охиныг хөтлөн ар талын хашаа руу оров. Аликс ирсэн явдалд авгайн сэтгэл ч аргагүй л хөдөлжээ. Охин араас нь аймхай царайлан дагана.

	Аликс хоёр том хүний саяхны яриаг чих тавин чагнаж хагас хугасын нь учрыг олжээ. Өөрийн мэдэлгүй өнчин өрөөсөн энэ амьтан алив юмны сайн мууг ялгалгүй алины нь ч араас дагахаас буцахгүй бил ээ. Харин энэ удаа өөрөөс нь том энэ улс өөрт нь тус болох гэж байгааг өөрийн эрхгүй ухаарчээ. Настай ноёнтон бол хааяа талхны хэлтэрхий шидэж өгдөг, харин хулгайлах гэж оролдвол хорстол алгаддаг цэргүүдийнх шиг хүйтэн муухай харцтай хүн биш байв. Намайг хааш нь ч аваад явдаг юм гэсэн, юу ч болдог байлаа гэсэн ямар ч гэсэн үмх талхаар дутаахгүй, зодож нүдэхгүй, Херакли шиг гашуун архиар эмнэхгүй байх гэж ойлголоо.

	Кристалогийн зарц муухай царайтай хазгар авгайгаар толгойгоо савандуулж байх зуураа Аликс томчуулын амнаас олон удаа сонссон «юм бүхэн сайн сайхан болно» гэдэг үгээ амандаа давтана. Алтан үст Золушка5 охины тухай үлгэр сонсоогүй, Лимен болон төрсөн арлаасаа холдож огт үзээгүй, амьд явахад бас аз жаргалтай учирч мэднэ гэж зүүдэлдэггүй явсан хэр нь: «Юм бүхэн сайн сайхан болно» гэж цаг ямагт бодож явдаг, тэгэхдээ энэ «сайн сайхан» гэдэг үг маань улаан буудайн сайхан том талхны л нэр гэж санадаг байжээ.

	Кристало зарцтайгаа элбэн Аликсийн үс толгойг угаах зуур Костов анарын сүүдэрт Хиосын гоньдтой дарс балгаж суув.

	Үдийн халуун шатаж буй үе боловч цэцэрлэгийн хулслаг улааны сөөг, анар, хар арүрийн саглагар мөчрийн сүүдрийн хивс шиг ногоон зүлэг дээр сууж байхад сэрүү татах агаад бараа нь үл харагдах грек хүний үлээх лимбэ уянгалан эгшиглэнэ. Далайн сарнай цэцгийн даанч сайхан үнэр хааяа хамар цоргино.

	Тамхины мэргэжилтэн хундагатай дарс шимэхийн ялдамд Аликсийн талаар ийнхүү бодож суув. Тийм шүү!.. Амьдрал торгоох цорын ганц юмтайгаа учирлаа би. Аликстай анх тааралдахад аргагүй их юм бодогдсоныг хэлэх үү, одоо тэгээд анх бодогдсон тэр бүгдийг тунгаан, учир шалтгааныг нь тайлах цааш юу болохыг эргэцүүлэн бодох хэрэгтэй болж байна. Хамгийн гол, одоогоор өөрт нь мэдэгдэж байгаа цорын ганц зүйл гэвэл Аликстай тааралдмагц цөхөрсөн сэтгэл санаа нь сэргэж, хойчийн юм бодох болсон явдал юм. Костов улмаар эцэг хүний энэрэнгүй сайхан бодолд автав. Юун гэвэл Аликс нь аятайхан нэг сургууль төгсчихсөн, хоёулаа тохилог сайхан зоогийн газар орж явах юм. Машин нь гадаа хүлээж байна. Үдшийн найрын хувцастай Аликсийг нь тойрсон олон залуус нас дээр гарсан боловч аз жаргалдаа сэтгэл ханасан мань өвгөнийг өөрийг нь хүндэлж байгаа ч гэж жигтэйхэн. Хархан нүдтэй, хонгор үстэй энэ царайд нь хул шар өнгөтэй торго яасан сайхан зохих бол оо!.. Костов дарснаас дахин хэд балгаснаа, байр байдал нь өөр болов. Би гэдэг хүн дахиад л хар амиа бодож, бусдын нүдэнд гялан цалан харагдах хүсэлд хөтлөгдөж байна аа даа. Сурсан юмыг сураар боож болдоггүй гэж үнэн юм. Хамаг амьдралаа хий дэмий үрсэн хангалуун сайхан боловч хүн төрхийг алдуулдаг дээдсийн ертөнц намайг ийм болгон эвджээ. Тэгээд ч хамгийн түрүүнд хар толгойгоо, дараа нь л Аликсийн талаар бодож байна. Тэгэхлээр чинь ариун цагаан үйлсийнхээ үнэхээр сайн сайхан, нигүүлсэнгүйг гүн гүнзгий ухаарч яаж чадах вэ дээ. Гэхдээ хойчийн юмыг бодох болсон нь нааштай зүйл нэгэнт мөний дээр, хүч чадлыг нь сэргээн сэлбэж эхлэв. Ирээдүйн тухай юу ч бодохоо больж эцэс төгсгөлөө хүлээн хэнэггүй явдаг болсон тэр цагаас хойш жил илүүгийн хугацаа өнгөрчээ. Мөнгө гэдгийг ус цас шиг үрж, хөдөөгийн муу Кавала хотод хүртэл Кондоянистой өрсөлдөн хамаг цалин пүнлүүгээ үрэн таран хийдэг болсоор жилийн нүүр үзэж байна. Хамаг юманд дургүй нь хүрч, хойчийн тухай бодохоо больсон бөгөөд хэзээ язаагүй өнгөрөхөөс хойш яасан ч яах вэ гэж шийджээ. Тэгвэл одоо мөнгө хураах хэрэгтэй, хөөрхий муу Аликсийг хүн болгож авах хэрэгтэй гэж бодно.

	Кристало үс толгойг нь угааж самначхаад дагуулан ирсэн охин аргагүй л өхөөрдмөөр хөөрхөн харагдав. Аликсийн нүүр царай арлынхаа үзэсгэлэнт сайхан байгалийн өнгө, сүүдэр, туяаг хослуулан шингээсэн мэт. Өндөр дух, шулуун хамар, урт нарийхан хөл, турьгүй бие сэлтийг нь ажиглаваас мөдхөн хэлбэр галбир жигдрээд ирэхийнхээ цагт эрт цагийн энгүй сайхан цогцлол болж биелэх нь илэрхий. Хархан хоёр нүдний нь харцанд төрөлхийн ухаан, баяр баясгалан, цог жавхаа, томоогүйн сээтгэнүүр байдал тодорно. Хонгор шар үсийг нь харваас эртний грекийн ион овгийнхны урласан ваарын өнгө санаанд ором. Дивангарт устаж алга болсон ард түмэн, эртний соёлын үр өмнө нь зогсож байх шиг, Аликс бол жирийн нэг хүүхэд биш, харин урлагийн үнэт бүтээл агаад үүнийг Костов өөрөө өлсгөлөн гуйланчлал, балар харанхуй, аймшигт ядуу зүдүүгийн гүн хонгилоос ухаж авсан мэт санагдана. Уг бодол нь улам холдож, Аликс нь хорин нас хүрчихсэн, тухайн үедээ амьдралыг нь балласан тэр ертөнцөд нь эрдэм боловсролтой, энгүй сайхан болчихсон гялалзаж яваагаар харагдав. Мөн ч их зай байна даа!.. Энэ эцэж тураад, танагаа алдаж, яс арьс болсон бие, энэ хорчийж хонхойсон хацар, өлсөж цангасаар яваад өвдөж хавдсан буйл, унах шахсан шүднүүдийг нь эрүүл чийрэг болгоно гэдэг мөн ч бэрх хэрэг биз дээ!..

	Кристало шарсан өндөг, ул загас, сайхан үнэр сэнгэнэсэн улаан буудайн талх авчирч өгөв. Мань авгай чидун жимсний тос, гурил зэрэг зүйлийг дамын наймаанаас, танил тал болсон харийнхнаасаа олж авдаг бөгөөд ар талынхаа хашаанд хэдэн тахиа тэжээдэг ажээ. Амттай сайхан зүйлсийг Аликс гайхан харна. Өлссөндөө болж, ямар нэг юм шүүрч аваад, зугтаамаар санагдавч биеэ барьж зориг, эв дүй муутайхан идэж эхлэв. Ийм гял цал байдалд дасаагүйдээ болоод юм хумыг нь бохир муухай болгочихоос айна. Кристало тэгэхэд нь халбага сэрээгээ ингэж барь,тэгж тавь хэмээн зааж, олигтой хүн болгох анхны хичээл эхлэв. Аликс овоо өөриймшиж, ямааныхаа тухай, өөрийг нь сав л хийвэл шавхуурддаг бөгтөр Гемистокал хүүгийн тухай шулганана. Ухаан санаа нь тун ч явцуухан хөөрхий охин Лиментэй дүүргээс цааш газар мэддэггүй, архич Херакли, дээрэлхүү Темистокал, хааяа хоолныхоо үлдэгдэл чулууддаг болгар цэргүүдээс өөр хүн таньдаггүй ажээ.

	Хоол идэж суухад нь Костов: 

	— Чи надтай явах уу? гэсэнд Аликс

	— Хаашаа? гэв.

	— Манай нутаг руу.

	Охин юм хэлсэнгүй. Тэгэхэд нь Кристало: 

	— Эдний тэнд их талх байдаг юм. Энэ хүн чамд гутал, хувцас авч өгнө. Чи минь Афин хотоос зун манай энд ирдэг охид шиг цэвэрхэн, гоё, хөөрхөн болно... Тэднээс ч хөөрхөн болно хэмээн аргадав.

	Аликс гэнэт: 

	— Хүүхэлдэй авч өгөх үү? гэж асуув.

	— Авч өгөлгүй яах вэ... Өөр бас өчнөөн төчнөөн тоглоом авч өгнө!..

	Аликс нүдээ анивчина. Хөөрхий минь ухаан орсон цагаасаа аваад хүүхэлдэйтэй болох юм сан гэж орой болгон боддог, ингэж бодохоос заримдаа өлсөхийн зовлонг ч мартдаг ажээ.

	Тэгээд итгэл муутайхнаар: 

	— Нээрэн үү? гэхэд нь, Кристало

	— Ийм сайн хүн яалаа гэж худал хэлэх вэ дээ! гэв.

	Аликс жаахан бодож байснаа, огт хэнэггүй: 

	— Хүүхэлдэй авч өгөх юм бол нь хамт явна! гэв. Тэгээд Кристалог: 

	— Хүүхэлдэй авхуулах гэж л явна гэдэг чинь юу гэсэн үг вэ! гэж зэмлэхэд

	— Өөр юу гэж тийшээ явах юм бэ? гэв.

	— Энэ сайн хүн чамайг охиноо болгон авч магадгүй шүү дээ. Аликс сайн хүн рүү итгэлгүй харж, ийм л амархан байдаг юм байх даа хэмээн гайхав. Төрөл төрөгсөд гэж хэн, ямар улс байдгийг хар багаасаа мэддэггүй бил ээ. Эхийгээ ерөөсөө мэдэхгүй агаад эцэг нь гэж нэг усан цэрэг байдаг боловч охиныхоо талаар санаа тавих зав олддоггүй ажээ. Аликсийн хувьд архич Херакли л «аав ээж» нь боловч байсхийгээд зодож нүддэг болохоор нь түүнээс айж эмээхээс гадна үзэн ядна.

	Кристало хоолны дараагаар оёдлын машин гадаа гаргаж тавиад, өглөө хог шороо арилгахдаа өмсдөг хуучин цоохор даавуун платиа хасаж Аликст өмсүүлэхээр шийдлээ. Юмандаа тун ч харамчийг хэлэх үү, плать нь бас ч нэлээд их өмсөхтэй байсан учир их л дурамжхан байв. Хэдий тийм боловч эвдэхээс өөр арга байгаагүй бөгөөд тэгээд ч бас ходоод хоосон, мөр нүцгэн хөөрхий амьтны бие халхална гэж бодож хэрдээ баярлав. Түүнээс гадна Кристало бол сүсэгтэй хүн учир буян үйлдвэл хожим хэрэг болно гэж ягштал боддог байв. Бурхныхаа өмнө өдөр болгон зул өргөнө. Тиймдээ ч германчуудад Тасосоос хөөгдөн, Самотракид очиж халуунд хатаж үхээгүй байж мэднэ. Гэхдээ Кристало энэ удаа хожим хойчийн юм бодсондоо ингэж хичээсэн юм биш ээ. Аликс хувцас оёж байгааг нь хараад үнэн голоос баярлаж байсан учир сэтгэл нь бүүр уярсан авхай хархан нүдтэй охины үс гэзгэнд сайхан зохих цэнхэр өнгийн тууз бэлэглэе гэж бодлоо.

	Гэтэл Кристалогийн хувцас оёж байх зуур бяцхан Аликсийн тамир тэнхээ барагдав. Халуурч, хамаг биеийн нь хүйтэн хөлс чийхран, дагжин чичирч эхлэв. Өвчин туссан гөлөг өөрийн эрхгүй дулаан газар барааддаг шиг хөөрхий охин нартай газар очиж, бяцхан хоёр гараа тас атган бумбайж суулаа.

	— Өвчин чинь өдөр болгон хөдөлдөг үү? гэж Кристалогийн асуухад, Аликс юу ч хэлэх чадал байсангүй, хархан хоёр нүдэнд нь айж эмээсэн байдал тодорч, хамаг бие нь бөмбөгнөн чичирч, эрүү нь хавчганана. Тархи толгой нь төмөр гинжээр баглаж хүлсэн юм шиг дүйнгэрлээ. Ухаан алдчихгүй юм сан, Кристало, сайхан зантай ноёнтон хоёрын дургүйг хүргэчихгүй юм сан гэж хичээн, байдаг чадлаараа биеэ барина. Тэгвэл ч хүүхэлдэйтэй болохоосоо өнгөрнө гэсэн үг! Нэгэн удаа Темистокалтай хоёулаа ямаа хариулж яваад ингэж таталджээ. Жаахан гайгүй болсон хойно нь бөгтөр жаал учиргүй их шоолсон ажээ. Ингэж л байсан хэмээн хоёр гараа гозолзуулж, хоолныхоо газраас хөөсөн цэргүүдийг ингэж харааж зүхсэн хэмээн шоолжээ. Одоо бас тэгж хараал тавих вий дээ хэмээн айж шүдээ тас зуун биеэ барина.

	Костов тэр даруй түүнийг Кристалогийн бэлдсэн өрөөнд орууллаа. Гэтэл сэрүүн газар улам ч их таталдаж эхлэв. Тамхины мэргэжилтэн түүнийг орон дээр хэвтүүлж, хөнжлөөр хучиж, Кристало цэвэрхэн цагаан даавуугаа хайран юм гэж харамсан гол нь харлана. Кристало бол маш цэвэрч хүн бил ээ. Аликсийн хоёр хөл шороо тоос, шарх сорвитой байжээ. Ингэж сандарч, хайран юмандаа хар буусан хэр нь грек авхай баяртай байв.

	Аликс улам муудав. Хархан нүдний нь гал бууж, хамаг бие нь халуун шатна. Тэгснээ тэнхээ байдгаараа тийчилж, учир нь олдохгүй юм ярьж, зодуулж цохиулж байгаа хүүхэд шиг орилж бархирч эхлэв.

	Бодлогоширсон Кристалогийн;

	— Халуун орны хумхаа туссан хүүхэд байна гэхэд Костов: 

	— Яаж байна? гэв.

	— Ердийн хумхаа бол ингэж таталддаггүй юм.

	Костов пиджакаа яаруу сандруу эгэлдэрч

	— Эмч олж ирье! гэв.

	Костов усан онгоцны зогсоолын тэндэх Аристидесийн гуанзанд очиж хамт үдийн хоол иднэ гэж Ирина, фон Гайер хоёртой болзсоноо дөнгөж сая, модон шат уруудан гүйж явахдаа санав.

	Хүн амьтангүй гудамжаар яаруухан алхалсаар зогсоол руу ирэхэд нь нөгөө хоёр нь чинар модны сүүдэрт сууж харагдав. Костовын ирээгүйд сэтгэл гонсойсон, тааламжтай байгаа алин болохыг бүү мэд, хооллоод сууж байв. Ширээн дээр нь шарсан загас, тугалын махтай таваг харагдана. Аристидес бас грек маягийн хачир, шинэхэн загас таваглажээ. Ирина, фон Гайер нар хоёр дахь лонх дарсандаа орсон учир их л хөгжилтэй байцгаана. Зэргэлдээ ширээнээ моторт завиар хүргэж ирсэн герман цэргүүд даруу томоотой хооллоно. Хатуу дарс хэд балгасан Иринагийн харц гэрэлтэн гялалзах агаад, ягаан царайлсан фон Гайер нэг их тохилог сайхан биш боловч сэрүүхэн зочид буудалдаа шалавхан эргэж очих юм сан гэж бодно. Костовыг хараад инээлдэж, Кристало ч тэгээд аятайхан угтаа биз дээ гэх мэтийн үг хаяж угтсан боловч энэ бүгдийг нь Костов дуулаагүй юм шиг Иринагийн хажууд очиж, чихэнд нь: 

	— Та очиж нэг грек хүүхдийн бие үзэж өгөхгүй юү? гэв.

	Ирина дурамжхан янзтай ярвайж,

	— Юун хүүхэд вэ? гэв.

	— Өвчин зовлонд баригдсан, өлсөж ядарсан нэг хүүхэд.

	— Одоогоор амжихгүй. Их халуун байна.

	Нэлээд халамцуу байгааг нь, фон Гайерийн нэг адил сэрүүхэн буудалдаа шалавхан очих юм сан гэж яарч суугааг нь Костов ойлголоо.

	Түүнийг тэгээд: 

	— Одоохон очиж үзээч гэж танаас гуйя! гэж шаардахад нь Ирина эгдүүтэй харж: 

	— Дахиад л өрөвч зан чинь хөдөлчхөв үү?.. Та ер нь яасан хачин өр нимгэнтэй хүн бэ гэв

	Цагтаа эмчийнхээ үүрэг хариуцлагыг үнэнч биелүүлж, хэн ч гэсэн тусламж эрвэл хүрээд очдог байсан энэ хүүхэн ийм л залхуу хойрго болж хувирчээ. Өвчтэй хүүхэд үзэж өгөөч гэж гуйж байхад хүртэл суудлаас өндийх дургүй байна шүү дээ. Ярвайж байгааг нь харахад яасан ч муухай юм бэ? Уйтгарт автсан ганган дэгжин энэ хүүхний ярвагар царайд арван хоёр жилийн турш «Никотиан» пүүсийн хоронд дэвтсэн сэтгэл санаанд нь шингээстэй бүхэн, баян тарган хүүхний нүнжиггүй, үр хүүхэдгүй эхнэрийн цэвдэг хүйтэн сэтгэл, хоосон ядуусыг жигшдэг хуншгүй зан нь нэвт гэрэлтэнэ.

	Тэгээд түүнийг: 

	— Энд чинь өөр эмч домч байдаггүй хэрэг үү? гэхэд нь гол гонсойсон Костов: 

	— Байдаг байлгүй дээ.. Явж эрэхээс гэв.

	Костовын царайд гүнээ санааширсан байдал илт агаад огт уурласан шинжгүй Аликсаас өөр бодож санах юм юу ч үгүй явав. Ингээд фон Гайер луу харж хааш яаш толгой дохиод, уездийн захиргаа руу очиж, хэн нэг эмчийн гэр заалгая гэж бодон ширээний дэргэдээс зайлав. 

	Ирина эвгүй зан гаргаснаа сая ухаарлаа. Костов намайг л бодож наашаа ирсэн шүү дээ. Хар хүний төлөөнөөс шар хүн гэгчээр миний нэр нүүрийг бодож л энд дэмий ирсэн. Ирина ийнхүү эргэцүүлэн бодоод араас нь: 

	— Хүлээзнэ! Хамт явъя гэв.

	«Энэ хүний сэтгэлийг амраахаас биш дээ... Бид хоёрын нэр нүүрийг л бодож наашаа ирсэн юм» гэж хэлэх гэсэн янзтай фон Гайер луу харахад нь махир ганс зуусан герман эр цэнхэр утаа баагиулж, толгой дохив. Гэхдээ царай зүс нь шалхайж, хөлс нь бурзайгаад ирснийг Ирина ажиглажээ.

	Костовыг ширээ рүү буцаж ирэхэд нь фон Гайер ёжтойгоор инээмсэглэн

	— Та чинь тэр жаалаа үрчилж авах санаатай байгаа юм биш биз дээ? гэв.

	— Үхчихгүй сэхвэл нь үрчилж авна даа.

	Костовыг тоглож байна гэж бодсон герман эр инээд алдав.

	Костов зам зуураа Аликсийн талаар Иринад ярьж явлаа. Ирина түүний яриаг хааш яаш чагнамар болж, энэ арал дээр халуун усны газар гэж даанч нэг байдаггүй бололтой гэсэн эвгүй бодлоос салж ядаж явав. Оройхон тийшээ тэнгисийн усанд орж болох боловч биед хужир ургаад, хамаг арьс гэмтээнэ. Ирина энэ арал, эндхийн грек хүмүүс аль алинд нь ууртай явав. Нэг мэдэх нь ээ Костов юм ярихаа больчихсон байв. Иринагийн хайхрахгүй байгааг мэдсэн мэргэжилтэн тийнхүү дуу шуу хурааж, толгой унжуулан гэлдэрч явлаа. Гэхдээ хамт яваа хүүхнийхээ хар амиа боддог, цэвдэг хүйтэн сэтгэлтэйг юман чинээнд бодсонгүй. Сэтгэл санааг нь эзэмдээд яваа зүйл бол Иринаг зэмлэх өчүүхэн хүслээс хавьгүй хүчтэй байлаа. Костов цорын ганц Аликсийн талаар л бодож явав.

	Өөдөөс нь баахан ямаа туусан хүн тааралдаж, гудамжаар нэг тоос шороо манарна. Ямаа хажуугаар өнгөрөхөд замын тоос шороо Иринагийн хувцас хунар, үс гэзэг, нүүр царайг дарлаа. Зочид буудалд халуун ус байхгүйг дахин санасан Ирина Костовт уур нь хүрч: 

	— Ингэхэд та ер нь өөрийгөө бодоод инээд чинь хүрэхгүй байна уу? гэж асуув.

	— Яачихсандаа тэр вэ?

	— Ер нь энэ бүх явдал!.. Таны л нэр хугарна шүү дээ... Хүн амьтан юу ч гэж бодох юм бил ээ.

	Иймэрхүү юм бодож мэдэх хүн чинь Ирина л өөрөө шүү дээ гэж бодсон Костов энэ удаа харин уурлалгүй, гунигтайгаар: 

	— Аликс бол нялх амьтан... Би угаасаа хүүхдэд хайртай... Та энийг ойлгохгүй... Миний дотор юу бодогдож явдгийг та хэзээ ч ойлгохгүй гэв.

	Толгой өөд таталгүй, өөрөө өөртэйгөө ярьж байгаа юм шиг намуухан дуугаар аажуухан ярина. Зам хайхрахгүй, хамаагүй газраар туучихад сайхан цагаан шаахай нь тоос шороо болж, хөлөөр боссон их шороо Аликсийг өрөөнд оруулах гэж тэвэрч явахад хуучин муу хувцасны нь хир наалдсан өмдний нь нугалаас руу орно. Цагаан пансан цамц хөлстэй хэнхдэгт нь эв хавгүй наалдсан агаад, толгойтой үс нь өрвийж бөлцийсөн зовхитой хоёр нүдний нь харц мэнэрдэг өвчтэй хүнийх шиг ганц зүйлийг ширтэнэ. Энэ чинь ер нь Костов мөн үү?.. Ахимагдуу энэ эр одоогоос гуравхан цагийн өмнө хээнцэр дэгжний хувьд хэнийг ч дагуулахааргүй бөгөөд өмд нь үрчийчихсэн юм уу, толбо суучихсан байвал сүйд болохоор хүн байгаагүй бил үү? Костовын байр байдал гэнэт ийм хачин болсон нь Иринад хөөрхийлөлтэй санагдав. За даа, зөнөж байгаа нь энэ шүү дээ, зөнөж эхэлнэ гэдэг энэ хэмээн Ирина бодно. Ирина харин эргэцүүлэн бодож явсны эцэст ийм дүгнэлтээ Костовын санаа сэтгэлийн байдлыг бүрэн тайлбарлаж чадахааргүй эмнэлгийн бүдүүвч тойм төдий зүйл гэж ухаарав.

	 

	 

	Тэр хоёрыг Кристалогийнд ирэхэд Аликсийн чичрэг намдаж, бие нь овоо гайгүй болсон боловч их л ууртай, уйлчихсан хэвтэв. Грек авхай хажууд нь шилэн аягатай ус барьчихсан, энэ насандаа хэлж үзээгүй эх хүний эелдэг зөөлөн үгээр аргадаж ядан сууна. Охины хэрхэн шаналж байгааг хараад зүрх нь шимширсэн Кристало хямгадсан хина эмээсээ өгье гэж шийджээ. Хина бол болгар хүмүүс дамын наймаанд анетол, алтан зоос, торго дурдангаар сольдог ховор зүйл бил ээ. Гэвч тэр нь хумхаа туссан болж баашилдаг цэргүүдэд их төлөв уулгадаг нунтаг хина байсан бөгөөд түүнийгээ ядаж нимгэн цаасанд боож өгөх ч ухаан Кристалод төрсөнгүй. Охины хар хөлс цутгаж хачин туниагүй дуугаар:

	— Гашуун байна!.. Гашуун байна! гэж үглэхэд грек авгай:

	— Хонгор минь, зүгээр! Халуун чинь дарагдана хэмээн аргадна.

	Охины хувьд хина бол Хераклийн цутгадаг архинаас ч гашуун, муухай санагдана. Тийм ч учраас Кристалогийн хацрыг нь илбэх гэхэд хурууг нь хазжээ.

	Грек авхай:

	— Пээ чи минь яасан ярдаг амьтан бэ! Энэ сайн хүн чамайг хөөрхөн охин болгож авах гэж байхад ийм муухай зантай байж яаж болдог юм бэ хэмээн дуу тавив.

	Ирина энэ байр байдлыг хүйтэн, дурамжхан ажиглаж байв. Кристалогийн зүс царай таалагдаагүй агаад сөөнгө паргиа дуу нь чихэнд чийртэй санагджээ. Костов энэ охиныг грек авхайн тусламжтайгаар л олж авсан байж таарна гэж бодсон Ирина, Костовт хандаж:

	— Танил хүүхэн чинь тун буруу юм хийсэн бололтой. Ингэж дор орсон хүүхдэд хина өгнө гэдэг чинь хар хумхаатай болгоно гэсэн үг гэв.

	— Тэр чинь ямар өвчин байдаг юм бэ?

	— Хумхаа их хүндрэхийг хэлдэг юм.

	Тамхины мэргэжилтэн учраа олохгүй нүдээ чавчирч, шанааны нь судас гүрэлзэж харагдана. Тэгээд түүнийг сулхан дуугаар:

	— Одоо тэгээд яах вэ? гэхэд нь Ирина хэнэггүй:

	— Яах вэ дээ гэв.

	— «Яах вэ дээ» гэдэг чинь юу вэ?.. Энэ хэвээр нь орхичих гэж үү?

	— Зүрхний нь ажиллагааг хэвд нь байлгах хэрэгтэй... Гэтэл энд наад захын эм ч олдохгүй газар байна шүү дээ.

	— Завиараа шалавхан шиг Кавала хүргээд өгч үзээч гэж фон Гайераас гуйхаас даа.

	— Өөрөө л мэдэж дээ!.. Миний бодоход бол германчуудын найрсаг зан байдлыг хэтэрхий ашиглахын хэрэггүй юм даа.

	Ирина янжуур гарган асаагаад, Аликсийн хөлс нь дусалсан царайг их л сонирхож буй янзтай ажиглав. Үнэхээр хөөрхөн царайлаг боловч Костовын ингэтлээ сүйд майд болоод байгааг бодохоос Иринагийн зэвүү бахь байдгаараа хүрнэ. Ганц бие хүн хөгширч, өвчин эмгэгт нэрвэгдээд ирэхээрээ л тэнэгэрч байна гэж бодсон Ирина цэвэрхэн төрсөн охины царай руу дахин харснаа, хүйтнээр:

	— Эх эцэг нь гэж ямар улс байдаг юм бол? гэхэд нь Костов:

	— Эх, эцэггүй амьтан гэв.

	— Тэгвэл асардаг хүн байдаг юм байгаа биз дээ. Охины нь бие муу байна гэж дуулгах хэрэгтэй шүү дээ.

	Нээрэн Херакли гэж нэг хүн байдаг гэж сая санасан Костов:

	— Асардаг хүн нь бий!.. Орой тийшээ л очиж уулзъя... Та надтай хамт явахгүй юу? гэв. Түүний дуунд гуйсан байдал илт.

	— Миний хэрэг юу байх юм бэ?

	— Асрагч нь гэж архич өвгөн байдаг юм. Аликсийг би Кавала руу аваад явах санаатай байна... Намайг ганцаараа очвол тэр булай амьтан юу ч гэж бодох юм бил ээ. Энэ бол миний хувьд тун эвгүй зүйл... Юу гэж хэлэх гээд байгааг минь мэдэж байгаа биз дээ? Өлсгөлөн гэдэг чинь эндхийнхний ухаан бодлыг булингартуулж гүйцсэн юм шиг байна хэмээн Костовын учир зовлон ярихад, Ирина:

	— Бодон байж болъё!.. гэв. Ингээд Аликсийн хажууд сууж, гарыг нь барив. Тэгснээ Костов руу харж, инээмсэглэн:

	— Тэгэхлээр чинь та, бид хоёр үр хүүхдийн мөрөөсөл болсон эр эм хоёр болж очих хэрэг шив дээ? гэхэд нь Костов:

	— Ердөө л хэдхэн минутын төдийд шүү дээ. Та ч гэсэн хэзээ нэг цагт үр хүүхэдтэй болох юм сан гэж бодож мэднэ гэв.

	Үр хүүхдийн тухай асуудал өөрийн нь хувьд аль эрт төгссөн болохоор Ирина ийм үг дуулаад ярвайв. Янаг амрагийн явдал нь хэтэрсээр байгаад үр хүүхэд төрүүлэх боломжгүй болсон юм санж. Хүүхэд олохоо больсон эм хүн хад чулуунаас юуны өөрц вэ. Иймэрхүү гунигт бодолд зарим үе автагдаж, ганц бие насыг яаж бардаг бил ээ хэмээн зүрх нь шимширдэг байлаа.

	Иринагийн өөрийгөө яаж бузарласныг мэдэхгүй Костовын саяны үг түүнийг төрүүлээгүй хүүхдийнхээ тухай харамсан бодоход хүргэжээ. Ирина Аликсийн судсыг дарж үзэх гэснээ мартчихаад, хөлөрсөн, чөргөр гарыг нь атган суув. Ийнхүү хүүхдийн гар атган суухад санаа сэтгэл нь нэг л хачин болно. Урьд өмнө ер нь ингэдэггүй сэн. Арваад жилийн өмнө өвчтэй хүүхдийг эгнүүлэн тавьсан орны хоорондуур эргэж тойрч явах болгонд өр зүрх нь ингэж шимширч, энэрэн хайрлах сэтгэл төрдөг байжээ. Гэтэл энэ бол цэнгэл жаргал бодсоноос биш, юман чинээд тоогоогүй явсан эх хүний төрөлхийн энэрэл хайр илрэх төдийхөн гэдгийг дорхноо ухаарсан Ирина охины сулхан боловч түргэн цохилж байгаа судсыг барьж үзээд намуухан дуугаар:

	— Муу л байна даа гэхэд нь Костов:

	— Хинаас болоод тэр үү? гэв.

	— Үгүй, хина нөлөөлөх хараахан болоогүй... Ер нь л тун муу байна гээд, Ирина өлсөж харангадах шахсан охины хорчгор туранхай биеийг ажиглаад, — Халуун орны хумхаа бол хиний хортой нөлөө маргаашаас л мэдэгдэж эхэлнэ дээ гэв.

	— Аргалах арга байхгүй юү?

	— Мэдэхгүй байна... Ингэж ядарч доройтсон хүүхдэд хина өгснөөс болж цусны улаан бөөм нь задардаг юм.

	Костов гайхаш барагдсан янзтай

	— Одоо тэгээд яах ч аргагүй болсон хэрэг үү? гэнэ.

	— Зүрхний нь ажиллагааг л хэвд нь байлгахыг бодох хэрэгтэй... Цэргийн эмчээс ганц шил кардиазол тариа, шахуурга гуйж ирэх юм сан л даа.

	— Би явж олж ирье!..

	— Хоёулаа явъя!

	Фон Гайер Аристиделийн гуанзны өмнөх чинар модны сүүдэрт хүлээж суув. Уйдсан унжийсан боловч Ирина ирмэгц сэтгэл санааг нь сэргээж, зочид буудлаа орхин, цэвэр нямбай гэдэг нь жигтэйхэн Кристалогийнд очихоор болгож дөнгөлөө. Кристалогийн хашаан доторх өтгөн цэцэрлэг, ваар нунтаглаж зүлгэсэн модон шал, цэнхэр өнгөөр будсан хана, сүлжмэл хөвөөтэй цардмал цагаан хөшиг татаастай жижиг цонх сэлт нь Иринад таалагджээ. Тэгээд бас муу ч гэсэн түрэг маягийн халуун усны газартай агаад гэрийн эзэгтэй зочдодоо галлаж өгнө гэж амласан бил ээ. Кристало ч гэсэн Иринад эхлээд харагдсан шигээ зэвүүн муухай санагдахаа больжээ. Грек авгай мэдлэг боловсролгүй хэр нь найрсаг, нямбай цэвэрч хүн ажээ. Залуу зандан насандаа завхай зайдан л яваа юм биз, одоо ямар хамаа байх вэ. Кристалогийн гэрт Иринагийн сэтгэлийг даллан дуудах болсон өөр нэг зүйл бол Аликс байлаа. Аликсийн амь насны төлөө чадах бүхнээ хийх юм сан гэж бодогдоно.

	Костовтой хоёулаа фон Гайерийг Кристалогийнд хүргэж ирэв. Герман эр шинэ орон байр сэтгэлд нь яв цав нийцсэн учир, тэр даруй унтахаар хажуулав. Ирина, Костов хоёр цэргийн эмч эрэхээр боллоо. Өвчин нь хөдөлсөн охин тамир тэнхээ юу ч үгүй болжээ. Иринаг духан дээр нь гар тавьж үзэхэд Аликс нүдээ алгуур нээж чанх өөдөөс нь харан байж, омголтсон уруулаа долоов. Кристалогийн өгсөн хинээс наалдаж үлдсэн байсныг Ирина нусныхаа алчуураар арчив. Тэгснээ охин өөр ямар нэг халдварт өвчтэй байж магадгүй гэж бодоод, нусныхаа алчуурыг цочсон юм шиг чулуудлаа. Эхлээд иймэрхүү юм санаанд нь огт ороогүй ажээ.

	Тэр хоёр үдийн аагим халуунд тоос шороотой гудамжаар зэгсэн удаан тэнэсний эцэст цэргийн эмчийнхийг оллоо. Иринаг ингэж их яваад уурласан уцаарласан шинжгүй, өвчтэй бүсгүйн барааг хармагц үүрэг хариуцлагаа гэнэт ухаарсан мэт явааг нь үзээд Костов их л гайхав.

	Цэргийн эмч гэж цайвар үстэй, цэнхэр нүдтэй, өндөр нуруутай сайхан хар хүү байв. Үдийн хоолны дараа ид сайхан нойрсож байгаад үүд учир зүггүй балбахаар арга буюу боссон бололтой. Намхан жижиг байшингийнхаа үүдийг онгойлгох үедээ тун ч дургүй нь хүрсэн янзтай царай зүс нь хачин харагдав. Хувцас хунар ч үгүй, богино өмдтэйгөө, нүцгэн хөлдөө шаахай угласан байв. Ууртай царайг нь анх харахад хаалга үүд балбасан тэр хүнийг хөөж туухаар гарч ирсэн боловч хашхирч загнахын оронд буцан гүйж цаашаа ороод, дарга погоонтой цамц өмсчихсөн эргэн ирэв. Ирина энэ хүнийг хаана харлаа даа гэж гайхаж, үгүй энэ чинь Бимби байна шүү дээ хэмээн дорхноо танив.

	Залуухан, амарлингуй агаад сайхан хоёр нүдээ өнөөх л дуниаруулсан янздаа. Яг л янздаа байж байв.

	Ирина тас тас инээж:

	— Ингэж санаандгүй уулзана гэж бас байдаг аа! гэнэ. Тэгээд хар хүүг:

	— Софид байхдаа нэг удаа танайхаар очих гээд чадаагүй шүү гэхэд нь:

	— Тэгээд очихгүй яасан юм бэ? гэв.

	— Таныг чинь над шиг хүн хавьтана гэж санадаггүй улс амьтан дунд эргэлддэг болсон гэж дуулсан:

	— Дэмий юм ярих гэж!.. Ороод гарахгүй л дээ гэсэн Иринагийн дуунд үнэхээр тоогүй юм болж гэж харамссан байдал илт.

	Ширхэг ч үсгүй агаад наранд түлэгдэж тос даасан хүрэн бор болсон арьстай сайхан бие бялдар, өндөр гоолиг нуруу, урт хоёр хөл сэлтийг нь нүдний булангаар ажиглав. Нүүрэнд түрхдэг «Нивеа» гэдэг тосыг магтсан зурагт сэтгүүлийн хавтсан дээр байсан зураг амилчихсан хэрэг биш байгаа даа л гэлтэй харагдана. Нүүр царайд нь тодорч байгаа энэ нялуун, хуурамч инээмсэглэл ч гэсэн яг тэр. Гэтэл эрчүүлийг элээж, энэ нь аятайхан, тэр нь тусгүй гэж ялгах сөхөөгүй болсон Ирина харин чухам иймэрхүү харчуулыг шохоорхдог болжээ. Бат журамтай, ухаан санаа ариун тунгалаг цагтаа энэ зэргийн эр тоож ч харахааргүй явсан хүүхэн маань хайр сэтгэлийн нь гал цог «Никотиан» пүүсийн хоронд идэгдэж, завхай зайдан амьдралын балчигт шигдэж гүйцээд, өөрөө л очиж наалдах нь холгүй болсон бил ээ. Тиймдээ ч одоо «тэр үед амжуулаагүйгээ одоо амжуулахад оройтох юу байх вэ дээ» гэж ойлгуулахыг хичээх мэт харцаар Бимбигийн өөдөөс нүд чавчралгүй ширтэж байна. Энэ завсар бас фон Гайертай тохиролцож ирчхээд ийм юм бодно гэдэг арай ч муухай юмаа даа хэмээн ухаарсан боловч Бимбигийн хажууд герман эр даанч сонин биш санагдана.

	Тэгээд хэзээ язааны хээгүй хоёр шиг:

	— Чи тэгээд яваад очихгүй л дээ!.. гэв.

	Хүний санаанд оромгүй хангалуун сайхан амьдралд умбасан, хээнцэр ганган хүүхэн болчхоод яваа болохоор нь бишүүрхсэн Бимби их л зовсон янзтай:

	— Хүн юу гэх бол гэж айсан юм... Тэгэхэд би танаас нэг зүйл гуйя гэж бодсон юм л даа гэнэ.

	— Юу гуйх гэсэн юм бэ?

	Софи хотод үлдээх талаар ярилцаж өгч үзээч гэх гэсэн юм... Тийм боломж байсан юм.

	— Тус болж магадгүй л байж дээ. Ингэхэд чи минь ийм ичимхий амьтан байгаагүй сэн... Санаж байгаа биз дээ?

	Бимби тэр үед энэ хүүхэнтэй хамаа намбаагүй байснаа дурсан санахаас ч айж байгаа юм шиг муухан инээмсэглэв. Иринагаас зургаан жилээр хоцорч анагаахын анги арай чамай нэг юм төгсөж бил ээ. Дараагаар нь хил давуулж алт дамласан хэрэгт холбогдож, шоронд золтой л орчихсонгүй. Төрөлхийн мулгуу, ухвар мөчид тархи толгой нь ялих шалихгүй наймаа хонжоо цаг ямагт бодож явдаг мань эр Иринагийн тарган цатгалан амьдралын талаар, унаж давхидаг урт урт тэрэг, ус цас шиг урсгаж байдаг их мөнгө, эргүүлж хөөдөг хээнцэр сайхан харчуулын нь талаар найз нөхдийнхөө яриаг ам ангайлгаж, нүд бүлтийлгэн чагнадаг байлаа. Алив юмнаас айж эмээхийн хэрэггүй энэ арал дээр ингэж уулзаад ч оюутны ширээнд хамт сууж байсан танил нөхдийн ёсоор ярилцаж хөөрч үл зүрхэлнэ. «Никотиан» пүүс, Бимбигийн тэнэг толгой хоёр л Иринаг ийм хавьтаж ойртохын аргагүй, эрхэм дагина болгож өргөмжилснийх бил ээ.

	Бимби аль болохоор аятайхан ярих гэж хичээн: — Та тэгээд манай энд зугаалахаар ирээ юү? гэв. 

	— Тийм ээ, зугаалахаар.

	— Энд аль зэрэг удах вэ дээ?

	— Хэд хонож магадгүй.

	Бимби жаахан нүүр хагарч, хээгүй байя гэж бодоод, — Намайг мартчихаагүйд чинь баяртай л байна гэв. Бимбигийн ингэж тэнэг дүйнгэ юм шиг байдалтай байхад нь гайхсан Ирина инээмсэглэн:

	— Өршөөгөөрэй. Чамайг энд ирчихсэн юм гэж огт мэдсэнгүй. Ингэж санаандгүй уулзсандаа их баярлаж байна!.. Би харин чамаас шил кардиазол, шахуурга хоёр гуйх санаатай ирлээ. Өгнө биз дээ? гэв.

	Бимби бүр хээгээ алдаж «чи дээ» хүрэн:

	— Өгөлгүй яах вэ!.. Хэдийг л бол төдийг чи хэнийг тарих нь вэ гэв.

	— Нэг охин муу байна.

	Ирина ингээд Аликсийн тухай ярилаа. Хүүхний энэ яриаг Бимби аргагүй нэг эмч хүний янзтай чагнана. Мал өвдлөө гэж ирсэн хүний яриаг үхлүүт байгаа адгуусыг нь бус, харин эзний нь өрөвдсөндөө чих тавин чагнадаг малын эмч л иймэрхүү харагддаг сан. Ухаан мулгуудаа болоод өвчнөөс өөр юм даанч бодсонгүй. Тэгээд ч ямар нэг грек охинд эм эрж энэ халуунд бүхэл бүтэн цаг тэнэж яваа «Никотиан» пүүсийн ноён захирлын гэргий, ерөнхий мэргэжилтэн хоёрын сандарч тэвдсэн, хачин байдлыг огт ажигласангүй. Урьд өмнө яаж ч эргүүлээд огт халгаадаггүй байсан хүүхэн одоо өөрөө ирж наалдчих гээд байгааг ч анзаарсангүй. Энэ хүүхний толгой эргэм өндөрт гарчихсаныг бодохоос эмээж иймэрхүү зүйлийг анзаарах сөхөө байсангүй л дээ. Эцсийн бүлэгт иймэрхүү завшааныг алдаж болохгүйг ухаарсан мань эр эхлээд л ердөө Иринагаар хөөцөлдүүлж байгаад цэргийн албанаас шалавхан халагдаж, Софи хотод ажил төрөлтэй болж сууя гэж бодов. Иринагийн энэ сайн сайхан амьдрал хэсэгхэн зуурын юм, ихэс дээдсийн ертөнц мөдхөн мөхөх болсныг, томчуултай танил тал нь хэнд ч хэрэг болохоосоо өнгөрсөн гэдгийг даанч ухаарсангүй. Оюутан ахуйдаа өөдгүй наймаа хонжоо эргүүлж, одоо ч гэсэн дамчин, эмч нартай хутгалдаж яваа энэ залуугийн тархи толгой ч гэсэн тамтаггүй болжээ. Тиймдээ ч Иринатай энэ арал дээр ингэж уулзсан нь тун ховор тохиолдол бөгөөд ганц оройг тун сайхан өнгөрөөж болох талаар даанч юм бодсонгүй.

	Ингээд Ирина, тэр хоёрыг батальоны эмнэлэгт байрладаг жижиг байшин руу явж ороход Костов гадаа нь Аликсийн талаар сэтгэл зовнин үлдлээ. Эмнэлэгт ороход хүний хөлс, эмийн үнэр сэнгэнэнэ. Гаднаас ороход нарийхан гудам угтаж, ердөө л хоёрхон өрөө байв. Хүлээн авахын томхон өрөөнд нь сувилагч, нэгэн цэргийн яр шархтай хоолой боож байв. Цэрэг их л зүдэрч зовсон шинжтэй, толгойгоо эв хавгүй гэдийлгэн хүзүүгээ сунгажээ. Нөгөө өрөөний орон дээр бага эмч хурхирч хэвтэх агаад орны ар талын хананд шалдан хүүхний зураг сэтгүүлээс таслан авч товхтой хадаасаар тогтоосон байв. Өрөөний энд тэнд байрлуулсан хэдэн ширээн дээр мэс заслын багаж хэрэгсэл, эм тан дэлгээстэй харагдана.

	Бимби бага эмчийг шулуухан татаж сэрээгээд, цоргио зуух асаах үүрэг өгч, өөрөө шахуурга буцалгах ажилд оров. Шинэ нарийн зүү суулгаж, тун нямбай байгааг нь харахад энэ шахуургаар үүнээс өмнө хэн ч санаа тавьдаггүй байсан хоосон ядуу Аликсад бус, ямар нэг хурандаад тариа хийх гэж бэлдэж байна гэлтэй.

	Кристалогийн бэлдсэн сэрүүхэн өрөөнд фон Гайер тавтай сайхан амарчээ. Энэ өрөөний шалыг ч гэсэн нунтагласан ваараар гялалзтал өнгөлж, хананд нь Гитлерийн хөрөг өлгөсөн агаад орны толгойн дээдэх бурхны өмнө зул өргөжээ. Цонхны цардмал хөшиг, орны цэвэрхэн цагаан даавуу, ширээн дээрх башир цэцгийн баглаа сэлтийг харахаас сэтгэл сэргэж дотор онгойм.

	Хамар хашаанд хоёр хүн грек хэлээр шулганалдан буй нь нээлттэй цонхоор тодхон дуулдаж фон Гайерийг сэрээлээ. Ахимаг насны хоёр эхнэр хуучилж байв. Грек хэл бага зэрэг гадарладаг герман эр Аглей, Каллиоп ч гэх шиг, Херакли ч гэх шиг бүтэлтэй, бүтэлгүй хүмүүсийн тухай яригдаж байгааг ойлгов. Эдгээр баатрын нэр ус эдүгээ инээдэмтэй санагдавч чихэнд бас чимэгтэй сонсогдоно. Фон Гайер сахлаа хусаад, Ирина Костов хоёрыг цэцэрлэгт байгаа байх гэж бодоод тийшээ очсон боловч чидун жимсний модны сүүдэрт Аликсийн хувцас оёж суугаа Кристалогоос өөр хэнийг ч олж харсангүй. Грекчүүдэд дургүй герман эр эхнэртэй грекээр мэндлэхчээн болов. Грекчүүд гэж зочид буудал, тамхины зарим баячуулын барлаг зарц байдаг гэж боддог герман эр Афинд гурван жил болохдоо тэдний бялдуучийг сайн мэддэг болжээ. Кристало ч гэсэн германчуудад сайнгүй билээ. Дуу шуу ч үгүй, цэвдэг хүйтэн эднийг бодвол энэ арал дээр эзэн сууж ирсэн хараалч ерөөлч болгарчууд хавьгүй дээр гэж боддог эхнэр заримдаа болгарчуудын ширүүн дориун загнаж байхыг сонирхон харж зогсоно. Шинэ гийчин нь хүйтэн, хүнийрхүү агаад Костов шиг зугаатай яриа хөөрөөнд дургүй хүн болохыг ирсэн даруйд нь мэджээ. Гэвч Аликсийн явдлыг мэдэх хүн байх гэж бодоод, охины бие яаж байгааг дуулгахаар:

	— Охин овоо шүү. Авхай эм, тариа олж ирсэн гэхэд нь пирей нутгийн аялгуунд муу герман эр юу хэлснийг нь ойлголгүй:

	— Хэнд тэр вэ? гэж лавлав.

	— Кавала авч явах жаал охинд гэхэд нь фон Гайер тоосон шинжгүй толгой дохив. Тэрээр харин Ирина, Костов хоёрын хаачсаныг юу юунаас ч илүү сонирхсон боловч Кристало энэ талаар асуух завдал өгөлгүй:

	— Авхай өөрөө үр хүүхэдтэй хүн үү? гэж асуув. Тэгэхэд нь герман эр дурамжхан:

	— Мэдэхгүй л дээ гэв.

	— Ийм хүн яаж ч хүүхэдтэй байгаа аж дээ.

	Кристало машинаа түжигнэтэл эргүүлж эхэлснээ гэнэт зогсоож, бүүр ч эрээгүй:

	— Та эхнэртэй юү? гэв.

	Фон Гайер хүйтнээр хяламхийж:

	— Таны асуусан болгонд хариулах албагүй биз дээ гэв.

	— Аа тийм үү, тэгвэл харин өршөөгөөрэй!.. Энэ охиныг хэн чинь үрчилж авах гэж байгааг л мэдэх гэсэн юм л даа, гээд Кристало ичиж зовсон шинжгүй, машинаа дахин түжигнүүлж гарлаа.

	Тэгээд фон Гайерийг:

	— Ямар ч гэсэн би л биш. Эрхмүүд хаачсан бэ? гэхэд нь хэнэггүйгээр:

	— Гараад л явцгаадаг шүү дээ гэв.

	Герман өөд харж, харц нь гунигтай болсныг ажаад:

	«Тэнэг амьтныг ингэж л араар нь тавьж байвал таарна! Тэр холоос дагаж ирээд хоосон хоцрох чинь энэ дээ. Тэр сайхан амьтан ч чамайг тоохоосоо өнгөрсөн байлгүй дээ» хэмээн тавлан бодов.

	— Надад юу ч хэлүүлээгүй юү?

	— Үгүй. Юу ч хэлээгүй!

	Герман эрийн харц ууртай, ширүүн болохыг хараад бах тав нь бүүр ч ханасан Кристало энэ удаад ч гэсэн Ирина, Костов хоёрыг хаашаа явсныг хэлье гэж бодсонгүй. Фон Гайер хамт ирсэн хоёрынхоо хаашаа, яах гэж явсныг таах гэсэн янзтай бодлогошрон хэсэг зогсов. Кристало санаа сэтгэлийн нь ингэж үймэрч байгааг далимдуулан улам ч чадах санаатай, оёж байсан юмаа машинаас салган тааламжтайяа эргүүлж тойруулах зуураа:

	— Цэргийн эмчтэй л яваад өгдөг шүү дээ гэв.

	— Хэнтэй гэнэ ий? хэмээн герман эрийн лавлахад Кристало ёжтойгоор:

	— Цэргийн эмчтэй!.. Цэвэрхэн, сайхан залуу байна билээ. Тэд тариа, эм авч хамт ирээд, буцаад явсан... Авхай, тэр хоёр хэзээний танил бололтой байна бил ээ гэв.

	Фон Гайер ихэмсгээр толгой дохиж, энэ бүхнийг Аликсийн биеийн байдлаас илүүтэй сонирхоогүй дүр үзүүлж:

	— Баярлалаа!.. гэв.

	Герман эр Кристалогийн сүүдэрт нь сууж буй чидун жимсний модны дэргэдүүр өнгөрч анар, хар арүрийн сүүдэр даган гэлдрэв. Иринад нэг хүн тааралдаж дээ, ээдээ тэгээд зүгээр байгаа гэж үү хэмээн бодохоос өр зүрх рүү нь үзүүртэй хутгаар хатгаад авах шиг болж, хэзээний танил болсон уйтгар гунигтаа автан, өнчрөн ганцаардаж, уруу дорой явлаа. Тэгэхдээ харин тэр хүүхэнд зэвүү нь хүрэх байтугай, дур хүсэл нь улам хөдөлнө. Залхуу хойрго, бусдын хүч хөдөлмөр сордог энэ хүүхэн, ид залуухан, эмнэлэгт ажиллаж байсан үеийнх шигээ эрүүл чийрэг, аятайхан санагдана. Энэ нь өөрийнхөө талаар эргэцүүлэн бодож, өөлж гоочилж чаддаг, мөхөх тавилантай ертөнцийн нөлөөнд автагдаж замаа алдаж гүйцсэн хэр нь ухаан саруул цэлмэг чанар нь бил ээ. Чухамхүү энэ чанар нь фон Гайерт таалагддаг бөгөөд өөрийн нь хувьд ор тас дутагддаг зүйл байжээ. Ер нь герман хүн энэ славянчууд шиг өөрөө өөрийгөө өөлж гоочилж чаддаггүй улс.

	Фон Гайер гудамж руу ороод, янжуур гарган асааж, тэнгис тийш зүглэв. Тэнгисийн мандал тайван дөлгөөн цэнхэртэх боловч тэртээ хаяа нь мөдхөн өнгө хувиргах төлөвтэй. Халуун намдаж, нар баруулсан үе. Усанд жаахан самардаад, оройн хоолны цаг болж Иринаг очтол эрэг дээр сууя хэмээн бодож хазганасаар тосгоноос гарч, чидун жимсний модон шугуй тийш зурайх зөргөөр орлоо. Эртний эвдэрхий балгас байдаг тэр толгойн цаад тал руу ороход тэнгисийн элст хөвөө байдаг. Фон Гайер арал руу анх завиар ирж явахдаа энэ толгойг харсан ажээ. Чидун жимсний модны завсар заалхайгаар тэнгэрийн цоорхой хөхрөн харагдаж, өгсөх тусам тэнгисийн булан улам томрон толь шиг гялталзана. Халуун орны ургамал ногооны үнэр хамар цоргино. Фон Гайер тэнгисийн эрэг алган дээр дэлгэсэн юм шиг харагдах газар ирлээ. Шугуй толгойн цаад бэл рүү уруудаж, тэнгисийн олон жижиг оюу өнгөт булан тохойн тах хэлбэртэй хүрээлсэн цагаан шаргал элс рүү шааж оржээ. Энд тэнд усан дотроос цухуйсан хүрмэн хадыг мөргөсөн тэнгисийн долгион ойж буцахдаа цагаан хөөс болон цацарна. Эндхийн юм бүхэн дээр нарны хурц гэрэл тусах боловч эрэг хавийн бусад газар шиг бүгчим халуун биш байлаа. Ой шугуйд хүн амьтангүй нам гүм агаад тэнгисийн зүгээс зөөлөн салхи сэвэлзэнэ.

	Элст хөвөө эрт дээр цагт ч энэ л янздаа байсан, энүүгээр Аристотель ингээд өөр шиг нь зугаацаж явсан ч байж болох юм даа хэмээн фон Гайер бодно. Сэрхрээ татуулсан сэрүүн салхи, цэвэр тунгалаг агаар гунигт бодлыг нь үлдэн хөөж, герман эр эртний грек хүн шиг энгүй жаргалтай, эрүүл саруул болсон санагдана. Энд ингээд нэг насыг барах сан гэж өөрийн эрхгүй бодогдов. Харин Кавала руу буцаж яваа хоёр герман цэргийн завийг харсан фон Гайер: би гэдэг хүн гарцаагүй болсон сүйрлийн ёр шүглэсэн энэ зэвүүн бодол, уйтгар гунигаасаа, герман үндэстэн мөхөшгүй гэдэг хоосон санаанаасаа хагацахын эрхэнд л ингэж энд нэг насаа өнгөрөөх сөн гэж бодож байна шүү дээ хэмээн ухаарав.

	Улмаар нөмрөн айсуй аюулаас, үхсэн ч яах вэ гэж өөрийгөө хуурч тайвшруулж явдаг ийм амьдралаас, хэдхэн тооны балмад этгээд германы хөдөлмөрч, шударга ард түмнийг европ дахины зандалчид болгож хувиргажээ гээд бодохоос соёлч герман хүн болгонд төрдөг ичмээр, аймаар бодлоос, тэгээд фон Гайер чи өөрөө тэр бүлэг этгээдийн тусын тулд хориод жил хүлцэнгүй номхон зүтгэж явна гэсэн аягүй бодлоос шалавхан хагацахын тулд хандсан зүгтээ зугтаамаар санагдав. Германы папирос тамхины үйлдвэр, гестапо, «Никотиан» пүүс, Борис, Кондоянис цөмөөс нь, ер нь өөрийг нь ийм ямар ч баяр баясгалангүй болгосон, балмад хэдэн этгээдийн барлаг зарц болгосон юм болгоноос зугтаамаар санагдав. Харин энэ бүгдээс хаашаа ч холдож чадахааргүйгээ ухаарч тархи толгойгоо шаах шахав. Өнгөрсөн үеийн гав дөнгөнд, Дорнод Прусс нутагт ой мод, ус бэлчээр, орд харш эзэгнэн үе залгамжлан амьдарч ирсэн эцэг өвгөд, элэнц хуланц нарынхаа өнө эртний уламжлалд гар хөл нь баглаатай төрж, амь зуухын эрхээр үйлдвэрийн эзэд гэж үл бүтэх панзчидтай өөрийн эрхгүй толгой холбосон байжээ. Тэгээд ч тэр уламжлал, түүнтэй өөрийг нь холбосон юм болгоныг, дундад зууны үеийн сайн эр, дээрэмчний цэвдэг хүйтэн, гунигт сэтгэлээр хайрладаг тэр бүхнээ эвдэн бусниулах чадал даанч байсангүй.

	Герман эр тэнгисийн хөвөө рүү ирлээ. Тэднийг нааш нь хүргэж ирээд Кавала руу буцаж яваа завь тэртээх алсын цэнхэр, униар дунд орж бараа тасрав. Нарс модны давирхай, далайн сарнай цэцгийн анхилам үнэр, замгийн эхүүн үнэр сэнгэнэнэ. Фон Гайер хувцсаа тайчиж сөөг дотор нуугаад, тэнгисийн ус руу орж, эргээс холдон, цэлцгэр ногоон медузэд хүрчихгүйг хичээн цаг хэртэй сэлэхдээ үе үе дээш харж хэвтэн амарч явлаа. Уснаас гарах үед нь нар шингэж, уруул амаа улаанаар будсан хоёр бүсгүй, аяллын алаг хүрэм, тахтай шаахай өмссөн нэг эр нийлсэн гурван хүн ойролцоох асган дээр ирчихсэн зогсов. Гурвуул доголон хүн ийм удаан, ийм сайн сэлж яаж чаддаг юм бэ хэмээн гайхсан янзтай ажиглана.

	Фон Гайер ирсэн зөргөөрөө буцлаа. Нарс чидун жимсний модны завсар заалхайгаар тэнгэрийн цоорхой ягаарна. Эвдэрхий балгас байдаг толгойн орой дээр гарсан хойноо тамхи татаж, хэсэг зогсов. Эндээс тосгон бараг тэр аяараа, уулын хярд халхлагдсан хэсгээс бусад нь илхэн харагдана. Толгойн чанх оройд дээрх түрэгийн ч юм уу, венецийн ч юм уу хуучин цайзын ор суурь өнө эртнээс аваад өнөөг хүртэл олон удаа сэлбэгдэж, олон дахин нурж, зэгсэн юм үзсэн бололтой. Кавалад байдаг шиг шагайвар нүхнүүдтэй хэрэм, цамхаг, бэхлэлт, зоорь цөм дундад зууны үеийн маягтайгаар бараг нэг дор байрлажээ. Эв хавгүй энэ цамхгийг хажуугийн толгой дээрх гантиг цохио засаж хийсэн Паны агуйтай жишвэл ёстой тэнгэр газар хоёр шиг өөр бил ээ. Тэр толгой дээр бас Аполлоны сүмийн ор суурь байдаг.

	Фон Гайер гантиг хавцгай дээр суугаад, нар жаргахыг сонирхов. Арал одоо номин хөх, улбар шар, ёстой л таван өнгийн солонго татсан юм шиг ажээ. Нар дөнгөж сая Орфаны булангийн цаад руу далд орж, улбар шар туяа нь алсын хөх уулсын араар замхарсаар. Тэрхэн зуур тэнгисийн мандал алт, мөнгө хоёрыг нийлүүлж хайлсан адил өнгөтэй болж, энд тэнд мяралзах нь эрдэнийн чулуун шигтгээ гэлтэй байснаа тэнгис түдэлгүй хатаасан ган шиг хөх боллоо. Тэртээ хол дахь тэнгис, тэнгэр хоёрын уулзвар тэрхэн хэсэгтээ гэрэлтэн цэнхэртэх агаад тийшээ харж байснаа өөр тийшээ, хар ногоон өнгөт нарсан ой, хүрэн бор хад асга, цайвар шар элсэн хөвөөг харахад хавьгүй бараан өнгийн тосон будаг түрхчихсэн юм шиг. Ой хөвчийн дундаас ёрвойх ёрвон хад цохио шингэх нарны улбар шар туяанд улаан өнгөтэй болжээ. Түдэлгүй эргэн тойрны юм бүхэн үнсэнд дарагдсан адил өнгө зүс алдаж, үдшийн бүрэнхий арлыг аажмаар залгих нь тэр ээ.

	Энэ хэрд фон Гайерийн сэтгэл дахин хачин болж, уйтгар гуниг, өнчрөлд автав.

	 

	 

	Ирина, Костов, Бимби гурав тосгоны дээд хэсгийн эртний хотын эвдэрхий балгасан дунд байдаг Хераклийнхыг олж очлоо. Түүний толгой хоргоддог байр гэвэл түүхий тоосгоор барихчаан болж, шавар нялсан, чийгтэй муу пин байв. Хог новш хөглөрсөн, жижиг хашаархуу юмны нь нэг буланд хар арүр ургасан агаад түүнийг гудамжнаас халхалсан намхан чулуун хорооны наад ёроолоор саримс тарьжээ. Сүрлээр хучсан дээвэртэй жижиг байшингийн нь туурганаа хоёр нүх онгойж харлах агаад нэг нь үүд, нөгөө нь цонх ухаантай ажээ. Урьд өмнө үнэхээр пингийн үүрэг гүйцэтгэдэг байжээ. Хажууханд нь байгаа зэгсэн том байшинг Херакли хөршдөө хэдэн мөнгө болгож, аль хэдийн архинаас өгөөд гударсан юм санж.

	Херакли өвөг эцгийнхээ толгойн орой дээрх сүмийн буурин дээрээс хэдэн гантиг хавтан олж ирж хийсэн вандан сандлыг хар арүрийн ёроолд зоожээ. Хээ угалз, номын үсэг сийлсэн эрт дээр үеийн эдгээр хагацах дургүй чулуу ард түмний нь сүр хүч, алдар нэртэй ямар нэг холбоотойг Херакли муухан гадарладаг бил ээ. Тиймдээ ч нэг удаа чулуунуудыг нь авах гэж оролдсон музейн захирлыг ална гэж айлгасан гэнэ.

	Харийн хүмүүс ороход Херакли тэр сандал дээрээ хоол бодон, Аликс өнөөдөр лав хоосон ирэхгүй байх хэмээн найдаж хэвтэв. Кристалогийнд байр хөлсөлсөн хижээл насны баян эрийн талаар аль түрүүнд дуулж мэдсэн тэрээр хэдийд ч магадгүй ороод ирнэ дэг шүү, хэрхэн ямар янзтайгаар угтдаг бил ээ хэмээн бодож зэхсэн байв.

	Херакли үс буурал, ууртай нь ч юу вэ ширүүн атлаа хөөрхий болсон царай зүстэй хүн байв. Нэг нүд нь зовхиндоо халхлагдсан, нөгөө улцан улаан нүд нь агсан согтуу хүний аягүй харцтай ажээ. Тал бие нь татсанаас болж ам нь өрөөсөн тийшээ мурийж, улаан хүрэн нүүр царайг нь энэ хорвоогийн юм болгоныг жигшин зэвүүцэж, эгдүүтэй инээмсэглэж явдаг юм шиг байдалтай болгожээ. Ер нь ч юм болгонд зэвүү нь хүрч явдаг хүн ажээ. Идэр залуудаа энэ арлын сонгуулийн тэмцэлд чухал үүрэг гүйцэтгэж явжээ. Уран илтгэгч түүнийг Венизелосын6 талынхан хурал цуглаанд аятайхан ашигладаг байсан бөгөөд их хүний таалал болсны дараагаар тэднээс тэтгэвэр тусламж авч амьдардаг болсон мань эр жаргал нь дэндэж, хийх юмаа олж ядахдаа хар ус эргүүлдэг болжээ. Тэгээд одоо харийн эзлэгчдээс аваад, хариугүй муу Аликсийг хүртэл хүн толгойтой бүхнийг харааж зүхэж суудаг ажээ. Гадаадын хүмүүс орж очиход уур нь шатаж, давын өмнө тэднээс өчүүхэн ч айж эмээгээгүй байгаагаа үзүүлэх гэж бодов.

	Тэгээд Костовын:

	— Херакли гэдэг чи юү? гэхэд, энэ арлынхан дотроо нэртэй зүстэй аавын хүү явсан хүний шинжтэйгээр

	— Тиймээ, тэр чинь биеэрээ байна гэв.

	Зочдыг тэр сандал дээр сууцгаа гэж зангаад, өөрөө өөдөөс нь харж чулуун дээр суулаа. Элдэв юмаар бүтээсэн тэр сандалд нь эцэж ядарсан, хөлс нь цутгасан Костов л ганцаараа суув. Херакли гоё сайхан хувцас хунартай хөөрхөн хүүхэн рүү хайнгуудхан хяламхийгээд, цэргийн эмчийн бүсэнд зүүлттэй гар буу руу ганц нүдээрээ ширтэв.

	— Бид чамтай уулзах гэж ирлээ. Харин тэгэхдээ чамд муу юм хийхгүй... хэмээн Костовыг цааш ярих гэтэл Херакли үгийг нь тасалдуулж:

	— Санаа байлаа ч гэсэн сачий чинь хүрэх юм биш дээ гэв.

	— Яагаад тэр вэ?

	— Яагаад гэвэл та нар цаанадаж л сарын дараа манай эндээс тонилно гэхэд нь Костов тайвнаар:

	— Энэ арал одоохондоо бидний гарт байгаа шүү дээ. Ингэхлээр чи наад амаа татаж байвал дээр. Аль эсвэл Кавалын төмөр зам дээрх хөдөлмөрийн хэсэгт очиж нийлэх дур чинь хүрээд байна уу?.. Тэнд очвол ядахдаа л идэх хоолтой байна даа гэв.

	Херакли хөгцөд идэгдсэн шар шүд арзайлган инээж:

	— Тэр ч харин больё!.. Тэнд очиж та нарын ажил хийж өгснөөс харангалж үхсэн дээр... Очлоо ч гэсэн атга шороо хаянаа хол байна. Үхтэл минь ч зодож нүдсэн ч хамаагүй... Чи гар буутай болохоороо намайг хааш нь бол тийш нь хөөгөөд аваачиж чадна л даа. Та нар ер нь гар буутай тулдаа л айлгаж сүрдүүлж, харааж загнаж, алж хяддаг улс шүү дээ... Уржигдар яалаа даа? Волосоос яваа Периклийг боомтод ирэхэд нь тэндхийн эрчүүл үнэмлэх бичгээ үзүүл гэж шаардаад, гаргаад өгөхөд нь урж тастаж орхиод: «Муу хар нохой чиний үнэмлэх бичиг чинь хаана байгаа юм бэ? Завийг чинь хураана...» гэдэг байна. Тэгэхэд нь Перикли арван алтан зоос атгуулсан боловч цаадах нь чамлаад, дахиад арав хэрэгтэй гэж шаардан, аваад өгөхөд нь: «Өөдгүй муу новш чи бас надад хахууль өгөх санаатай юу!..» хэмээн харааж, үүнийг залхаа гэж усан цэргүүдэд даалгаад, хамаг алтан зоосыг нь хувааж авцгаасан. Перикли шархны халуун болж үхсэн дээ... Та нар ийм л амьтад шүү дээ!.. Чи ч гэсэн, чиний энэ түнш ч гэсэн, боомтын эргүүл ч гэсэн, усан цэргүүд ч гэсэн цөм бидний буу зэвсгийг булааж авчхаад одоо болохоор биднийг өт хорхойноос долоон дор үзэж байна...

	Ирина юу ч ойлгохгүй, Бимби ганц хоёр үгтэй хоцорч Костов нэгд нэгэнгүй ойлгов.

	Тэгээд Костовыг хүйтнээр:

	— Энэ явдлыг чи тэгээд. нүдээрээ үзсэн хэрэг үү? гэхэд Херакли:

	— Үзсэн гэв.

	Тамхины пүүсийн мэргэжилтэн тайвнаар:

	— Битгий худал ярь! Эндхийнхэн чамайг иймэрхүү болохоор чинь л үзэн яддаг юм байна... Ортой юм ярихдаа хүртэл овойж сагсайтал нь нэмэрлээд, улаан цайм галлаж байгааг нь ээ. Венизелосын төлөө санал өгүүлэх гэж улс амьтан хуурч мэхлэх ажилтай явсан болоод ингэж цуурч сурчихсан юм байна л даа!.. Энэ чинь энд биш, Лагос боомтод болсон юм. Тэгээд бас Периклийг болгарууд биш, германчууд завиндаа буу зэвсэг ачиж партизануудад хүргэх гэж явлаа гэж буудаж алсан юм... Ард түмний чин зоригт баатар Перикли чинийхээр бол хар толгойгоо хайрлахын эрхээр хээл хахууль өгөх гэж үзсэн хулчгар болж таарах нь байна гэв.

	Херакли цочсон боловч өрөөсөн нүдээрээ эгдүүтэй муухай ширтэнэ.

	— Ингэж худал хэлж байхын хэрэг чамд юу байдаг юм бэ?

	Грек хүний мурий ам татавхийж, бардам царайлахыг хичээн:

	— Хэзээ, хаана болсон нь ямар хамаатай юм бэ!.. Чи гар буу агсчхаад л ирж байна... худлаа гэвэл арын халааснаас чинь бариул нь цухуйж байна. Тэгээд л тэр гэв.

	Костов тэгэхэд нь:

	— Яах гэж ингэж худал хэлж байдгийн чинь учрыг сайн мэдэж байна. Үнэнч шударга грек хүний дүр үзүүлэх гэж л ингэж цуурч байна шүү дээ... Гэтэл германчуудын талд ажиллах гэж хөөцөлдөөд, цаадуул чинь чамайг голоод аваагүйг Лименийхэн цөм мэднэ. Прекили партизануудад зэр зэвсэг хүргэж яваад германчуудад алуулсныг үнэн мөнөөр ярьж зүрхлээгүйдээ л тэр... Чи ерөөсөө архины мухлагт зүйл дуусдаг адгийн муу, аймхай хулчгар амьтны нэг шүү дээ.

	Херакли зэвүүн инээж:

	— Тэгээд чи намайг айлгах сүрдүүлэх санаатай юм биз дээ... Яаж ч оролдоод зорьж ирсэн хэрэг чинь бүтэхгүй гэхэд нь Костов:

	— Ямар хэрэг вэ? гэж асуув.

	— Чамд би Аликсаа өгөхгүй.

	— Аликсийг авах гэж ирсэн гэж чамд хэн хэлээ вэ?

	Грек жудаггүй царайлан:

	— Хэн ч хэлээгүй!.. Хэлсэн хэлээгүй мэдэж байна. Чамд надтай уулзах өөр ямар ажил байх вэ дээ?... Хөгшин чоно хурганд, хөгшин эр хүүхдэд санаархдаг юм... Гэхдээ энэ охин чиний зууш болохгүй гэв.

	Хераклийн өрөөсөн нүд өлөн чононых шиг гөлгөнөж гэнэт: 

	— Чи тэгээд энэ хоёр хүнийг юу гэж дагуулж ирээ вэ? гэв. 

	— Чиний ямаршуу булай муухай амьтан болохыг хараг гэж бодоод,

	Хераклийн ганц нүдэнд галзуу уур шатан:

	— Чи минь өөрөө надаас ч бузар амьтан шүү дээ! ... Зөнөж үхэх гэж байж жаал охид руу дайрч яваагаа харж байгаа биз дээ? гэв.

	Костов юу ч хэлсэнгүй. Ийм амьтантай юу ч гэж ярих вэ дээ гэж бодов. Гэхдээ энэ зуур грек хүний тэсэж ядаж суугааг мэдлээ.

	Цаадах чинь юу гээд байна аа? хэмээн Бимби хажуугаас асуув.

	— Дэмий юм донгосож л байна.

	Ирина сая ам нээж:

	— Таны энэрэнгүй сэтгэлийг тоож үзэж байгаа шинжгүй шив дээ гээд, Костовын:

	— Тун их мөнгө авах санаатай байх шиг байна... Гэтэл би нь тийм их мөнгө гээд байхаар юмгүй болсон шүү дээ гэхэд:

	— Мөнгө яах вэ, хэдийг л бол хэдийг надаас аваарай гэв.

	— Хэд ч хэрэггүй. Энэ бол хүн биш, хорт могой. Би үүнийг буулгахаа л нэг буулгана.

	Харийн гурав болгараар аяархан ярилцаж байсан боловч Хераклийн баргар царайд түгшүүр тодров. Тэгэхэд нь Костов босож, грекээр:

	— Тэр охиныг чиний энэ баларсан амьдралаас гаргаж, өөд татаж авъя гэж бодсон юм гэв.

	Херакли аанай бас эгдүүтэй инээж:

	— Алтыг нь аваад авдрыг нь хаяна гэгчээр асарч хардаг ганц хүний нь талаар бас бодмоор юм даа гэв.

	— Бодсондоо л ирсэн юм.

	— Тэгвэл суу, эр хүн эр хүнтэйгээ ярьж байгаа юм шиг ярилцъя.

	— Чамтай ер нь ярьж болохгүй хүн байна... Наад муу нүд чинь сайн сайхан юм олж харахаа больсон, наад амнаас чинь олигтой ганц үг гарахаа больсон юм байна. Охиноо яахаа өөрөө мэд.

	Костовын царай гучин жил тамхины арилжаа гүйлгэсэн эрийн гуниггүй байдалтай болов. Үүнийг нь ажигласан Херакли уур нь хүрч, байж ядна. Амандаа орсон өөхийг хэлээрээ түлхэж гаргана гэж ёстой үүнийг л хэлдэг байх. Боомтод ажил олж хийнэ гэж санадаггүй хэрэг. Херакли ходоод хоосон гурав хонож байгаагаас гадна гашуун юм балгамаар санагдана.... Талх ч бас яамай, гашуун л юм байдаг болоосой!.. гэж бодно. Архи л байхгүй бол Хераклийн хувьд өдөр, шөнө хоёр ялгагдахаа больж, эх адаггүй нэгэн урт зовуурь болон шаналгадаг ийм үед боомилж үхмээр санагдана. Тэнгэрт туг түмэн од жирвэлзэн, хоосон пинд ганцаараа өлсөж хэвтэхэд гашуун юм бүүр ч их санагдаж тэсэхийн аргагүй болдгийг бодохоос хамаг бие нь хачин болов. Архи ганц л архи... Өөр борлуулчихмаар юу ч үгүй байж Аликсийг арван лонх архины үнэ хүргэчхээд хэд хоног уух юмаа ингэж алдах гэж!

	Хераклийг сөөнгө дуугаар:

	— Ноёнтон та суу л даа!.. Одоо тэгээд ярилцъя... гэхэд нь Костов: 

	— Үгүй дээ. Одоо ингээд явлаа, охиноо харин Кристалогийнхоос очиж аваарай гэв.

	— Ноёнтон та суу л даа!.. 

	Херакли хөлийг нь үнсчих шахан мөлхөж гуйж гувшсан боловч Костов хүйтнээр харж зогсоно. Царай зүсээ хувиргасны хэрэг бүтэж, хашир худалдаачин хариугүй муу архичныг эрхэндээ оруулах нь энэ бил ээ. Костов энэ завсар хөөрхий муу Аликсийг ингэж хүн биш, тамхи шиг үнэ хаялцан авах гэж байгаагаа бодоод, гэмших сэтгэл төрөв.

	Херакли бүүр далан таваар бууж:

	— Ноёнтон минь!.. Энэ хүүхдийг та өөд татаж авбал би гэдэг амьтан сэтгэл амрах сан... Хэдхэн сарын настай болсон надад нэг их юмны хэрэг юу байх вэ дээ хэмээн царайчилна.

	Тэгэхэд нь Костов:

	— Маргааш тосгоны захиргаанд очиж, баталгаагаа өгөөрэй гэв.

	Уруу дорой царайлсан фон Гайерийг тосгонд эргэж ирэхэд харанхуй болчихсон байлаа. Эрэг дээрх гуанзанд Ирина ч алга, Костов ч алга ажээ. Тэнд Тасос, Кавала хоёрын хооронд өнжөөд нэг явдаг хөнгөн онгоцоор ирсэн болгарын хэсэг тойрон аялагчид шуугилдаж байв. Аристидес авхай, ноён хоёр одоо болтол алга л байна шүү дээ, өөрөө яах вэ оройн хоолоо зооглох уу гэв. Фон Гайер жаахан хүлээе гэж бодоод, грек дарс авчруулж, яаралгүй ууж суутал жагсаал цамц, богино өмд өмссөн герман цэргийн бага дарга өөр рүү нь чиглэн ирж яваа харагдав. Эвэр хүрээтэй саравч зүүж, нүүр царай нь нар салхинд борлосон тэр хүнийг:

	— Өршөөгөөрэй!... Бэлтгэл хошууч фон Гайер гэдэг хүн та мөн үү? гэхэд, нисэгч явсан мань эр:

	— Мөн гэв.

	Бага дарга эелдгээр:

	— Та тэгвэл үнэмлэхээ үзүүлэхгүй юү гэв.

	Фон Гайер Фрушмутийн штабаас олгосон, үүнийг үзүүлэгч нь Цагаан тэнгисийн дэвсгэр нутгаар чөлөөтэй явах эрхтэй гэсэн үнэмлэхээ гаргаж өгөв. Бага дарга хянамгай уншиж үзээд, нямбай хамхиж эргүүлж өгөхдөө:

	— Би бол энэ арал дээр байрласан германы армийн агаар эсэргүүцэх дивизионтой холбоо барьж байх үүрэгтэй хүн. Өнөөдөр бид Кавала руу буц гэсэн шийдвэр танд дамжуулах үүрэг штабаас авлаа. Байдал дахиад түгшүүртэй болж байна хэмээн өөрийгөө танилцуулна.

	— Хэний шийдвэр вэ?

	— Генерал Фрушмутийн туслагч хошууч Франкийн шийдвэр. Моторт завь маргааш ирнэ гэхэд нь фон Гайер:

	— Баярлалаа. Зуун грамм уухгүй юу? гэв.

	Бага даргын жимгэр уруул үл мэдэг хөдөлж, харамссан инээмсэглэл тодорлоо. Одоохон явалгүй болохгүй, дивизион маань хөдлөх тушаал аваад байна хэмээн архи уухаас татгалзав.

	— Ууланд улаан андартуудын том хүч бүгсэн сурагтай байна гэхэд нь фон Гайер:

	— Энд чинь болгарын бүхэл бүтэн батальон явган цэрэг байгаа биз дээ?..гэв.

	— Тэдэнд найдаж сууж болохгүй.

	— Яагаад?

	Болгарчууд, манайхан хоёр таарахаа больж эхэлж байгаа бололтой... Өчигдөр Халкидикт байрлаж байсан манай нэг батарей руу партизан дайрахад зэргэлдээ тосгоны болгар анги хүчин туслахаас татгалзсан гэнэ... Софид шинэ засгийн газар байгуулагдсаныг та дуулаагүй юү? гэхэд нь фон Гайер уруу дорой дуугаар:

	— Дуулаагүй гэв.

	— Радиогоор нэвтрүүлсэн шүү дээ.

	— Сайдууд нь ямар ямар улс болоо юм бол?

	— Мэдэхгүй байна... Хэн хэн ч гэлээ дээ, би ер нь болгар нэр тогтоодоггүй юм.

	Тэр хоёрыг дуугүй болоход, тэнгэрт моторын дуу хүнгэнэв. Үдшийн бүрэнхий харанхуйгаар үхлийн ачаа тээсэн олон зуун онгоц умар зүгийг чиглэн хүнгэнэж байгаа бололтой. Нэгэн жигд, тасалдалгүй хүнгэнэх энэ дуу зэвүүн муухай агаад замдаа тааралдсан бүхнийг үнсэн товрог болгодог захиргаагүй араатны дуу гэлтэй.

	Бага даргыг:

	— Байдал тун базаахгүй болж байх шив гэхэд фон Гайер:

	— Тийм. Тун базаахгүй болж байгаа бололтой гэв.

	Хэн хэн нь үйлдвэрийн хэдхэн тооны том эзэд германы ард түмнийг ямар аюулд оруулсныг ердөө л одоо ойлгож байгаа юм шиг хоёр биеэ харав. «Манай цэцэг шиг сайхан залуучууд, манай эрдэмтдийн нээлт, сая сая ард түмний маань хүч хөдөлмөр, уран чадварын үр шим ингэж балардаг байжээ... Бид гэдэг улс Европ дахиныг баллаад, эцсийн бүлэгт өөрсдөө ингэж балардаг байж... Одоо тэгээд юу болдог бол оо?» хэмээн бодсон боловч хэн хэн нь хар санаж, хэдийд ч магадгүй гестапогийн өмнө очиж мэднэ гэж айдаг учраас энэ тухайгаа цухуйлгахаас аль аль нь айжээ.

	Бага даргыг:

	— Эрхэм хошууч танд тавтай нойрсохыг ерөөе гэхэд нь фон Гайер тэрүүхэндээ:

	— Тавтай нойрсоорой гэв.

	Бага дарга харанхуйд ямар нэг хүн дайрвал сугалахад бэлэн байхаар гар бууныхаа гэрийг сурмаг хөдөлгөөнөөр урдаа гаргав. Өндөр гоолиг биетэй тэр залуу харанхуй руу орж алга боллоо.

	Фон Гайер дахиад ганцаараа үлдэв. Санаа сэтгэл нь үймэрнэ. Юу болоод намайг эндээс яв гэж байна? Байдал үнэхээр тийм аюултай болов уу? Тийм бол ч би нэг ч грамм тамхи үлдээлгүй Герман руу илгээсэн байх ёстой хүн!.. Миний үүрэг ердөө л энэ. Өөр надаас шаардагдах зүйл байхгүй. Саяны бага дарга дивизионы өмнө, герман цэрэг дор бүрийдээ байлдах тушаал өгсөн тэр хэдхэн хүнийхээ өмнө хүлээсэн үүргээ гүйцэтгэх ёстойн адил би ч гэсэн Германы папирос тамхины үйлдвэрийн өмнө хүлээсэн энэ үүргээ биелүүлэх ёстой. Хэдхэн хүн?.. Бүлэг этгээд?.. Бүлэг этгээд гэхээс өөр хэн гэх вэ дээ... Фон Гайер гэнэт иймэрхүү аймаар болон санаа агуулж байгаагаа ухаарч түүнээсээ шалавхан хагацахын түүс болов.

	Юун яасан бүлэг этгээд вэ?.. Бүлэг этгээд биш, цөм язгууртан улс шүү дээ. Энэ эрхэм дээд язгууртан хүмүүс, Нибелунгийн тухай гунигт найраглалд яригддаг үүрэг хариуцлага, Үйлдвэрийн нэгдлүүдийн өрнөлт хөгжил, үхэшгүй мөнх амь нас энэ бүхэн нийлээд Герман гүрний уураг тархи, голт зүрх, амин сүнс нь шүү дээ. Ялагдлаа ч гэсэн тэд хүмүүсийн цус, хүүр, германы хотын үнсэн товрог дээр шинэ шинэ хот, үйлдвэр байгуулж, дэлхий дахиныг эзэгнэн захирах улам ч сүртэй дайн хийх шинэ шинэ арми байгуулах улс. Германы ард түмэн нэг бол мөхөх, нэг бол даян дэлхийг эзэгнэн захирах хувь тавилантай ард түмэн. Германы ард түмний ийм хувь зохиолтойг гурван үеийн гүн ухаантнууд товлон тодорхойлсон бөгөөд түүнийг нь Вагнер амилуулсан юм. Ялагдахаас өчүүхэн ч айхын хэрэггүй. Нэг удаа сүйрнэ гэдэг бол германы ард түмний мянган жилийн түүхийн ялихгүй нэг хэсэг болно.

	Фон Гайер иймэрхүү юм бодож суусан боловч энэ бол өнөөгийн бодит байдлаас, ямар ч ухаантан, ямар ч гүн ухааны номнол засаж чадахаас өнгөрсөн бодит байдлаас анхаарлаа хөндийрүүлж, хэсэг зуур боловч өөрийгөө хуурах гэсэн арга гэдгийг ухаарав. Ямар ч гэмгүй сая сая еврей, польш, орос хүнийг хүйс тэмтэрнэ, дэлхий дахины эсрэг хутга билүүднэ гэдэг яасан тэнэг, яасан аймшигтай юм бэ? Германы нэг цэрэг хороогдсоны төлөө хүмүүсийг тавь зуугаар нь эгнүүлж байгаад хядна гэсэн чинь яасан мунхаг хэрэг вэ? Иймэрхүү бузар булай хэрэг тарьж байсан соёлт ард түмэн, үндэстэн нэг ч гараагүй. Өөрөө өөрийнхөө амийг хорлох ийм булай арга шилж сонгож байсан ард түмэн нэг ч гарч байгаагүй. Германы дэгдээсэн энэ дайныг амиа хорлож байна гэхээс өөр юу гэж нэрлэх вэ дээ. Фронт дээр олон сая герман эр амь алдсан бол одоо эвдэрч сүйдсэн хотуудад сая сая эхнэр хүүхэд амь насаа алдаж, өлсгөлөн гуйланчлал, өвчин, зовлонгоор өдий төдий хүн өлбөрч үхэж, Герман үндэстний сүр сүлд мөхөж, бүр одоо горьдлого тасарч байгаа германчуудын алдар суу гандан буурна гэсэн үг... Германы ард түмний хувьд өл залгах цорын ганц зам, өөр бусдын эрх ямбаны төлөө үхэн хатан зүтгэж, хөлс цусаа асгаруулах, бусдад боолчлогдох зам үлдэнэ гэсэн үг. Герман үндэстнийг үйлдвэрүүд ч аварч чадахаас өнгөрчээ. Тэдгээрийн хамаг баялгийг олз ашгийн булай хууль, хорвоогийн эзэн суух санаатай, эх оронгүй, хүний үнэргүй хэдхэн шунахай амьтны гарт оруулжээ. Тэдэнд ер нь Герман үндэстний сүр сүлд, домог түүх юухан ч биш. Тэд үү, германы ард түмнийг барлаг зарц нар болгож байж л санаа нь амрах улс.

	Герман үндэстэн ингэж балардаг байжээ!.. Герман үндэстэн бүр мөсөн мөхөх юм уу, аль эсвэл фон Гайерийн төсөөлж эс чадахааргүй ямар нэг шинэ юм болон хувирна байх. Герман үндэстэн энэ хорвоогийнхны хорсол занал, уур хилэнгийн бай болж ганцаардаж гүйцээд, юу юугүй балрах мөхөх гэж байгааг л яриангүй мэднэ. Түүний хамтаар бас умардын сайн эрсийн удам, дэлхийн анхдугаар дайны цэрэг. Рихтчофений эскадрилийн нисэгч гоёор бодогч фон Гайерийн ч сүр сүлд зайлж, Германы папирос тамхины үйлдвэрт хорин жил зүтгэж, Дорнодын луйварчид, тамхины наймаачидтай хэрэлдэхээрээ нэг болж явсан хэр нь зууралдаж үлдсэн сайхан бодол, хоосон мөрөөсөл нь замхарч байлаа. Фон Гайер гэдэг хүнээс. одоо хөндий хоосон, юм бүхэнд үнэмшихээ больж, юм бүхнээс залхсан биеийн оронцог үлджээ. Сүр сүлд гэж юм байсан бол, үл бүтэх наймаачдаас өөрийгөө дээгүүрт боддог байсан хуурамч сэтгэлийг сүр сүлд гэдэг юм бол тэр нь аль эрт хаяад алга болжээ. Тийнхүү хаяад алга болсныг өөрөө ч мэднэ. Тэгээд ч үхэл, тэгэхдээ амьсгал хурааж амьгүй болдог жирийн үхэл бус, харин шал өөр, хамаг итгэл найдвар, баяр баясгаланг цөлмөн хоосолж, амьдаар нь тарчилгадаг үхэл ирж байгааг ухаарч байв. Юу ч болж байсан нэг л хайхрамжгүй болжээ. Өөрийн нь амьдрал өөрийг нь ингэж балласныг сая мэдлээ.

	Хэдий тийм боловч халуун орны цэцэг навчны анхилам үнэр сэнгэнэсэн харанхуй бүрэнхий энэ үдэш бие сэтгэл нь амьд л хэвээрээ байлаа. Том үйлдвэрийн баян эзний өглөг хишгийн хүчинд бас ч нэлээд хэдэн жил амьд явахтайгаа бил ээ. Фон Гайер дарсаа дуустал уугаад, Аристидесийг хоол аваад ир гэв. Мөдхөн мөхөхийн тухай бодолд автан, яаралгүй хооллов. Тэнгисийн ус цалгилан, зогсоолд байгаа завь хяхарч булангийн мандалд загасчны жижиг завинуудын гэрэл ёлтолзоно. Хаана ч юм бэ, лимбэ эгшиглэн шөнийн анир чимээгүйд гунигтайяа уянгалах хуучны аялгуу эртний грекийн театр санагдуулна.

	Фон Гайер уусан, идсэнийхээ үнэ өртгийг өгөөд, Кристалогийнд очихоор тас харанхуй гудамжаар гар чийдэнгийнхээ хүржигнэж сүржигнэсэн дуутай моторын даруулыг үе үе даран явав. Дэргэдүүр нисэх сарьсан багваахайн дарвагар далавч зурвас гэрэлд орж, гарна. Фон Гайер хэсэг зуур тас харанхуй руу орчхоод явахдаа төөрч байх шиг байна гэж бодсон боловч түдэлгүй Кристалогийн гадаа хүрээд ирэв. Байшингийн гадаах чидун жимсний модны ёроолд гэрийн эзэгтэй, Костов хоёр керосин дэн асаачихсан сууж байгааг харсан даруй таньжээ. Ширээний хоёр талд суучихсан грекээр хууч хөөрч байгаа тэр хоёрын дэргэд Ирина харагдсангүй.

	«Оройн хоол бас ганцаараа идлээ. Хаачсан бэ, яасан бэ ч гэж асуудаггүй, намайг ер нь хэрэгсэх шинжгүй шүү» хэмээн бодож уур нь хүрэв. Өөрийг нь болон Германы папирос тамхины үйлдвэрийг Костов ч гэсэн Ирина ч гэсэн, тэр тусмаа өөрт нь тун дургүй байгаа энэ грек эхнэр аль аль нь тас мартсан бололтой, үүний нь цорын ганц шалтгаан бол нөмрөн айсуй аюул мөн биз гэж санагдана. Германы папирос тамхины үйлдвэрийн дорнодын салбарын эрхлэгч фон Гайер тамхины аль пүүсийг сайн зангаа хөдөлбөл алтаар дарах, муу зангаа хөдөлбөл хуу хоослох бүрэн эрх дархтайг аль хэдийнээ мартжээ. Герман гүрний сүр хүч мөхөхийн хамтаар Германы папирос тамхины үйлдвэрийн сүр хүч нь баларна.

	Хаалга аяархан онгойлгож ороод, навчис нь үл мэдэг сэржигнэн буй анар хар арүр модны ёроолд хэсэг зогслоо. Тээр дээр тэнгэрийн заадас цайрч, од мичид жирвэлзэх нь бод бодис мөнх боловч германы сүр, сүлд зуурдын юм шүү хэмээн шивнэлдэх мэт. Фон Гайер харанхуйгаас гарч, Костов, грек эхнэр хоёрын ярилцаж суусан ширээний хажууд ирж суув. Аликсийн талаар ярилцаж байсан тэр хоёр өөрийг нь ирэхэд дургүйхэн байх мэт харагдав. Тамхины пүүсийн мэргэжилтэн өөрийнхийгөө зөвтгөн ямар нэг зүйл тайлбарлан ярих нь үнэмшихэд хэцүүхэн агаад Кристало тиймдээ хэмээн зөвшөөрч байгаа янзтай толгой дохин хар нүдээ гялалзуулна. Тэгснээ хоёулаа Фон Гайерийн Иринагийн талаар асуухыг хүлээх мэт дуугүй болсноо, асуухад нь грек эхнэр шалавхан:

	— Авхай, цэргийн эмч хоёр эвдэрсэн балгас очиж үзэх гээд явсан гэв.

	Герман эрийн тоомжиргүй царайлж:

	— Аа тийм үү!.. Хэдийд яваа вэ? гэхэд нь мэргэжилтэн:

	— Охины ахынхаас гараад л явцгаасан. Хэний янаагүй явмаар байсан боловч ядраад чадсангүй... Эргэн тойрны юм ээдээ мөн сайхан харагддаг газар шүү гэв.

	— Тэр балгас чинь тэгээд хаана байдаг юм бэ?

	— Тэнгисийн элст хөвөө рүү шааж орсон тэр нарсан ойн дунд толгой дээр.

	— Би яг тэндээс ирлээ. Тэр хоёртой дайралдсангүй шүү дээ.

	— Тэр хоёр музей үзэж явсан байх л даа.

	Фон Гайер гайхсан янзтай инээмсэглэн, Иринагийн явдлыг хүлцэнгүй хэр нь огт хайхарсан шинжгүйгээр:

	— Ийм орой болсон хойно уу даа, арай үгүй биз дээ!.. Хамт үдшийн хоол идэж яваа байлгүй? гэхэд нь Костов:

	— Тийм тийм!.. Дарга нарын гуанзанд очсон гэв.

	Мэргэжилтэн тэгээд эр нөхрөө хуурах ч энүүхэнд хэрэг юм биз, нууц амрагаа хуурна гэдэг бол арай дэндүү гэж бодож сууснаа, Фон Гайерийг:

	— Охин ямар байна даа? гэхэд

	— Овоо гайгүй. Очиж үзэх үү? гэв.

	Герман эр зөвшөөрөн толгой дохиод, Костовыг дагасаар Аликсийн хэвтэж байгаа өрөөнд орлоо. Охин өдөн дэрэнд толгой шургуулчихсан унтаж хэвтэв. Амьсгаа нь нэгэн жигд, гүн боловч царай зүс нь шаргалтжээ. Шархдаж цус их асгарсан учир үхэх тавиланд учирсан нисэгчдийн царай ийм болчихсон харагддаг сан гэж Фон Гайер бодов. Шаргал энэ царайг лааны гэрэлд харахад бүр ч амьгүй юм шиг. Аятайхан нүүр нь хуншийж хоншийн, хонгор хүрэн үс нь хар болсон юм шиг харагдана.

	Костов герман хүнд ямар сэтгэгдэл төрснийг тааж мэдэх санаатай царай өөд нь харвал, цаадах нь яах вэ дээ гэж бодсон янзтай:

	— Аргагүй л хөөрхөн охин байна!.. Одоо тэгээд энэ охиныг яая гэж.байна? гэж асуув.

	— Үрчилж авах санаатай байна.

	— Үрчилж авна гэдэг амархан. Авсан хойноо?

	— Өөд татаж, хүн болгоно... Эрдэм ном сургаж, тохирох хань олж өгнө дөө. Тэгвэл ч над шиг амьтны амьд явсан хэрэг бүтэх нь тэр шүү дээ.

	— Одоо цагт яггүй л байх шүү дээ.

	— Яагаад тэр вэ?

	Герман эр Костов руу доогтой харав. Тэгэхэд нь Костов санаа авч:

	— Тэр ч нээрэн тийм л дээ!.. Тэгэхдээ гайгүй өнгөрнө байх гэж бодож байна. Софид шинэ засгийн газар байгуулагдсан гэнэ гэхэд нь: Фон Гайер хүйтнээр:

	— Дуулсан гэв.

	— Шинэ засгийн газрын бүрэлдэхүүнд ардчилсан үзэлтнүүд, Газар тариалангийн холбооны баруун гишүүд аль аль нь багтжээ... Эндээ эвээ ололцох анхны алхам болж, Улаан Армийн Болгарт орж ирэхэд саад болно.

	Герман эр: «Энэ чинь балрахын даваагаар орж байна... Танайхан манай зүүн жигүүрийг нүцгэрүүллээ» гэж бодсон ч сэтгэл нэг түгшсэнгүй. Ер нь балрахын даваагаар аль эрт, өөрөөр хэлбэл германы арми Зөвлөлт Холбоот Улсын өргөн уудам нутаг руу цөмөрсөн тэр үеэс орсон юм чинь. Ингээд герман эрийг дуу шуугүй гараад явахад нь Костов энэ хүн Аликсийг нохойн гөлөг шиг ч тоож үзэхгүй байх шив дээ гэж мэдлээ.

	Тэр хоёрыг цэцэрлэг рүү орж явахад нь ширээ засаж байсан Кристало:

	— Юм идэцгээхгүй юү? Майонез сүмс дусааж шарсан ул загас, нутгийн дарсаар дайлна шүү гэж дуудсанд герман эр:

	— Би хоол идчихсэн гэв.

	Фон Гайер янжуураа дуустал татаад, гэнэт явахыг завдан:

	— Тэнгисийн хөвөө рүү очиж сар гарахыг хардаг юм бил үү дээ гэв.

	Тэгэхэд нь Костов германаар:

	— Энд чинь харанхуй шөнө ганцаараа явахад осолтой байж мэднэ шүү. Та буутайгаа яваа биз? гэв.

	— Буутай. Яана байх гэж? гээд Костовыг:

	— Өнөө өглөө манай нэг цэрэг давлагаанаар хаягдсан байна гэнэ. Хутгалж алаад, ус руу хаячихсан юм байх гэхэд:

	— Грекчүүд намайг арай хутгалчихгүй байлгүй гэв. Герман эр дуу чимээтэй асдаг гар чийдэнгээрээ гэрэлтүүлсээр зай завсаргүй шар цэгцүүхэй цэцгийн модны мөчир дээгүүр нь сүлжилдсэн явган хаалга руу зүглэв. Сар гараагүй боловч сүүн цагаан гэрэл нь орой дээрээ эвдэрхий балгастай толгойн цаанаас мэлтийж байлаа.

	Костов, грек хүүхэн хоёр хоёулхнаа үлдэв. Өдөржингөө хэлэн дээр юм тавиагүй мань хүн их л дуртай идэж ууна. Фон Гайерийг гарсан хойно Кристало:

	— Хамт ирсэн хоёр чинь нэг л базаахгүй улс шиг!... гэв.

	Тамхины пүүсийн мэргэжилтэн давирхайрхуу үнэртэй өтгөн дарснаас нэг шилэн аяга уугаад: .

	— Жаахан сэхүүн зантайгаас биш, муу ч улс биш шүү гэнэ.

	— Үгүй дээ, ааш зангийн нь талаар яриагүй байна!

	Аль аль нь л ер базаахгүй улс бололтой. Чи заримдаа амьд явсан ч яах вэ, байсан ч яах вэ гэж бодогдох үе тохиолдоход усан тэнэг юмнуудтай шөнө дөл болтол ууж согтуурч үзсэн үү?

	— Үзэхээр барах уу даа! гэхэд нь Грек авгай ингэж ярив:

	— Тэр үедээ чи лав боомилж үхэхэд ч бэлэн, газар доор орчиход ч бэлэн, хаашаа ч хамаагүй гүйгээд алга болчихоос буцахааргүй байдаг байх... Тэгтэл чинь нөгөө хамт ууж согтуурч байсан тэнэгүүдийн чинь нэг нь бусдыгаа бодвол сайн хүн бололтой... Дэргэд нь очиж суугаад, аятайхан ганц хоёр үг дуулах сан гэж бодогдоно. Гэхдээ чи түүний амнаас тийм үг сонсоно гэж нэг их итгэхгүй байж л тэр шүү дээ... Тэгвэл чиний энэ түнш яг л тийм байр байдалтай болчхоод яваа бололтой.

	Костовыг инээмсэглэж:

	— Цаадхыгаа чи зэгсэн сайн судалжээ дээ гэхэд:

	— Тэгвэл чи бас амарлингуй амьдрал, залхуу хойргодоо гоёл чимэгтээ, хайр дурлалдаа ханаж цадсан хүүхэн үзсэн үү?.. Тийм хүүхэн хайрлаж дурлаж чадахаа болиод, харчуулыг хувцас хунар шигээ л сольж явдаг юм гэв.

	Тамхины пүүсийн мэргэжилтэн:

	— Миний энэ танил хүүхэн яг л тийм хүн дээ гээд, эргэн тойронд нь шумуул арзалзаж байгаа дэн ширтэн юм бодов.

	Тэгээд грек авгайг:

	— Үүнийг нь л базаахгүй гэж ярьж байна... Чиний минь ч байр байдал бас л нэг биш гэхэд нь дургүй нь хүрсэн Костов:

	— Яаж байна вэ? гэв.

	— Яах вэ дээ, энэ Аликсийн явдал.

	Фон Гайер Кристалогийнхоос зуугаад алхам зайтайд Иринатай уулзав. Эвдэрхий балгаст толгойн цаанаас хараахан цухуйгаагүй байсан мөнгөн сарны туяа гудамжнаа тусах нь аливаа юм тодорхой ялгарахгүй боловч бүдүүн баараг танигддаг үүрийн гэгээ гийсэн үе шиг. Чухам яг энэ үеэр нэг эрэгтэй хүн Иринагаас салж, буудал тийш очдог гудамж уруудан одохыг олж харсан фон Гайер эгдүү нь хүрлээ. Өөрийг нь хараад зовж, сандралдан салах шиг байлаа.

	Ингээд дөхөн очиж:

	— Та яагаад ганцаараа явж байна? гэхэд нь Ирина:

	— Төөрөөд... Бараг хагас цаг тэнэлээ шүү. Байраа олж ядлаа. Очсон танил маань эмнэлэгт ажил гараад, намайг хүргэж өгч чадсангүй... Бид хоёр бас нэг өөр эм эрээд гэж худал хэлэв.

	— Тэгээд олоо юу?

	— Олоогүй. Тийм эм энд байдаггүй юм байна.

	Герман эр гар чийдэнгээ чанга чанга атгаж, Иринагийн нүүрэн дээр хурц гэрэл тусгав. Овойлгож янзалсан үс гэзэг нь сэгсийж, уруулын нь будаг жаахан нялзсан харагдлаа. Дагуулж ирсэн жаал нь гадаа харанхуйд ч үнсэж үнгэлж, тэр нь ч хүүхэнд бас аятайхан байсан бололтой нүүр царайд нь бие нь тавигдаж сайхан болсон байдал тодорхой байв. Фон Гайер үүнийг юу эс андах вэ дээ. Ирина герман эр бүгдийг гадарлаж байгааг гэнэт ухаарч, ууртайгаар:

	— Та шинжиж гүйцэв үү? гэв.

	Тэгэхэд нь герман эр:

	— Гүйцлээ. Үс гэзэг, уруул амныхаа будаг шунхыг янзалбал зүгээр сэн дээ гэв.

	Фон Гайер уурласан, даажигнасан шинжгүйгээр барахгүй, өрөвдөж ч байгаа юм уу гэмээр байв. Учир нь мөдхөн түүний санаа сэтгэл хачин болно гэж мэдэж байжээ. Нэр нүүрээ ч бодолгүй зугаа цэнгэл хөөж яваагаа өөрөө ухаарахын цаг юутай хэцүү байдаг гэж санана. Тэгээд бас Ирина ч гэсэн өөр шиг нь дууссан хүн, амьдрал нь баларч байгааг мань эр мэдэх бил ээ.

	Уур нь хүрсэн Ирина цааш хөдөлж, фон Гайер эрэг рүү очихоор явлаа. Сүр сүлд нь бүрмөсөн хаяж одсоныг сая л мэдлээ. Амьд явах цорын ганц тээглүүр нь Ирина байсан бол тэр нь ч хаян оджээ. Одоо ердөө л тэнгисийн хөвөөн дээр сууж тамхи татаад, буцаж очиж унтмаар байлаа. Гоё сайхан юм боддог фон Гайер, амьдралын гашуун үнэнийг ухаарсан тэр хүнээс маань одоо ердөө Германы папирос тамхины үйлдвэрийн мэдлийн автомат, дорнодын тамхины худалдаачдын толгойг эргүүлж дөнгөхтэйгөө барлаг л үлджээ. Хүн шинж чанараа алдсан тэр автомат харин амьдарсаар, бодож сэтгэсээр. Автомат одоогийн хувьд Герман руу илгээх ёстой тамхины талаар, Голландын нэгдлийн цаад үл үзэгдэгч эздийн дургүйг хүргэчихгүйн тулд Кондоянисыг яаж баривчлуулахгүй аргалах талаар л бодно.

	 

	 

	Маргааш нь хоёр герман цэрэгтэй моторт завь өглөө эрт ирлээ. Фон Гайер түүнд Кристало, Аликс хоёрыг авч явъя хэмээн зөвшөөрч, зам зууртаа Керамотигоос халуун орны хумхаа туссан нэг болгар даамал авчээ. Ухаангүй тэр хүнийг дамнуураар авчрахаас өөр аргагүй байсан болохоор бараг бүтэн цаг хүлээлээ. Моторт завь Кавалад ирэхэд тэр даамлыг элэгдэж хуучирч хэрэгцээнээс гарсан боловч сангийн бүртгэл данстай зүйл шиг л боомтын даргад шилжүүлж орхив. Кристало, Ирина, Костов, Аликс, дөрөв явгаар явж, фон Гайер Германы папирос тамхины үйлдвэрийн агуулах руу очив.

	Агуулахад амьд амьтан ганц ч үгүй байлаа. Сэтгэл санаа хачин болсон герман эр Дитрих авхайн суудалд суув. Халуунд эцэж ядарсныг хэлэх үү, толгой нь хагарах шахан, эргэн тойрныхоо юм бүхэнд зэвүү нь хүрч уур хилэн, уйтгар гуниг цээжинд нь багтаж ядна. Нойргүй өнгөрөөсөн урд шөнө бодож боловсруулсан хорон үг бүхнээ зам зуураа Иринад хэлж амжжээ. Ирина харин гоц гойд юу ч болоогүй юм шиг хэнэггүй инээж явсаар, эрэг дээр гарсан хойноо, ичиж зовох ч үгүй:

	«Чамкорид хүлээж байя» гэснийг бодохоос даанч гайхмаар. Одоо ингээд энэ бүхнийг эргэцүүлэн санахад элдэв янзын бодол толгой тархийг нь эргэлдүүлнэ. Тэгэхдээ харин ямар ч байсан Чамкори орж, Иринатай уулзана гэдгээ мэдэж байв. Аюул айсуй гэдгийг одоо бүр сайн мэднэ. Аюул ойртох тусам өөрийгөө хуурахаа больж, фон Гайер одоо өөрийгөө онцгой, өөр бусад жирийн хүмүүсээс дээгүүр зиндааны эр гэж бодож явахаас өнгөрчээ.

	Тамхи татан, албан хаагчдын цугларахыг хүлээв. Арван цаг болчхоод байхад нэг ч хүн орж ирсэнгүйд уур нь хүрч цахилгаан хонхны товч дарав. Тэр даруй цэвэрхэн хувцас хунартай, цэмцгэр болгар зарлага хүн орж ирлээ.

	Фон Гайерийг болгараар буруу хазгай:

	— Ажилтнууд яасан бэ? гэхэд зарлага:

	— Ноёнтон Адлер л ганцаараа ирсэн. Ачаагаа ачиж байгаа машинуудын тэнд байна гэв.

	— Одоохон ороод ир гэж хэл.

	Түдэлгүй гудмаар модон хөлтэй хүний жигд биш алхаа сонсогдож, Конторын үүдний өрөөнд Адлер орж хөлс нь цуварсан харагдах агаад таяг тулжээ.

	Нисгэгч явсан эр ширүүнээр:

	— Бусад чинь яасан бэ? гэж асуув.

	Адлер шуудхан хариулахын тулд эхлээд нэг ханиалгаж, улмаар модон хөлөө чирсээр, даргынхаа сууж байгаа ширээ рүү дөхөж явааг нь харваас хажуугийн хүн дуулчихмаар чанга ярьж боломгүй ямар нэг чухал нууц дамжуулах гэсэн янзтай. Тэгээд ширээний дэргэд ирж, фон Гайерийг байхад Германы папирос тамхины үйлдвэрийн бүх ажилтны номхон зогсдог заншлаар цэрэг хүн шиг цэх болж:

	— Прайбиш томилолт авахаар явсан гэхэд нь, фон Гайер:

	— Юун томилолт вэ? гэв.

	Фон Гайер өөрөө санах гэж оролдсон боловч ядарч туйлдсан толгойд нь юу ч орсонгүй.

	— Прайбиш, Лихтенфельд хоёрт зарлан дуудах хуудас ирсэн шүү дээ... Зэвсэгт хүчнээс.

	Нисгэгч явсан эр сая гэнэт санаж:

	— Тийм л дээ! Та тэгээд Прайбишийг чөлөөлүүлэх талаар хүсэлт бичсэн үү? гэхэд нь нягтлан бодогч бөглүү ханиаж:

	Лихтенфельдийн талаар л бичсэн гэв.

	Фон Гайерийн харц ууртай гялалзаж:

	— Яагаад тэр вэ? гэв.

	Нягтлан бодогч биеэ барьж, арай сайн дуулдахаар:

	— Лихтенфельдийг чөлөөлж өгөөч гэсэн захидал бич гэж Дитрих авхай тушаасан гэв.

	Хэн хэн нь дуугүй болж хэсэг азнаад, фон Гайер гунигтайгаар:

	— Дитрих, Лихтенфельд хоёр хаачсан бэ? гэж асуув.

	Адлер дахиад л ханиав. Ичсэн, зовсондоо болж дуу нь бүр суларчихсан:

	— Та нээрэн мэдээгүй яваа байх... Дитрих авхай, барон Лихтенфельд хоёр суусан шүү дээ... Тэгээд Гамбургийн төв захиргаанд амралтынхаа талаар цахилгаан илгээгээд, өөрсдөө өчигдөр явчихсан гэв.

	Адлер тэгээд цэрэгт дайчлах хуудсыг хүчингүй болгох эрх мэдэл бүхий Дитрих авхайтай барон бус, өөрөө суучихсан юм шиг дахин ханиав. Дахиад л хэн хэн нь дуугүй болж, Адлер даргынхаа царайг айсан харцаар ажиглав. Энэ хүний царайг ийм үхээнц, хөлдөж хөшчихсөн юм шиг, ийм аймаар болсон байхыг хэзээ ч үзээгүй бил ээ. Фон Гайер амаа ангайлгаж, доод эрүүгээ унжуулчихсан, мэл гөлөрсөн сууна... Амнаас нь алдагдаж унасан янжуурын галд ширээн дээр байсан хүрэн хавтас түлэгдэж утаа суунаглав. Хэсэг зуур таг чиг байснаа хиймэл хүн шиг:

	— Тийм байж гэснээ, толгой өөд татаж:

	— Та тэгээд юу гэж бодож байна? гэж асуув.

	«Би юу?». Адлер юу ч гэж бодоогүй, өөрөөр хэлбэл юу ч хэлж зүрхэлсэнгүй. Гитлерийн захиргааны арван жилийн нүүр үзэж, Дитрих авхайтай хамт ажиллахдаа дуугүй байж сурчээ. Барон Лихтенфельд хорон муу санаатай, шар зөгий шиг амьтан бөгөөд Дитрих авхайн хэмжээгүй эрх дархтайг хэн бүхэн мэдэх бил ээ.

	Нисэгч явсан хүн цаанаа л нэг хачин, байж ядсан дуугаар:

	— Яриач!.. гэж шаардав.

	Адлер дахин ханиалгаж, Дитрих авхай, Лихтенфельд хоёрын талаар хувьд би тийм ийм гэж хэлж чадахгүй байна гэж хэлэх мэт мөрөө хавчив. Тэгтэл фон Гайер гэнэт босон харайж ирээд, заамдан авч:

	Чөтгөр авмар минь яриач!.. Яриач гэж байна шүү!.. Одонг нь аваад зүүчихсэн, Германы төлөө цусаа асгаруулсан та бид хоёр л ярихгүй юм бол өөр хэн ярих юм бэ!... Адлер та яриач!.. Та яагаад дуугүй байгаад байна!.. Юунаасаа айгаад байгаа юм бэ?.. Өрөөсөн хөлөөс чинь салгасан оросын бөмбөгнөөс гитлерчүүд илүү аймшигтай байна уу? Тэгвэл надад ганцаарт минь хэлчих. Лихтенфельд гэдэг хэн бэ, эцэг өвгөдийнхөө нэрийг бузарласан өөдгүй амьтан биш үү. Дитрих гэдэг тэр муу новш чинь Гамбургийн боомтуудын архины мухлаг элээсэн адгийн муу янхан шүү дээ... Иймэрхүү новш, адгуус, зандалчдыг хэн ч хориглон хазаарлаж чадаагүйгээс болоод Герман үндэстэн одоо авсны ирмэг дээр очоод байгаа юм биш үү? хэмээн хашхичив.

	Нягтлан бодогч нүдээ бүлтийлгэн даргаа ширтэнэ. Адлер амьдралдаа, зөвлөлтийн их бууны сум мөндөр шиг асгарч байсан цагаан цасан талд, үхлийн аюултай тулгараад байхдаа ч ингэж айж сандраагүй бил ээ. Арван хэдэн ч удаа амь нас алдах шахсан энэ хүнийг аймхай хулчгар гэж хэлж хараахан болохгүй. Тийм атлаа харин одоо Дитрих авхайн мэлхийнх шиг хоёр ногоон нүд, гестапогийн үл үзэгдэгч чих, сая сая герман хүнийг дорно зүгт нядалгааны талбар луу хөөж тууж хядсан гитлерийн бузар булай засаг захиргаа санаанд нь орж айхын ихээр айж буй нь энэ юм. Фон Гайерийн чадалтай гарт атгагдсан Адлер арчаагүй бөнжгөнөнө. Хормогчийн нь мөрөвчний товч тайлагдаж, цагаан цамцны нь энгэрт эрэлхэг зоригтойг нь үнэлсэн одонгуудын лент гялалзаж харагдав.

	Фон Гайер аанай хашхичсаар:

	— Адлер минь, Германы ард түмэн өрөөсөн хөлөөрөө үхлийн босго алхчхаад байна!.. Тэгэхэд харин та бид хоёр ингээд дуугүй сууж байдаг!.. Яагаад тэр вэ?.. Яагаад?... Тэр тэнэгүүдэд та, бид хоёр хэлж зүрхлэхгүй юм бол хэн зүрхлэх хэрэг вэ?..

	Нисэгч явсан эр дахиад хэд хэдэн удаа:

	— Хэн?.. Хэн ээ хэмээн бархирав.

	Адлерийн духны хөлс бурзайжээ. Фон Гайерийн ярьж буй аргагүй энэ үнэнийг аль хэдийнээ ухаарч ойлгосон хэр нь хэнд боловч үг цухуйлгаж зүрхэлсэнгүй. Одоо тэгээд үнэнч шударга харцанд нь даргынхаа үгийг зөвшөөрөн биширч байгаагийн хажуугаар айж эмээх шинж илхэн. Энэ бол нэг талаар эр зоригтой байлдагч, нөгөө талаар номхон хонь шиг явж дасчихсан хүний байдал бил ээ. Үүнийг нь сая гэнэт ухаарсан фон Гайер заамыг нь тавилаа. Ийм л эрэлхэг зоригтой цэрэг, хонь шиг номхон бай гэж германы эр сүвтэй бүхэнд пруссийн олон мянган офицер, гүн ухаантан, номын багш нар хэдэн арван жилийн турш номнож ирсэн биз.

	Нисэгч явсан эр хэсэг дуугүй байснаа:

	— Адлер та өршөөгөөрэй! Ууртаа болоод таныг гомдоосон байж мэднэ гэв.

	Тэгэхэд нь нягтлан бодогч:

	— Та намайг өчүүхэн ч гомдоогоогүй... Ноёнтон хошууч танд би өчүүхэн ч гомдоогүй... гэж бувтнав.

	Фон Гайер хэзээний тайван, хүйтэн байдлаараа: 

	— За, та суу!.. Цахилгаан утас бичээрэй гэв.

	 

	 

	Тамхины пүүсийн мэргэжилтэн гэртээ эргэж ирээд өдрийн хагасыг өвчтэй охины дэргэд өнгөрөөлөө. Аликсийн бие гэнэт муудахад хотын шилдэг эмч нарыг авчирч зөвлөгөө авав. Эмч нар ам амандаа, Иринагийн анх хэлдэг шиг, халуун орны хумхаа хамгийн хүнд үедээ орж байгаа юм байна гэлцэв. Энэ тухай дуулсан Кристало хамаг юм надаас л боллоо хэмээн өөрийгөө зэмлэн уйлж бүр сүүлдээ Пирей нутгийн хар бор хүүхэн шиг л халаглан гасалж гарлаа. Ирина эмч нартай зөвлөж, өвчтэй Аликсийн хажууд бүтэн хоёр цаг дэмий эргэлдэв. Өвчтэй охины хажууд үймж шуугьж байсаар үдийн ид халууны үеэр уймарч шаналдгаа ч мартчихсан байлаа.

	«Никотиан» пүүсийнхээ тамхи тариаг эргэж үзэхээр аль өглөө зэргэлдээ хот руу явсан Борисын ирсэн ирээгүй ч мэдсэнгүй.

	Борис орой эвдэрхий хамхархай «Штайер» машинаар эргэж ирээд, тайлан тооцоогоо боддог сэрүүхэн өрөөнд нь Аликсийг хэвтүүлснийг мэдээд, үглэж гарав. Хүн ч гэж тоодог амьтан алга болоо шив дээ л гэнэ. Сүүтэйхэн үнээний л дайтай боддог болжээ л гэнэ. Маргаашийн дотор Кондоянисоос олигтойхон нэг өрөө олж сууя л даа, танихгүй шахам нэг грек яаж тус хүргэж байхад, өөрийн нь пүүсийн мэргэжилтэн ямаршуу янзтай байгааг улс мэдэж аваг л гэнэ. Тэгээд үдэш болоход хэзээ язааныхаараа согтуу байлаа. Чухам энэ үеэр сэтгэл санаа нь үймэрч, хий нь хөдлөөд, нэг бол дандаа л муу амлаж, үглээд салахаа больчихдог, эсвэл юм болгон сайн сайхан болчихсон хачин хөгжилтэй, баяр баясгалантай байдаг бил ээ. Шинэ тасалгаандаа бичиг дансаа нямбайлан байрлуулах хоорондоо үглээд болихгүй болохоор нь Аликсийн биеийн байдалд санаа нь зовж, сэтгэл нь үймэрчхээд байсан Костов, хүн ер нь өөрийнхөө орон гэрт л эрх дураараа байдаг сандаа хэмээн егөөдөв.

	Тэгээд Борисыг:

	— Өө, тийм үү? Та чинь тэгээд «Никотиан» пүүс Борис хоёр надад хэрэггүй болсон гэж бодож байгаа юм биш биз дээ? гэхэд нь хүйтнээр: 

	— Тийм ээ. Та, бид хоёр мөдхөн хэн хэндээ хэрэггүй болно гэв.

	Борис мэргэжилтнээ гэнэт хаяад явчхаж мэднэ гэж айсандаа уурласангүй:

	— Юун тэнэг юм ярина вэ!.. Дайны дараа «Никотиан» пүүсийн өмнө асар их боломж нээгдэнэ гэв.

	Ингэж хэлээд учиртай инээмсэглэснийг нь бодвоос Кондоянистай ам хэл аятайхан тохирсон бололтой.

	Тэгээд мэргэжилтнээ гунигтайгаар:

	— Оросууд орж ирэхэд тийм боломж нээгдэнэ гэж бодож байна уу? гэхэд, Борис:

	— Үгүй, англичуудыг орж ирэхийг хэлж байгаа юм... Оросууд Болгарт хэзээ ч хүрч ирэхгүй. Хэзээ тэднийг Дунайгаас өнгөрөөж байлаа даа? гэв.

	Борис бусад хүний хараахан мэдэх болоогүй нэг нууцыг ганцаархнаа мэдсэн янзтай дахин инээмсэглэв. Бас сэтгэл нь бүр больсон хэр нь зогсоо зайгүй ажил хийсээр бөгөөд хамаг бүртгэл данс, тайлан тооцоо гардан шалгана. Борисын хурц ухаан, заль мэх мэдэгдэхүйц мохож, аар саар юмаар хөөцөлдөх нь арай ч дэндүү боллоо. Пүүс ямар нэг захирамжийн нэр заагаад төлөхгүй ч байж болох ялимгүй нэг татварын талаар мэргэжилтэнтэйгээ бүтэн хагас цаг маргажээ. Гэвч үдшийн хоолон дээр сайн сайхан зан нь хөдөлчихсөн, Аликсийн талаар яриа үүсгэн:

	— Туниагүй энэ муурын зулзага таныг өтөлсөн хойно элгийг чинь дэвтээж явах юм биз дээ. Тэгэхдээ түүнээс нь наана олигтойхон хүмүүжүүлж, их төлөв ядуу хоосон амьдралын ул мөр байдаг одоогийн нь олиггүй зан төлөвийг үндсээр нь арилгах хэрэгтэй дээ... Асрагч хүнд нь аль хэр юм атгуулав даа? гэхэд нь мэргэжилтэн:

	— Бараг юу ч өгөөгүй гэв.

	Костов харин Аликсийг өглөө гэсэн баталгаа гаргуулж авахын тулд Хераклид таван сая драхм7, зургаан лонх архи өгснөө бодож сэтгэл нь эвгүй болов. Гэхдээ драхмын ханш шөнө хоног тутам бууж, таван сая гэдэг ердөө зун левтэй8 тэнцдэг болсон юм чинь Костов Аликсийг ердөө л зургаан лонх архиар худалдаж авсан гэж хэлж болох бил ээ. Худалдаачин эр маань авлигачийг ингэж дөнгөсөн бил ээ.

	Иринаг хажуугаас нь гэнэт:

	— Хамаг учир мөнгөнд байгаа юм гэж үү дээ? гэж асуухад нь Борис:

	— Тэгэлгүй яах вэ. Ядуу хүн яалаа гэж ийм хоолны сав нэмье гэж бодох вэ дээ?.. Үр хүүхдээ болгож авах сан гэж бодовч чадахгүй биз дээ? гэв.

	Тэгээд дуугүй болж, сүрхий царайлан бодлогошров. Тоо ширтсээр байгаад улайж, архинд мансуурсан хоёр нүдний нь харц хөдөлгөөнгүй гөлийнө. Гүн ухааны талаар номчирхож гарахдаа харж барьж байгаа нь яг иймэрхүү болчихдог Борисын аав, латин хэлний багш өмнө нь сууж байх шиг Иринад санагдав.

	Борис тэгж сууснаа:

	— Та тэгээд энэ охиныг үрчилж авах гэж байгаа юм биз дээ?.. Яах вэ дээ!.. Удам судар нь харин ямаршуу юм бол доо гээд, хэсэг дуугүй сууснаа, Ирина руу харан байж, болгоомжтойгоор:

	— Ингэхэд ер нь чи, бид хоёр ч гэсэн үлгэр дуурайл авбал яасан юм бэ? Эцэг эх нь эрүүл саруул, тохитой томоотой нэг жаал өргөж авбал яасан юм бэ? гэхэд нь Ирина хүйтнээр:

	— Үгүй гэв.

	Хаяад явчхаж магадгүй гэж үхтлээ айдаг Борис хааяа сайхан зантайдаа ингэж налигнаж долигонож эхэлдгийг Ирина юу эс андах бил ээ.

	Тэгээд эгдүү хүрэм эелдгээр:

	— Яагаад тэр вэ? гэхэд нь Ирина минчийтлээ уурлан:

	— Битгий дэмийрээд бай! хэмээн зандрав.

	Борис хүүхнүүдийн иймэрхүү уур хилэнг, тэр тусмаа өөрт нь нэг их хамаагүй байвал юман төдийд тоодоггүй, тайван эрийн шинжтэйгээр тэвчиж өнгөрөөгөөд, сөөнгөдүүхэн дуугаар:

	— Уурлаад яана даа!.. Энэ талаар ер нь юу гэж бодож явдаг юм бол оо гэж л асуусан шүү дээ... Бид соёл боловсролтой улс. Тэгвэл соёл боловсролтой улс гэдэг чинь хүүхэд шуухадгүй нэг насыг бардагтаа бахархаж явдаг улс. Хүүхэд гэдэг чинь, юу гэдэг сэн бил ээ дээ? Өө, тийм ... өсөж үржихийн нэр, өөрсдийгөө хуурахын нэр гэдэг байхаа? Хэн ингэж хэллээ дээ? гэхэд нь Ирина бүр байж ядан:

	— Дуугаа татаад өгөөч! гэв.

	Хэн хэн нь дуугүй болж, Борисын дэмий ярианд дургүй нь хүрсэн Ирина, Костов хоёр хоолоо идэхчээн болж суув.

	Тэгээд мэргэжилтнийг:

	— Кондоянистай юу болсон бэ дээ? гэж асуухад, Борис онгирч:

	— Бүх зүйл бүтэмжтэй. Энэ грек ер нь мөдхөн Кнорын зэрэгт хүрнэ дэг шүү. Бүх зүйл бодсон санаснаар минь болж гэмээж нь муу зарц чинь ч тэр зэрэгтэй болж магадгүй... Ингэхэд харин Солун орж, тэр үйлдвэрийг нь очиж үзэх хэрэгтэй юм шүү гэхэд нь мэргэжилтэн юм бодсон янзтай:

	— Ямар унаагаар явах вэ? гэв.

	Яагаад гэвэл Костов Борисын машинаар явж зүрхлэхгүйг мэднэ. Машинаар явахад партизанууд байгаа яг тэр мужаар дайрч өнгөрнө.

	Борисыг хэнэггүй царайлан:

	— Кондоянисын машинаар явцгаана. Тун аятайхан тэрэг бий гэхэд Ирина доогтойгоор:

	— Чи чинь ингэхэд андартуудаас айхгүй байна уу? гэж асуухад нь Борис:

	— Айхгүй байна хонгор минь, өчүүхэн ч айхгүй байна. Чи ч гэсэн хамт явбал бидэнд зугаатай сайхан байх сан. Цагаан андартууд чинь замаараа явж байгаа худалдаачдад гэм хоргүй улс. Тэгээд ч бас Кондоянис бол тэдэнтэй холбоо сүлбээтэй хүн... гээд Ирина руу харж инээмсэглэн, — Энэ грек ер нь надтай зэгсэн төстэй арга ухаантай эр шүү!. Ихэр баймаар хоёр байгаа биз дээ?.. Ер нь ч тэгээд арга ухаантай хүнд чинь аргалж болдоггүй зүйл гэж байдаггүй юм... Өөрөөр хэлбэл цагаан андартууд бидэнд ямар ч гэм халгүй улс гэж ярив.

	— Улаан андартууд нь л учиртай юм биз дээ?

	Борис сайхан зантай байгаа даа инээмсэглэн:

	— Тэд ч аюулгүй. Тэднийг чинь германчууд толгой дараалан устгачихсан. Үнэхээр тэгсэн гэж Кондоянис надад ярьсан гэв.

	Борисын тэнэг мулгуу, нялгануур долигонуурт зэвүү нь хүрсэн Ирина түүнийг бүр уурлуулж, санаа сэтгэлийг нь зовооё гэж бодоод, цаашлуулж:

	— Цаадхынхаа үгэнд нэг их итгэсний хэрэггүй гэж мэдээрэй! Байдал ер нь ноцтой л болоод байгаа шүү... Өчигдөр би Тасосд цэргийн албанд дайчлагдсан нэг танил эмчтэйгээ тааралдсан. Тэр хүний ярьснаар бол арми маань арчаагаа алдаж байгаа юм даг аа. Цэргүүд нь партизануудын өөдөөс байлдахгүй гээд, дарга нар нь яаж ч чадахгүй болоод байгаа гэнэ гэв.

	Борис юу ч хэлсэнгүй, базаахгүй царайлав. Иринагийн ярьсан энэ зүйлийг аль хэдийн дуулсан болохоор гайхаад байхаар зүйлгүй байв.

	Борис гэнэт:

	— Тэр танилын чинь погооныг нь хуу татаж хаяад, цэргийн шүүхэд шилжүүлбэл таарах байж л дээ гээд, хундага шарз хөнтөрч бүр уурлан, — Дарга нар ч болог дээ!.. Төрийн хувь заяа хариуцсан улс байж хар амиа бодож байгаа нь тэр! гэнэ.

	Ирина ямар ч хэрэггүй хэр нь бүр цаашлуулж:

	— Чинийхээр бол тэд чинь амиа бодох эрхгүй улс уу? гэв.

	— Эрхгүй улс!.. Тэдэнд чинь цалин пүнлүү олгодог юм шүү дээ! хэмээн бархирсан Борис гэнэт дуугүй болов.

	Ийм тайлбар хэнд ч хэрэггүйг тэр даруй ойлгож, нөмрөн айсуй аюулын тухай бодохоос хамаг бие нь хачин болж, толгойтой үс нь арзасхийсэн Борис:

	— Тэдэнд чинь цалин пүнлүү төлдөг юм. Хулчгар муусайн новшнууд мөдхөн зохих шангаа хүртэнэ дээ гээд, Иринаг тоомсоргүйгээр:

	— Хэнээс хүртэх вэ? гэхэд Борис тамхи асааж, хөмсөг зангидан:

	— Хууль ёсны засгийн газраас гээд, өдөр ямар нэг генералаас дуулсан сониноо яриад, — Энэ ард түмний эрүүл саруул хүчнүүдээс хүртэнэ. Тэд тусгай төлөөлөгч сонгож, англи - америкчуудтай нэг талын хэлэлцээр байгуулах санал илэрхийлүүлэхээр илгээсэн гэв.

	Борис дуугүй болж, ихэмсгээр гэдийхдээ эцэгтэйгээ бүр ч адилхан харагдав. Костов түүнийг хайрласан, халагласан янзтай харав. Ирина харин санаа алдан эвшээнэ. Борисыг цаашлуулж сэтгэл нь ханаж, залхуу нь хүрсэн ажээ.

	Тэгээд суудлаас өндийх зуураа:

	— Солун руу хэзээ явцгаах вэ? гээд Борисыг:

	— Маргааш өглөө. Чи хамт явах уу? гэхэд нь ууртайгаар:

	— Үгүй. Би Чамкори руу буцна гэв.

	
XI

	Кондоянисын папирос тамхины үйлдвэр Солуны захад, Полигерос ордог замын хажууд байдаг байв. Энэ бол битүү шарилж ургасан хоосон хашаан доторх ганц том барилга бил ээ. Ихэнх цонх нь шилгүй болсон учир сарампайгаар таглажээ. Хашаан дотор ургасан чидун жимсний хэдэн мод бараг хатаж, халуун наранд өнгө зүсээ алдсан агаад, өмнө нь чулуун онгоц хэвтээ гоожуурын цорго дусал ч ус үл дусна. Хашааны өрөөсөн буланд баахан хог овоолсон нь сүр бараатай харагдана. Италитай дайн эхэлсэн тэр цагаас аваад сул зогссон энэ үйлдвэрийн хөндий хоосон орчин дүнсийж байгаа царайг харахад эзэн хүний нь ирээдүйн хувьд эргэлзэх сэтгэл өөрийн эрхгүй төрмөөр.

	Борисыг машинаас буух зуураа тоомжиргүйгээр:

	— Овоо сүүлийн үеийн барилга гэж бодож байсан чинь хариугүй юм шив дээ гэхэд нь грек эр:

	— Хамгийн гол нь машин техник шүү дээ гэв.

	Кондоянис манаачид ямар нэг шийдвэр өгсөнд цаадах нь баахан түлхүүр гарган гол хаалга онгойлгохоор гүйв. Энэ завсар ноёд арын хашаа үзэхээр Борис, Костов хоёр түрүүлэн хойноос нь инженер, папирос тамхины машины мэргэжилтэн, сүүлд нь Кондоянис, хуулийн байцаагч грек эр, Малони гэгч итали гурав дагаж явав. Швейцар улсын харьяат энэ итали хүний нэр дээр Борис тус үйлдвэрийг худалдан авч байгаа бил ээ. Нуруу өндөр, бор царайтай, буурьтай энэ эр хар сахал тавьж аятайхан хайчилж зассан өрлөг жанжин Бальбо гэлтэй сүрлэг харагдана. Маш төлөв шударга байр байдлыг нь харваас өөрийн нь талаар өө сэв эрсэн хэнийг боловч үзэлцье гэхээс сийхгүй баймаар. Гэмгүй сайхан царайлж байгаад бүтэлгүй юм үе үе хийдэг хэр нь нэг буюу хоёр гурван ч улс орны сан хөмрөг шамшигдуулж мэдэх хуурамч гэрээ байгуулагчдын хооронд зуучийн үүрэг гүйцэтгээд л цохиж явна. Энэ хүний дэгжин сайхан сахлыг харахаас Костовын дургүй хүрнэ. Торосяныд нэгэн удаа мөрийтэй хөзөрдөж байгаад итали эр хөзрийн ар тал дээр чигчий хурууныхаа хумсаар тэмдэг тавьж байхыг Костов ажиглажээ. Тэгэхдээ булхайлах муухай санаа агуулаад тэр үү, эсвэл санаа сэтгэл үймэрсэндээ тэр үү, бүү мэд өнгөрчээ.

	Борис хашааны булан догол болгоныг тойрч хоосон талбай нь хэдий хэрийн хэмжээ дамжаатайг дотроо тооцоолж явав. Малони, Кондоянис хоёр араас нь гэлдэрч, инженер цаг руугаа байн байн харан, Костов нэг янжуур дуусгалгүй чулуудаад дахин нэгийг гаргаж асаана. Борис ингэж үйлдвэрийн талаар үүнээс өмнө дуулсан сонссон болгоноо нэгд нэгэнгүй шалгаж хүн бүхний зэвүүг хүргэжээ.

	Хашааны сул талбайг баримжаагаар тодорхойлсон хойноо:

	— Та чинь сул талбай найман зуун метр бий гэсэн биз дээ? Миний бодоход зургаан зуун метрээс илүү гармааргүй байх чинь гэхэд нь грек эр хүйтнээр:

	— Хэрэв итгэхгүй байвал хэмжээд үзэж болно шүү дээ гэв.

	Араас нь явж байсан германы нэг машин үйлдвэрийн газраас зайдууханд ирж зогссон явдал грекийн сэтгэлийг түгшүүлэв. Машинаас энгийн хувцастай хоёр хүн бууж, мотороор оролдож эхлэв. Кондоянис энэ хоёр хүнийг хаана харлаа даа гэж бодсон боловч мартсан байжээ. Ууртай ч биш, өрөвч ч биш, нүдэнд хүйтэн энэ хоёр хүний нүүр царай сэтгэлд нь шингэж үлдэх нь л үлдсэн байх юм. Нэг нь гэж улаан нүдэлчхээд, ёстой л албин чөтгөр гэж ийм амьтан байдаг байх гэмээр бол нөгөөх нь гэж дээд уруул нь дэндүү урт муухай ажээ.

	Борисыг шал хэрэггүй юм шалгаан:

	— Замаас нааших чинь таны газар гэсэн байхаа? гэхэд нь грек эр хайнгуудхан:

	— Биш ээ гэв.

	Ингээд энэ хоёр германыг Солуны комендантын газар Тракид чөлөөтэй явах эрхийн үнэмлэх олж авах гэж орохдоо харснаа сая санав. Германчуудын итгэл хүлээж чадсан швейцарын арван мянган франкаар тэр үнэмлэхийг олж өгчээ. Кондоянис өөрийн биеэр бас нэг герман хурандаад арван мянгыг атгуулсан. Мань эр энэ бүхнийг санаад жаахан тайвширлаа. Яагаад гэвэл айдаг улс нь үнэнч шударга, хээл хахуульд автахааргүй тийм л улс байжээ.

	Тэгээд Борис дурамжхан янзтай:

	Тэгэхлээр чинь хашааны гаднаас зам хүртэлх газар үйлдвэрт хамаагүй юм шив дээ!.. гээд грек хүнийг:

	— Тийм ээ. Хашааны хаалганаас цааших нь хүний газар. Тухайн үедээ энэ нь ашигтай байсан. Харин төлөвлөгөөний дагууд хамар гудамжны нэг хашааны талбарт орж байсан юм шүү гэхэд, Борис:

	— Костов та, тэмдэглэж аваарай!.. гэв.

	Ингэж үйлдвэрийн газрын нь өө дутагдал болгоныг Кондоянисд тоочиж, үнэ хөлсөн дээр нь нэмэр нэмэлгүй шиг салъя гэж бодсон Борисын санааг гадарласан мэргэжилтэн зэвүүцэн ярвайв. Ингэж л ялих шалихгүй ашиг хонжоо харна гэдэг одоо цагт шал тэнэг зүйл санагдана. Энэ үйлдвэр үнэхээр Борисын өмч болох эсэх нь Малоний ааш зан ямар байхаас бараг шалтгаалахаас гадна Зөвлөлт Холбоот Улс Болгарт дайн зарласан нь өчигдөр тодорхой болсон бил ээ. «Никотиан» пүүсийн хорвоо өнгөрч байхад ноёнтон захирал нь харин үүнийг огт мэдээгүй юм шиг хэдхэн зуун хавтгай дөрвөлжин метр газрын төлөө үхэн хатан хөөцөлдөж явааг нь харахад ухаан солио, нарийнаараа хатсан наймаачин гэлтэй. Костов ийнхүү бодоод, нөмрөн айсуй аюул дахин санаанд нь орж сэтгэл нь үймрэв. Тэмдэглэлийн дэвтрээ гаргаж, хашааны хаалганаас зам хүртэлх хэсэг газар үйлдвэрийн мэдлийнх биш хэмээн бодож санах ч юмгүй, хиймэл хүн шиг бичиж авав. Харин түдэлгүй хуулийн баталгаа гаргадаг грек хүнтэй яриа үүсгэж, аюулын ч тухай, Борисын солионы ч тухай мартжээ.

	Хуулийн баталгаа гаргадаг тэр хүнийг:

	— Хүүхдийн тоглоомын дэлгүүр бол ч төв гудамжинд бий. Харин хувцасны тухайд бол бүү мэд дээ...

	Мэдэхгүй юм байна шүү!.. Еэ дээ хувцас гэхээр юм байгаа гэж үү гэхэд нь Костов:

	— Аравтай охинд өмсгөхөөр аятайхан хувцас шүү дээ... Усан цэргийн хувцас ч юм уу, яах вэ... Аль эсвэл аятайхан плать хийчхэж болохоор шаргалдуу өнгийн торго дурдан ч байхад болно... гэж шалав.

	— Торго бол ч олдоно байх шүү... Нэг гэм нь үнэ өртөг гэдэг нь өндөр шүү дээ.

	— Үнэ хамаагүй... Сайхан л юм байвал болох нь тэр... Түүнээс гадна бас сүлжмэл зах, цэцэгтэй дэрвэгэр малгай хэрэгтэй шүү.

	— Цэцэгтэй дэрвэгэр малгай, тийм зах чинь моодноос гарсан зүйл шүү дээ.

	Хуулийн баталгаа гаргагч өөрөө охинтой хүн гэсэндээ хүүхдийн хувцасны хувьд бага сага зүйл мэддэг ажээ.

	— Тэгвэл моодтойхон ямар нэг юм... Ганган дэгжин, гоё сайхан юм... Ойлгож байна уу? Үнэ өртөг нь хамаагүй шүү.

	Хуулийн баталгаа гаргадаг хүн инээд алдан:

	— За яах вэ, эхнэрээс асууя гэв.

	— Танд тун их баярлалаа.

	— Харин танд хүүхдийн шаахай хэрэггүй биз?

	Аликсийн шалбарч шарх сорви болсон саарьтай хоёр хөлийг сая санаж бараг хашхирах шахан:

	— Хүүе, хэрэгтэй шүү! Шаахай, оймс аль аль нь хэрэгтэй!.. гэв.

	Хуулийн баталгаа гаргадаг эр дахиад инээмсэглэв. Тун ширүүн, залирхаг харцтайг хэлэх үү, хамт яваа улсаа хорсолтой хялалзаж явсан энэ хүн Костовтой ийнхүү ярилцаад, охиноо дурсан боджээ. Тэгээд л догшин харц нь зөөлөрч эцэг хүний эелдэг сайхан хайраар гэрэлтсэн нь энэ юм. Ер нь хамгийн ширүүн догшин хүн ч гэсэн хүүхэд багачуул хараад ийм өөр болдог талтай бил ээ.

	Тэгээд мань эр:

	— Асууя. Юухан шуухан олдох байх гэв.

	Хашаа хороогоор явж үзэцгээсний дараа цөмөөрөө үйлдвэр рүү орлоо. Гэгээ гэрэл муутай, тоос шороо ихтэй байсан учир шилгүй цонхнуудыг тагласан сарампай модыг авч хаях хэрэг гарав. Ингээд жаахан гэрэл гэгээтэй болгоод харахад хамгийн гол цахилгаан хувьсгуур байхгүй байлаа.

	Ингээд инженерийг:

	— Машин техникийн байр байдал ямар янзтай байгааг, ажиллуулахаас нааш мэдэх арга алга даа гэж мэдэгдэхэд Борис:

	— Яриа юу байх вэ хэмээн дэмжив.

	Инженер Кондоянис руу хяламхийж:

	— Тэгэхлээр чинь хувьсгуур олох хэрэгтэй болно доо. Тамхи хэрчигч хутга, чигжүүр, хайрцагладаг машины ажиллагааг шалгахын тулд материал хэрэгтэй... Хэдэн баглаа тамхи, тамхины хайрцаг хийх хатуу цаас хэрэгтэй гэсэнд, цаадах нь уруу царайлан мөрөө хавчиж, муухан инээмсэглээд:

	— Хувьсгуур, түүхий эд хаанаасаа би чинь олох вэ дээ гэв.

	Борис гэнэт уурлан:

	— Танай хүмүүс бэлтгэхгүй юугаа хийж суусан улс вэ?.. Энэ машинуудыг чинь тэгээд яаж шалгаж, яаж хүлээж авах вэ? Ийм байхад би ямар ч бичиг баримтад гарын үсэг зурахгүй гэж мэдэгдэв.

	Ингээд духныхаа чийхарсан хүйтэн хөлсийг алчуур гарган арчиж, залгуурын самбарын өмнөх тоос шороотой вандан сандал дээр лагхийн суулаа. Өчигдөр оройноос хойш бие нь нэг л биш, хамаг биеийн нь хүйтэн хөлс чийхарч, толгой тархи нь ангалзан, Иринагийн өгсөн кофейн эмээс хэдийг ч уугаад нэмэр болсонгүй. Ядарсан дээр энэ их халуун нэмэрлээд л ингэж байгаа байх л даа гэж боджээ. Гэтэл тийм биш дээ, хүч тамир тасарч, хүйтэн хөлс чийхраад байгааг бодоход нэг л учиртай. Урьд өмнө ер нь ингэдэггүй л байсан юм сан. Ийнхүү бодоод Улаан Арми Дунай мөрний эрэгт тулж ирчхээд байхад, Кондоянис гэж нэг амьтан энэ муу үйлдвэрээ үнэрхээд байгаа яг ийм үеэр ингэж бие муудна гэдэг мөн цагаа олжээ хэмээн уур нь хүрэв. Цахилгаан залгуурын самбар дээр хэсэг цагаан ор байгааг бодвоос хувьсгуурыг хэн нэг хүн саяхан хулгайлсан юм уу, эсвэл эзэн нь өөрөө салгаад авсан байхаас зайлахгүй байлаа. Грек өөрөө л эвдэрхий хэмхэрхий машинуудаа ажиллуулж үзүүлэхгүйн тулд хувьсгуурыг салгуулчхаад ёжтой инээмсэглээд байх шиг санагдсанд Борис:

	— Бичиг баримтад би л лав гарын үсэг зурахгүй дэг гэж давтан хэлэв.

	Тэгээд грек эрийг тайвнаар:

	— Таны дурын хэрэг. Харин машинууд маапаангүй гэхэд нь:

	— Үүнийг чинь манай инженер юугаар нь магадлах вэ? гээд грек хүнийг:

	— Тэгвэл яах вэ, юм хум нь бүрэн гүйцэд эсэхийг нь үзэж хараад авчхаж болно шүү дээ. Эвдэрч хэмхэрсэн эсэх талаар нь гэрээндээ жич дурдана гэсэнд Борис хөхөрч:

	— Та ер нь баахан төмрийн хаягдлаа надад шилжүүлчих санаатай байх шив дээ? гэв.

	Ингэж хөхөрсөндөө болоод толгой нь улам ангалзаж, хамаг бие нь гэнэт халуу дүүгж эхэлснээ, даарч хөрж дагжин чичирлээ.

	Грек эр хөмсөг атируулан:

	— Миний бодоход ийм үйлдвэрийг төмрийн хаягдал гэж нэрлэж арай ч болохгүй байлгүй гэв.

	— Үйлдвэр юм уу, үнэхээр төмрийн хаягдал юм уу гэдгийг нь үзэж харахаар та бид ирсэн шүү дээ.

	— Энэ бол илүү зан!.. Хойшлуулаад байвал та л хохирно.

	— Танд нэг их юм унахаа болино гэсэн үг.

	Борисын дор орсон царайг хараад бах нь ханасан грек эр харийнхныг цөмийг нь тарчлааж байгаа хумхаа өвчин авсан нь эргэлзээгүй гэж бодов. Тэгээд өвчин нь хөдөлбөл өөрөөр ярих байлгүй дээ гэж горьдсон боловч ингэж хоосон горьдохын хэрэггүйгээ мэдлээ. Борисын даанч даамай юм хийдгийг Софид байхаас нь сайн мэддэг Малони ч бас үүнийг ойлгов. Харийн тэр хоёр хүн «Никотиан» пүүсийн ноёнтон захирал руу хянамгай, хорсолтой харцаар ширтэнэ. Одоо түүнийг хайрлаж өрөвдөж байгаа хүн цорын ганц Костов байлаа. Борис өвчинд нэрвэгдээд үхлүүт байгаа араатан гэлтэй, эргэн тойронд нь өлөн чоно оцойж суучихсан гол тасарсан даруйд нь ганцхан дайрч хэсэгчин идэхээр хүлээж байгаа юм шиг санагдана.

	Тэгээд Костовыг зэвүү нь хүрсэн янзтай:

	— Та тэгээд биднийг энэ машинуудаа үзэж харалгүй ав гэх гээд байгаа хүн үү? хэмээн грекээс асуухад, Борис гэнэт хүч чадал зааж, босоод, хүйтнээр:

	— Юу ч авалцаж, өгөлцөхгүй. Өөр яриад байх юм алга гэв.

	Кондоянисын царай ёжтой байсан бол эвгүй үрчийж:

	— Та тэгээд машинуудаас болоод л больчихлоо гэж үү дээ? гэхэд нь Борис:

	— Тийм ээ, гэнэ.

	Грек эрийн дуунд уур нь хүрсэн, сэтгэл нь түгшсэн өнгө тодорч:

	— Ийм ялихгүй юмнаас болоод уу даа?.. Хэн хэндээ ашигтай наймаагаа буцна гэсэн чинь юу гэсэн үг вэ гэв.

	— Та тамхийг минь хоёр дахин хямд үнээр салгах гээд байна шүү дээ.

	Грек эрийг эгдүүтэйгээр:

	Тухайн нөхцөл байдалд тэгж өглөө ч гэсэн танд ашигтай болоод байна гэхэд нь Борис зэвүүцэн харж:

	Өөртөө юу нь ашигтай, юу нь ашиггүйг одоохондоо танаар заалгахгүй санаа байна. Англичууд Балканы хойгт улааны бүгд найрамдах улсууд бий болгохгүй байж чадах уу, үгүй юү гэдэгт танаас бараг дутуугүй эргэлзэж байна. Түүнээс гадна бас Цагаан тэнгис дэх тамхины минь үнэнд улс баталгаа тогтоож өгсөн... Тэгэхлээр чинь ер нь танд хосоо хоёр сугалуулаагүйдээ хохироод байх юм надад юу байх вэ дээ гэв.

	Хэн хэн нь хэсэг дуугүй байснаа Кондоянис барьц алдаж:

	— Та тэгээд яая гэж бодож байна? гэж асуув.

	— Тамхиндаа, зохих үнэ мөнгийг нь авна.

	— Миний энэ үйлдвэрийг авахад таарна шүү дээ.

	Кондоянис цонхоор шагайв. Германы машин зам дээр зогссоор, дэндүү богинохон хамар, урт уруултай хүн мотороор нь оролдсоор харагдав. Нөгөө албин чөтгөр шиг нь машин дотор сонин дэлгэчихсэн суух боловч үе үе нааш харна. Энэ бүхнийг харахад гестапогийн тагнуул байж таармаар, лав л Борисыг биш, чухамхүү өөрийг нь харуулдаад байх шиг санагдсанд Кондоянис юу ч болж мэднэ, цаг алдаж болохгүй нь гэж шийдээд итали хүн рүү огцом эргэж:

	— Малони!.. Чи германчуудтай сүйхээтэй хүн... Цаадуулаасаа хувьсуур, хэдэн баглаа тамхи олоод ирж дөнгөхгүй юү? гэхэд нь Малони:

	— Ингэж цаасан малгай өмсүүлээд юу хийнэ дээ. Германчууд хүнд тус хүргэж байхыг та хаана харсан юм бэ? гэв.

	Кондоянис: «Харж байгаа биз дээ?...» «Даанч арга алга» гэх гэсэн янзтай Борис руу харсанд цаадах нь:

	— Тийм бол яая гэх вэ, бичиг баримтад би л лав гарын үсэг зурахгүй гэв.

	Грек эр дахин цонх руу эргэж, нөгөө машин байж л байгааг харав. Хоёр герман хаашаа ч яарах ажилгүй мэт дэмий л тамхи баагиулна. Цэрэг хувцастай, бүсэндээ гар буу зүүсэн нэг хүн мотоциклээр давхиж ирлээ. Албин чөтгөр шиг эрийг гараар зангахад салаа замаар эргэж давхив. Үйлдвэрийн хашааны ар талын хаалгаар амдах гэж байгаа бололтой. Кондоянис тэсэж байж чадалгүй Борисыг дуудаж:

	— Гестапогийн худалдааны хэлтэс та, бид хоёрын мөрийг шиншчихсэн бололтой. Түргэлэхгүй бол оройтож мэдэх нь байна шүү гэсэнд Борис хэнэггүйгээр:

	— Германчуудаас айхгүй байна гэв.

	Грек эр юу ч хэлсэнгүй: «Аргагүй л дээ!.. Авгай чинь аргыг нь олоод байгаа биз дээ» гэж бодсон боловч наймаа буцаж мэдэх нь гэж бодохоос сэтгэл нь улам түгшиж, тэсэлгүй:

	— Одоо тэгээд яах вэ? гэв.

	— Үйлдвэрийг чинь нэгэнт хүлээж авах аргагүй учраас швейцарын франк нэмж өг л дөө.

	Грек эр ууртаа царай нь барайж:

	— Санадаггүй хэрэг!.. Огт санадаггүй хэрэг!.. гэнэ.

	Борисын толгой бүр салчих шахан, хамаг биеийн нь хүйтэн хөлс цутгана. Хөл дээрээ чуу чамай нэг юм тогтож байсан хэр нь тайвнаар:

	Та биднийг машинаараа Кавала оруулж өгнө биз дээ? гэхэд нь грек эр:

	— Тэгэлгүй яах вэ. Та заримдаа тун боломжгүй юм шаардах юм... Би франк нэмж өгч яасан ч чадахгүй гэнэ.

	Борис сүүмийсэн харцаар тоомжиргүй хараад, юу ч хэлсэнгүй. Түүний ямаршуу байдалтай болчихсоныг Костов л мэдэж байв. Хорвоо өнгөрөх даваан дээрээ гарчхаад байгаа «Никотиан» пүүсийн ерөнхий захирал хүнд өвчинд нэрвэгдэн хөл дээрээ дөнгөн данган тогтсон хэр нь хамаг хүчээ шавхан байж гал цогтой гялалзаж явсан үеийнх шигээ байлаа. Цагаан тэнгис даяарх цадигаа алдсан байдлаас ямар ч хохиролгүй гарч, санасандаа хүрэхэд ойртоод байгаа ганц хүн бол Борис бөгөөд бусад пүүсийн эзэд энэ талаар бодож ч зүрхлэхгүй байсан юм. Жаахан тэсэж гэмээж нь ч мань хүн тамхиа албан ёсны бус ханшаараа германы маркаас хэд дахин давчхаад байгаа швейцарын франкаар дээд зэргийн үнэ хүргэх нь дээ гэж Костов бодов. Аюул сүйрэл хаяанд орчихсон эгзэгтэй ийм үед ч гэсэн, тамхины бусад пүүс баларч байхад ч гэсэн «Никотиан» пүүс ганцаараа бүрэн бүтэн үлдээд зогсохгүй, гадаадын баахан мөнгө хүүдийлэх нь байна шүү дээ. Үүнийг шийдвэрлэх цорын ганц зүйл бол «Никотиан» пүүсийг арван хоёр жил хөдөлгөсөн энэ хүний хоромхон зуурын шазуур тэвчээр, зориг хатуужил, эцсийн нь удаагийн шийдвэр л болоод байна. Итали эр, грекчүүд энэ шийдвэрийг нь амьсгал даран хүлээнэ. Уг шийдвэр тодорхой боллоо. Юун гэвэл Борис толгой сэгсрээд, үүд рүү чиглэв. Бусад хүн.араас нь дуу шуугүй дагав.

	Гадаа гарсан хойно нь Кондоянис дэргэд нь очиж:

	— За яах вэ тэгье... Үдийн хоолны дараа хуулийн баталгаа гаргагч дээр очоорой. Гэрээгээ хийе хэмээн арчаагүй шивгэнэлээ.

	 

	 

	Борис чүү чамай гэж Кондоянисын машинд хүрлээ. Машинд орж суудал дээр нь бараг сунаж унав. Нохой гаслам халуун нар, чийг даасан бүгчим агаар амийг нь тэмцүүлнэ.

	Грек хүн гадаа үлдэж, Костовт:

	— Шууд зочид буудалд нь хүргээд, эмч дуудсан нь дээр биз дээ. Манайд байлгаж болох боловч германчууд сэжиг авч магадгүй юм гээд мэргэжилтнийг:

	— Та өөрөө явахгүй юм уу? гэхэд:

	— Малони, бид хоёр явган явна... Энэ муу хоёр нохой хэний араас дагах нь вэ, харъя гээд тагнуулууд руу нүд ирмээд, Костовыг:

	— Гэрээгээ хэзээ хийх вэ? гэхэд:

	— Өмгөөлөгч маань удахгүй бэлэн болгочихно... Эзнийхээ биеийг муу байвал манай гэр рүү хэлүүлэх арга сүвэгчилнэ биз дээ. Би өөрөө хуулийн баталгаа гаргагчийг дагуулаад очно... Яаравчлахгүй бол болохгүй болж байна гэв.

	Костов Бористой зэрэгцэн суулаа. Өдөртөө багтаж буцах ажилтай байсан инженер Кавала орох цэргийн машин байж юу магад хэмээн асуухаар болгарын цэргийн арын албаны агуулах руу явав.

	Жолооч машинаа асааж, болгар цэргийн дарга нар байрладаг зочид буудал тийш эргүүлэхэд Кондоянис, Малони, хуулийн баталгаа гаргагч гурав замаар орж алхлав.

	Түдэлгүй мотоциклтэй герман цэрэг тэдний хажуугаар сүнгэнэн өнгөрч машины хойноос одлоо. Энгийн хувцастай гестапчуудын тэрэг байрнаас хөдлөөгүй л харагдав. Тэр хоёр хүнээс шалавхан шиг салахын түүс болсон Кондоянис машин явж болдоггүй хотын дээд хэсгийн мурий тахир гудамжаар оръё гэж санал гаргав. Жаахан яваад эргэж харсан хуулийн хүнийг тэвдсэн янзтай

	— Бид хоёрын араас гэлдэрч байна гэхэд грек эр зэвүүнээр инээмсэглэж:

	— Дахиад л түрийвч гаргах хэрэг гарах нь шиг байна. Германчууд сандарч тэвдэх болжээ... Нууц цагдаагийн газар нь гадаадын мөнгө олохын тулд юу ч хийхээс буцахгүй булай амьтдын үүр болж хувирсан нь энэ. Өмнөд Америк руу амь зулбан арилах бэлтгэлээ хийнэ шүү дээ гээд Малонийг:

	— Гайхах юу байх вэ!.. Швейцар, Өмнөд Америк хоёроос өөр толгой хоргодох газар эдэнд байхгүй болсон... Тэгэхдээ цаадуул чинь өөр шалтгаанаар таныг баривчлах гэж байж мэднэ гэхэд цочиж;

	— Өөр ямар шалтгаанаар байдаг юм бэ? хэмээн мэгдэв.

	— Яах вэ дээ, болгарчуудыг зайлсан хойно нь тамхитай нь хоцрох гэж бодож байж болох юм. «Никотиан» пүүсийн нөөц тамхийг одоохондоо хураачхаж чадсангүй. Тэгээд бас таны тамхийг одоо хураачихлаа гэлээ гэхэд өөрсдөө ялагдвал хоёр дахин илүү үнэ хохирол нэртэйгээр төлнө гэсэн үг. Тэгэхлээр чинь болгаруудыг зайлсны дараа «Никотиан» пүүсийн эзэнгүй үлдсэн хамаг тамхийг зүгээр гартаа оруулах гэж бодох нь хэр биз дээ... Герман, болгаруудын хооронд ганцхан цагийн дайн болоод шувтарна.

	Кондоянис дуугарсангүй. Тэр гурав толгой дээрээс хайр найргүй төөнөх халуун наранд шарагдан хэсэг дуугүй явж байгаад, грек эр ам нээж:

	— Та сая «ганцхан цагийн» гэв үү? хэмээн асуув.

	— Тийм ээ. Халкидикт байсан болгарын дивиз уул бараадан ухарч байгаа гэнэ.

	— Тэгээд юу гэж?

	— Болгарчууд Солуноор дайрахгүй... Хотын ойр орчмоор германы хүчирхэг анги байрласан учир тэднийг бүслээд авч мэднэ.

	Грек эр гунигтайгаар:

	— Ёстой чөтгөр бүү мэд юм болж байх шиг байна!.. Гэхдээ энэ чинь бидний гэрээ хийхэд аюулгүй биз... Германы папирос тамхины үйлдвэр бидний арилжаа наймаанд битгий саад хий гэсэн шийдвэр Америкаас авсан... Хэрэв тэгээгүй бол энэ фон Гайер гэгч амьтан зүгээр хараад сууж байх уу даа? гэнэ.

	Итали эр тэгэхэд нь:

	— Гестапогийн усан тэнэгүүд фон Гайерийн үгэнд тэр болгон ордог гэж үү дээ. Өчигдөр би Лихтенфельдтэй тааралдсан... гээд Кондоянисыг:

	— Барон бол гестапогийн хүн биш гэхэд:

	— Тийм. Харин түүнтэй чинь үзэсгэлэнт Дитрих авхай хамт явж байдаг шүү гэв.

	— Дитрих ий?.. Дитрих гэдэг чинь хэн сэн бил ээ?

	— Адгийн цэрэг ч тоож унтахааргүй нэг хүүхэн бий... Германы папирос тамхины үйлдвэрт алба хаадаг юм. Гестапогийн тагнуул байх гэж санадаг.

	Грек сая санаж:

	— Өө, тийм тийм. Барон нэг удаа түүний чинь тухай ярьж, хэлэх муу үг олохгүй байсан юм гэв.

	— Тэгж байсан хүн чинь тэр хүүхэнтэй суучихсан шүү дээ.

	— Юу?..

	Кондоянис нүүр ам нь хөдлөн инээж байвч дуу шуу үл гарна. Ингэж амаа жимийж дуу шуугүй инээдэг хүн байв.

	Тэгэхэд нь Малони:

	— Би ч гэсэн анх дуулаад элгээ хөштөл инээсэн шүү... Лихтенфельд очиж очиж тийм хүүхэнтэй суучих гэж дээ гээд л бодохоос инээд хүрээд болоогүй. Афин орж хуримаа хийнэ гэж өөрсдөө ярьсан... Үгүй ер нь хэний ч инээд хүрэлгүй яах вэ дээ... Тэгэхдээ бас сэтгэл түгшээх нэг зүйл бий. Бароны авхай болчихсон тэр Дитрих намайг энд тантай тааралдаагүй биз гэж сонирхсон шүү гэж ярив.

	— Тэгэхэд нь та юу гэв?

	— Тааралдаагүй л гэлгүй дээ.

	Кондоянисын дууны өнгө хүйтэвтэр болж:

	— Мөн... Тэгээд юу болов? гэхэд нь итали эр:

	— Тэгээд л тэр. Харин тэр хүүхний тэгж сонирхсон, энэ хоёр амьтан биднийг ингэж дагасан хоёр хоорондоо ямар нэг холбоотой юм биш байгаа даа гэж санагдав гэнэ.

	— Гестапо намайг «Никотиан» пүүстэй наймаа хийлгэхгүй санаатай юу?

	— Танаас жаахан мөнгө салгах гэсэн байж болох юм.

	— Бидний хоорондын яриаг яаж мэдсэн юм бол?

	— Та яасан гэнэн хүн бэ. Цаадуул чинь болгарын пүүс болгонд тагнуул төлөөний хүнтэй улс шүү дээ.

	Кондоянис дуу шуу хурааж, духныхаа хөлс арчина. Итгэлтэй хүнээ гэж бодож явсан Малони нь ингэж гэнэт шал тэнэг, аймаар муухай сэжиг төрүүлдэг байна шүү. Энэ итали эрийн чухам хэн ямар хүн байсныг хэн ч мэдэхгүйн дээр хөзөр тоглож байгаад өөдгүй муухай заль гаргасан гэдэг үг дуулдаж л байдаг. Наймааны тухай үг яриаг гестапо болгарчуудын амнаас дуулсан гэж нууцгайгаар ярилцаж тохиролцох санаатай байв. Тэгээд германы тагнуулууд гэрээнд гарын үсэг зурах ёстой яг тэр өдөр, цаг минутад хүрээд ирсэн байдаг нь тун гайхмаар байлаа. Малоний урвамтгай шарвамтгайг грек эр гэнэт сая гадарласан боловч нэгэнт оройтжээ. Гэлээ ч гэсэн хуулийн баталгаа гаргадаг хүнд:

	— Намайг баривчилбал Афин руу шалавхан утас илгээж, дүүд минь мэдэгдээрэй хэмээн шивнэж амжив.

	Гурвуулаа хотын дээд хэсгийн тахир мурий гудамж руу орох дөхөж явав. Энэ үеэр германы машин хурд нэмэн хажуугаар нь өнгөрч явснаа арваад метрийн зайтай газар замыг нь аван зогслоо. Албин чөтгөр шиг муухай эр машинаас гарч, гадуур цамцны энгэрийг эргүүлж нэг тэмдэг үзүүлээд, машины онгойж байгаа үүд рүү зааж, эрээ цээргүйгээр:

	— Суу!.. гэж тушаав.

	— Юу гэнэ ээ?.. Танд ямар эрх байна? хэмээн Кондоянис эсэргүүцэн завдсанд герман:

	— Түргэл!.. гэв.

	Ингээд бахь шиг чадалтай гараар Кондоянисын мөрнөөс базан авч машинд түлхэж оруулав. Кондоянис итали хүн рүү хяламхийж: грекээрээ, хорсолтойёо:

	— Өөдгүй новш!.. Бузар золиг!.. хэмээн зүхэв.

	 

	 

	Борис, Костов нар болгар дарга нарын зочид буудлын нэг өрөөнд цуг орлоо. Тэр хоёрт хоёуланд нь болгарын корпусын командлалаас олгосон, утга нь энэ хүнд аль нэгэн талаар туслалцаа үзүүлж байх хэрэгтэй гэсэн үнэмлэх бичиг байв. Нийгэмд үр ашигтай бөгөөд болгарын армийн тусламж дэмжлэгтэйгээр хэрэгжих ямар нэг нууцгай үүрэг даалгавартай яваа улс уу л гэлтэй дээ. Ер нь ч Цагаан тэнгисийн дэвсгэр нутаг дээгүүр чөлөөтэй сэлгүүцэгч их гарын панзчид цөм л иймэрхүү үнэмлэх бичиг үзүүлнэ. Костов чухамхүү ийм үнэмлэх бичгийнхээ ачаар Иринатай шууд утсаар ярьж, Борисын бие гэнэт муудсан талаар мэдэгдэж дөнгөв.

	Тэгээд Иринаг:

	— Халуун орны хумхаа байж таарна. Би заавал очмоор байна уу? гэхэд нь, Костов:

	— Одоохондоо юу хийх вэ дээ. Би эмч олж ирье... Бүр муудвал нь дахиад утасдамз. Зам зуур явахад аюултай болсон гэдгийг санаарай гэв.

	— Тэр яах вэ. Би уг нь очих л ёстой юм сан.

	Костовт хүүхний дуу доогтой санагдав.

	— Аликс яаж байна вэ?

	— Янздаа. Өөр эм олж өгсөн.

	— Их баярлалаа... Ухаан санаа нь ямаршуу байна?

	— Тун ээдрээтэй, тэр тусмаа цэргийнхэн харахаар будилж байна.

	Хэн нэг хүн замаас нь тасалдуулсан учир Костов харилцуурыг буцааж тавилаа. Зочид буудлын комендант, бага дэслэгчийн өрөөнөөс ингэж утсаар Иринатай ярих үеэр нь талх бяслаг хоёр холин чихэж суусан бэлтгэл бага дэслэгчийг:

	— Би л бол цаад авхайд чинь битгий наашаа зүглэ гэж зөвлөмөөр байна гэхэд нь, Костов:

	— Яагаад тэр вэ? гэв.

	— Аюултай боллоо... Өчигдөр грекийн партизанууд Порой өртөө рүү дайрч, галт тэрэг суманд сийчүүлчхээд ирсэн. Хамгаалалтын хоёр цэрэг, нэг дарга алагдсан гэв.

	— Авхай суудлын тэргээр ирнэ л дээ.

	— Тэглээ ч гэсэн ялгаагүй... Уул даваанд манайхан германчуудын ангиудтай үзэлцэж мэднэ... Манай энд байдал бүр ч ноцтой боллоо.

	Улаан царайтай залуу бага дэслэгч өөрөө харин огт тоосон шинжгүй бяслаг үмхэлнэ. Тэгээд Костовыг:

	— Сүүлийн үед юу болж байгааг огт мэдээгүй л явна шүү дээ гэхэд бага дэслэгч:

	— Ийм үед наашаа зүглэдэг яасан зоригтой улс вэ... Биднийг маргаашийн дотор эндээс татаж авахгүй бол германчуудад олзлогдох уу, грекчүүдэд хоолойгоо огтлуулах уу аль нэг нь болно байх гэж яриад, амаараа дүүрэн бяслаг чихэж, их л зэвүү нь хүрсэн янзтай:

	— Манай командлалынхан шиг тэнэг хүмүүс лав байдаггүй байх гэв.

	Дээд тушаалын дарга нараа муу хэлж хэнэггүй царайлсан бага дэслэгчийн байр байдлыг хараад гайхсан Костов:

	— Яагаад тэр вэ? гэж лавлав.

	— Яах юу байх вэ дээ, өчигдөр Неа Плайад манай цэргүүд хэдэн тонн чихэр тэнгис рүү хаяж, танк эсэргүүцэх их бууны долоон зуун сум руу бензин цацаж шатаахыг энэ хоёр нүдээрээ харсан хүн би сууж байна. Энэ чинь тэгээд юухан ч биш үү? Тийм нэг сум тавин мянган левийн үнэтэй байдаг!.. Манай сайд, дарга нар усан тэнэг биш бол тэр бүхнийг цаг тухайд нь татаад авчхаж амжих л байсан.

	Мэргэжилтнийг биеэ барьж:

	— Юм юм даанч давхцаж байна даа гэхэд бага дэслэгч:

	— Давхцаж байна ий?.. Тэр ч гайгүй байхаа. Бид энд германчууд замын хоёр талаар хоёр сар окоп малтахыг хараад л сууж байна... Одоо болохоор манай дарга нарын амнаас уул хадаар их буу яаж аваачих вэ дээ гэдэг арчаагүй үг дуулдаж байна... Ямар вэ дээ. Тун ч давхцуу хугацаа биз?.. юм идэх үү? гэв.

	— Баярлалаа, зүгээр... Эмч олох хэрэгтэй, хаанаас олох вэ?

	Бага дэслэгч бас нэг бөөн бяслаг зүсэж аваад:

	— Арын албаны нэг эмч бий дээ. Зөрүүд нь л даанч хэцүү гэв.

	— Машинаар аваад ирнэ.

	— Энэ таны машин уу?

	— Биш ээ, нэг грек хүнийх.

	Бага дэслэгч амаа хөдөлгөхөө больж, юм бодож эхлэв. Минчгэр улаан царайд нь мэл гайхсан, эгдүү нь хүрсэн шинж тодорч сууснаа:

	— Худалдаачид та нар ер нь аргыг нь аятайхан олдог улс юм!.. Биднийг энд ингэж баларч байхад грекчүүдтэй зай завсаргүй болчихсон, сая саяар нь мөнгө хүүдийлж явдаг байна шүү дээ... Уржийн уржигдар даа партизануудын өөдөөс эсэргүүцэлгүй зэвсгээ хураалгалаа гэж нэг бага даргад алах ял оноосон... Ямар вэ дээ? гэнэ.

	Костов юу ч хэлсэнгүй. Бага дэслэгчийг баргар царайлан ажиглаж суухдаа ямар ч байсан коммунист биш энэ хүн яг коммунист шиг ингэж боддог болохоор чинь найдлага нэгэнт тасарчээ гэж үзээд, сүйрлийн аюул эхэлснийг ухаарав.

	 

	 

	Костов хагас цаг болоод арын албаны дивизионы агуулахад ажилтай эмчийг олж уулзан, машинаар зочид буудалд очиж нэг хүн үзэж өгөхгүй юу гэж гуйв. Цаадах нь чадахгүй гээд тун хавьтуулах шинжгүй. Ажилдаа үүртээд энгийн хүн үзэхтэй манатай байжээ. Эргэн тойрныхоо эх захаа алдсан байдалд зүрх нь жаахан хөөрчихсөн бараан царайтай залуу байлаа. Эмнэлгийнхээ эндээс шууд Болгар руу зүглэх эцсийнхээ бэлтгэл ажилтай зууралдаж байв. Грекчүүд, германчууд аль алины нь гарт ямар ч байсан оруулах ёсгүй эд хогшил ачсан өдий төдий машин арын албаны агуулахын гадаа цуван зогсжээ. Халхидикт байсан дивиз яагаа ч үгүй байхад хаяж хөдөлсөн тул Солуны корпусынхан ингэж сандарч тэвдэж байгаа хэрэг байв.

	Эмчийг явж чадахгүй гэхэд уур нь хүрсэн Костов дээд тушаалын дарга нар нь туслалцаа үзүүлэх хэрэгтэй гэж заасан үнэмлэх бичгээ гарган үзүүлсэнд эмч түүнийг авч уншиж үзээд улам ч гөжиж:

	— Наад муу цаасыг чинь ураад хаячихтай бил ээ гэхэд нь Костовын гайхаш тасарч:

	— Тэгэхдээ та харин эмчийнхээ үүрэг хариуцлагыг ураад хаячихгүй биз дээ? гэсэнд уур нь шатсан эмч:

	— Энэ чинь шал дэмий үг. Шархадсан партизануудад тусламж үзүүлж байсан гэж алтан хошуу өргөсөн адгийн нэг муу юмны үгээр бүхэл бүтэн жил шоронд хорьсны нь арай ч мартаагүй гэв.

	Костов юу ч хэлсэнгүй. Сүйрлийн аюул нэгэнт эхэлжээ гэж дахин бодов. Хэсэг азнаад:

	— Та явахгүй юм биз дээ? гэхэд нь эмч ууртайгаар:

	— Явна!.. Та ер нь үүрэг хариуцлагаар сүрдүүлж сурсан сүрхий хүн юм гэв.

	Асрагч нартаа заалт заавар өгөөд, машинд орж суулаа. Гэтэл зам зуур агаарын түгшүүр зарласан учир хагас цагийн дараа л зочид буудалд ирэв. Яндангийн дуу зэвүүтэйгээр хүнгэнэн, яарч сандарсан олон грек хүн усан зогсоолоос шалавхан холдох гэж бужигнав. Хуучин муу сайн трамвай хотын зах руу харжигнаж таржигнан одно. Зөөврийн худалдаачид дамнуураа зам дээр хаян гүйлдэж, хүүхэдтэй хүүхнүүд хотын дээд хэсэг рүү тэмүүлэхэд, хөдөлж чадахгүй болсон хөгшчүүл хувь заяагаа бурхан сахиусандаа даатган хашаа байшингийн хана туурга бараадан зогсоно. Костовт энэ бүхэн гунигтай, аймшигтай санагдав. Лондоны радио грек хэлээр явуулдаг нэвтрүүлгээрээ агаарын түгшүүр зарлавал усан боомтын ойр хавиас шалавхан холдох хэрэгтэй гэж Пирей, Солуны хүн амд хэдэн өдрийн турш сануулж байсан санаанд нь орлоо.

	Жолооч хотоос давхиж гарав. Хагас цаг болоод түгшүүр намдсан дохио өгсөн нь хэн ч довтолж дайраагүй өнгөрчээ. Зочид буудлын гадаа үүдэнд ирж эмч, Костов хоёр буулаа.

	Аргагүйн эрхээр саатсандаа хэн хэн нь харам буусаар үүдний өрөөнд явж ороход нь нэг ч хүн байсангүй. Өрөө тасалгаануудын үүд дэлгээстэй, хөлс, шивэр, нафталины үнэр утна. Эмч, Костов хоёрын хөлийн чимээ хөндий хоосон байшинд эвгүй муухай дуулдана. Агаарын түгшүүр зарлахад зочид буудлын комендант, харуул хоёр германы хоргодох байр руу арилсан бололтой гэж мэргэжилтэн бодов.

	Цэрэг хөнжлөөр хучаастай Борис бүгчим халуун өрөөнд хөдлөхгүй хэвтэнэ. Нүүр царайны нь өнгө зүс Костовын явахын үеийнхээс өөрчлөгдсөнгүй. Царай нь хонхийж шаргалтан, хөлсөндөө норсон үс нь духандаа наалдаж гялалзана. Эмч мэргэжилтнээр хамсуулан байж цамцны нь товчийг тайлж, элгэн дээр нь чих тавин чагнав.

	Тэгээд цүнхнээсээ тарианы шахуурга гаргах зуураа хүйтнээр:

	— Ком!.. гэхэд нь мэргэжилтэн гайхаж

	— Энэ чинь юу гэсэн үг вэ? гэв.

	— Гоц халдварт өвчин хүндэрч ухаан алдахыг хэлдэг юм... Халуун орны хумхаатай хүн шиг байна... Та нар Кавалаас ирсэн үү?

	— Тэгсэн, Кавалаас.

	— Хина уусан уу?

	— Үгүй. Харин архи л их уусан.

	— Хамаагүй их уусан уу? хэмээн эмч хүйтнээр инээмсэглэн, — Тэгээд л хүндэрч л дээ. Кардиазолоор таръя гэв.

	— Наад хүнийг чинь одоо яах вэ?

	— Кавала руу шалавхан хүргэх эсвэл энд нь герман эмч нараар эмчлүүлэх хэрэгтэй. Баячуул хаана ч гэсэн газардах биш! гээд Борисын гар руу зүү хатгав.

	Хэсэг азнаснаа:

	— Зүрх нь гэж ёстой хэрэг алга даа гээд шахуургаа авч тавиад тамхи асаав.

	Тэгээд Костовыг:

	— Кавала руу аваад явсан дээр байх. Эхнэр нь эмч юм даг гэхэд эмч:

	— Мэднэ гэв.

	— Та таньдаг юм уу?

	— Дуулсан. Их сургуульд хамт сурч байсан танилуудаа бүгдийг нь Софид ажилд оруулсан хүн гэж эмч нар ярилцдаг.юм.

	Иринаг өмөөрөх санаатай:

	— Сайн хэрэг шүү дээ! гэхэд нь эмч:

	— Тийм ээ. Адгийн муу арваад хүн тэр хүүхний ачаар албан тушаалтай болсон юм гэнэ бил ээ гэв.

	Ингээд дахин нэг тариа хийхэд нь Борис ухаан орж эхлэв. Амьсгаа нь дарагдаж, цээж нь нэгэн жигд тэлэгдэн намжиж, нүүрний нь хөхөвтөр туяа арилав. Агаарын түгшүүр намдсан дохио өгч, гудамж хөл үймээнтэй болж, трамвайн хонх жингэнэж эхлэхэд Борис нүдээ харлаа. Хоёр нүд нь улаанаараа эргэлдэн гөлийжээ. Юу ч гэж байгаа мэдэгдэмгүй хоолойгоо хүржигнүүлж байснаа:

	— Машинууд нь!.. Одоо л луйвардах нь... Франк нэмэхгүй бол ярьдаггүй... хэмээн учир нь олдохгүй юм ярьж эхлэхэд нь эмч инээмсэглэн юм бодсон янзтай:

	— Үгүй ер нь үхэх гэж байж наймаа хонжоотойгоо л байдаг байна шүү! гэнэ.

	Өвчтөн өөдөөс нь гөлөрч байснаа, айсан харц тодорч гэнэт:

	— Стефан шив дээ!.. Стефан байна!.. Бузар амьтан бушуу зайл!.. хэмээн хашхичив.

	Борис яах ийхийн завдалгүй тохой дээрээ өндийж орны өмнөх жижиг шүүгээн дээр байсан үнсний сав тэмтчин олж аваад байдаг чадлаараа шидэв. Үнсний төмөр сав эмчийн элгэнээ тусаж, шалан дээр уналаа.

	Борис бүүр сөөнгө дуугаар:

	— Би яагаа ч үгүй!.. Би биш!.. Би биш!.. хэмээн бархирав.

	Стефан алга болж, өөр бусад хүний сүнс харагдаж эхэлжээ. Гэнэт бензин үнэртэх шиг болов. Энэ үнэр түүнийг аль эрт өнгөрсөн ажил хаялтын үе рүү эргүүлж аваачжээ. Төрсөн хот дахь «Никотиан» пүүс нь, агуулахын өмнөх саран саруул талбайд хувцас хунар муутай, хорчгор туранхай жаал үхсэн хэвтэнэ. Хоолойд нь буун сумны шарх онгойж харлан, хажууханд нь цайр хувин байна. Бензин үнэртсэн учир энэ байх нь ээ!.. Галдан шатаагч байна!.. Тамхийг минь галдах санаатай юу?.. Ингээд шатаа! Харуул манаач нарт хоёр хоёр мянган лев, нэг нэг лонх юм өгөөд л гүйцэх нь тэр!

	Борис муухай инээж, арван жилийн өмнөх шигээ захирангуй ширүүн дуугаар:

	— Байцаагч та бушуухан наад хүүрээ зайлуул!.. Мөрдөх шалгах, хууль мууль гэж тэнэглэв зээ... Сайдад гомдол мэдүүлнэ гэж мэдээрэй гэв.

	Костов босон харайж, хоёр мөрөн дээр нь хамаг хүчээрээ дарж:

	— Дуу гэм! Дуугаа тат!.. гэсэнд Борис бүр ярдаглав.

	— Юу гэнэ ээ?.. Та нар шиг ийм хулчгар муусайн цагдаа зүгээр тэжээгээд дуугүй сууж байх уу?.. Энэ төрийн чинь хуульд эсвэл хувийн өмчтөн байж болохгүй хэрэг үү?.. Аль эсвэл...

	Костов амыг нь алгаараа тагласанд, эмч хажуугаас нь:

	— Боль боль, ярьж л байг!.. Надад ямар хамаатай юм бэ гэв.

	— Шал дэмий юм л донгосож байгаа нь энэ!..

	— Тийм байлгүй яах вэ дээ.

	Борисын нүдэнд харагдахгүй гэж бодсон эмч нөгөө орны хөлд очоод, түрүүчийн энэ өрөөнд сууж байсан хүний үлдээсэн бензинээс асаагууртаа хийв. Яах ч учраа олохгүй болсон Костов суудалдаа буцаж суув. Борис дэмийрсээр. Торосяны мэх залийн талаар, нэг армян эр францын худалдааны төлөөлөгчдийн газрынханд хэнд ч хэрэггүй муу тамхиа борлуулсан тухай ярина. Яриа нь улам бүр цөөрсөөр, тамир тэнхээ нь барагдаж зүүрмэглэв.

	— Стефан гэдэг нь. юун хүн юм бэ? хэмээн эмчийн асуухад Костов дурамжхан:

	— Өөрийн нь дүү гэв.

	— Юу болоод ингэтлээ их айв аа?

	Костов хөлсөө арчиж, эмч рүү хяламхийн ууртай нь аргагүй:

	— Гэр орондоо таардаггүй юм!.. Та чинь ингэхэд ёстой л нэг том дарга шиг байцаж байх шив дээ гэхэд нь эмч хөмсөг атируулж:

	— Одоохондоо би дарга биш ээ... Энэ бүгдийг чинь сонирхож байгаа хүн даанч алга... Тэртээ тэргүй мунгинаж гүйцээд яваа энэ муу бөндгөр толгойд тээр зүүгээд юу хийх вэ дээ... Харин та энэ хүнээ яая гэж бодож байна даа? гэв.

	— Таны зөвлөснөөр л Кавала руу аваад явъя гэж бодож байна.

	— Порой, Салун хоёрын хооронд галт тэрэг явж байна уу, үгүй юү... Та нар чинь машинтай яваа биз дээ?... .— Нэг грек машинаа өгнө л гэсэн юм сан. Өгөхгүй бол нь өөрийнхийгөө дуудна даа.

	Маргааш өглөөнөөс наана л амжих хэрэгтэй дээ.

	— Яадаг л бол... Энэ хүн эндээ ухаантай болж нэг гэрээнд гарын үсэг зурах ёстой юм.

	Эмч инээж;

	— Бас л арилжаа наймаа!.. Та наад хүнээсээ дутуугүй дэмийрч байгаагаа мэдэхгүй байна уу?.. Энд ямар байгаа гэж санана вэ? гэв.

	— Мэдэж байна. Зөвлөлт Холбоот Улс манайд дайн зарлаад байгаа.

	— Тэгсэн, дайн зарласан!.. Харин та нарт хамгийн аюул багатай зүйл бол энэ... Түүнээс ч аюултай нэг зүйл хэдхэн цагийн дараа ч магадгүй манайхан, германчууд хоёр үзэлцээд эхэлж мэднэ... Одоо та ойлгов уу?.. Гэхдээ тэдэнтэй үлдэнэ гэж шийдсэн бол өөр хэрэг л дээ.

	— Тэдэнтэй гэж хэнтэй тэр вэ?

	Эмчийг эгдүүтэйгээр:

	— Германчуудтай гэхэд нь Костов уурлан, царай нь хачин болж:

	— Тэдэнтэй нийлэх гэж бодсон хүн алга. Кавала орж тэндээсээ Болгар явна гэв.

	— Тэр тийм байж. Үдээс хойш ирж үзнэ. Орой тийшээ ачааны машинтай хэдэн цэрэг явуулж та хоёрыг эндээс холдууламз... Өөрөөр туслах арга даанч алга даа гээд эмч гарч одов.

	 

	 

	Борис үдээс хойш улам муудлаа. Халуурч дэмийрсэн хэвээр, нүүр царай нь зэвхий хөх болов. Костов энэ бүгчим халуун, чийгтэй тасалгаанд эзэн минь ингээд өнгөрөх нь гэж бодлоо. Хажууд сууж, цуутай хүйтэн усанд базсан алчуураар духан дээр нь жин тавьж үзэв. Зочид буудлын комендант хаанаас ч юм бэ, цуу олж өгчээ. Борис нэг үе ухаан алдаж, нэг үе дэмийрэн, аймаар амьтадтай амь наана там цаана үзэлцэж байгаа мэт болно. Борис энэ үедээ хөндий хоосон зочид буудалд хоёулхнаа үлдсэн хойноо «Никотиан» пүүсийн сүүлийн арван хоёр жилийн түүх намтрыг дэлгэж байгаа юм шиг Костовт санагдав. Борисын ингэж дэмийрэхийг харж суухад өнгөрсөн юм болгон, улс төрийн зөвлөгөөн, арилжаа наймааны хэлэлцээр, авлигач сэтгүүлчидтэй мөрийтэй хөзөрдөж суусан зэрэг нь санагдана. Болгарт гаднаас ирсэн фон Гайерийн өөдөөс үг хэлж ч чадахгүй долоочих шахаж, Лихтенфельдийн төлөөнөөс, түүнийг «Никотиан» пүүсийн талд татах гэж, түүнээс эзэндээ хэрэгтэй ямар нэг үг дуулах гэж базаахгүй явдалтай баахан хүүхэн цуглуулж наргидаг байсан зэрэг нь бодогдоно.

	Костов тэсэж сууж чадалгүй гадагш гарлаа. Байшингийн ар талын тагт дээр зогсож харваас тэнгисийн булан тэр аяараа халуун наран дор хөдөлгөөнгүй мэлтийх нь Кавала хотын ойролцоох тэнгисээс өөрцгүй ажээ. Эргээс холгүй Цагаан цамхаг цайран харагдах агаад далангийн хажууд бөмбөгдөх үеэр живсэн хөлөг онгоцны сэг арсайж сэрийнэ.

	Тасалгаанд буцаж ороход нь Борисын омог бардам их зантай байдал дарагдаж, үг яриа нь өөр болсон байв. Аймаар муухай хар дарж, орон дотроо хөрвөөж тийчлэн, тал талаас нь барьж авах гээд байгаа аймшигт чөтгөрийг хөөж туух гэж хамаг хүчээ шавхан байгаа мэт. Тэр чөтгөрүүд: «Борис Морев чиний цаг чинь болжээ!.. Чи ингээд эндээ, их холдвол Кавалагаас хэтрэлгүй үхнэ! Баларч байгаа хорвоотойгоо хамт үхнэ!.. Хавханд орсон араатан шиг хорсол занал чинь буцалж, хаашаа ч зайлж чадахгүй дуусах цаг чинь болжээ. Энэ хавх бол чиний л өөрийн чинь ховдог хомхой санаа. Ингэж үйл тамаа эдэлж байгаа чинь хүний үнэрээ алдаж гүйцсэний шан. Чи бол хайр сэтгэл гэдгийг мартсан хад чулуу шиг болж, хагартлаа баяжсан хэр нь ханаж цадахаа байсан, юм байвч эдэлж хэрэглэж чаддаггүй нарийнаараа хатсан амьтан. Нүгэл чинь нүдээрээ бүлтрэх гэж байна шүү дээ. Ухаан санаа чинь самуурч, уушги зүрх чинь архинд дэвтэж, хамаг биеийн чинь цус халуун орны, өөртөө ямар ч хэрэггүй хөрөнгө мөнгө хүүдийлэх гэж ирсэн энэ бүгчим халуун, больж гүйцсэн нутгийн хумхаа өвчний нянгаар хорджээ... Чи бас өөр бусдыг ч уруу татсан. Тэднийг чи өөр шигээ ховдог сувдаг болгож, өөдгүй бузар хэрэгтээ оролцуулж хүн нэрийг нь алдуулсан... Цаадуул чинь чам шиг л хамаг амьдралаараа тоглосон» хэмээн тал талаас нь давшлах мэт.

	— Костов!..

	Мэргэжилтэн сая сэхээ орж, толгой өндийлгөв. Борис ухаан орж улаанаараа эргэлдсэн, ядарч дор орсон нүдээ нээв.

	— Юу гээ вэ?.. Жаахан гайгүй болж, байна уу?

	— Гайгүй... Кондоянис ирсэн үү?

	— Алга л байна шүү дээ.

	— Ямар ч байсан гэрээнд гарын үсэг зурах хэрэгтэй... Цаад муу грекийг чинь яаж буулгаж авахыг минь хараа биз дээ? Хамаг франкийг нь салгана даа... гээд Борисын цээж хүржигнэснийг бодвол инээж байгаа нь энэ бололтой: — Намайг муу байвал тариа хий гэж цаад эмчдээ хэлээрэй... Цаадах чинь хаана байна? гэв.

	— Явчихсан.

	— Дуудаж ирүүлээд, миний дэргэдээс хаашаа ч бүү холд гэж хэлээрэй.

	— Цэргийн хүнийг яаж тэгж болох вэ дээ.

	— Цэргийнх гээд юу нь болдоггүй юм бэ?.. хэмээн Борисын дуу гайхсан янзтай болж, — «Никотиан» пүүсийн захирал хүн шүү гэж хэлэхгүй юү... Костов минь, мөнгөнийхөө чекийн талаар болгоомжтой байж үзээрэй! Карстений гарын үсэгтэй чек байгаа биз дээ? гэхэд нь Костов: 

	— Санаа зовсны хэрэггүй гэв.

	— Даараад байх чинь... Хучаарай.

	Мэргэжилтэн нөгөө орны хөнжлийг авч хучлаа. Борис харин: 

	— Өөр юм алга уу? Цаад муухай амьтан чинь юу гэж байна вэ? гэв.

	— Ямар муухай амьтан?

	— Цаад эмч чинь.

	— Таныг халуун орны хумхаатай хүн байна гэсэн.

	— Цэргийнхэн ерөөсөө цадиггүй улс!.. Цаадхадаа хэн болохыг минь мэдүүлээрэй... Кондоянисыг иртэл миний дэргэд байвал шагнал сайн өгнө гэж хэлээрэй... Намайг нэг олигтойхон хучаад орхиоч!..

	Мэргэжилтэн өрөөнд байсан бүх орны хөнжил авч дээрээс нь овооллоо. Борис дахин чичирч эхэлсэн боловч энэ удаа дэмийрсэнгүй. Түдэлгүй хөлөрч дотуур хувцсаа солиход нь Костов туслав. Өвчин удтал хөдөлж сая нэг намдсан бололтой унтах тийшээ хандав. Мэргэжилтэн дэргэд сууж, Кондоянисыг хүлээлээ. Цаадах нь харин алга л байв.

	Түдэлгүй цэргийн эмч шар сахалтай, намхан нуруутай, погоон дээрээ тоонолж тэмдэгтэй нэг хүн дагуулж ирэв. Танихгүй тэр хүнийг хорооны санваартан байна гэж Костов гадарлав.

	Эмчийг эхэлж: 

	— Танд туслах хүн авчирлаа. Бидэнтэй уйдаад сууж чадах бишээ, энд харин хэрэг болж юу магад вэ... Өвчин зовлонтой хүнд тус болох хэрэгтэй гэж судар номд байдаг байхаа, эцэг минь? гэхэд санваартан уруу дорой царайлан: 

	— Таны л тааллаар болъё!.. гэв.

	— Цэргийн ахмад, бурхны ном хоёрын аль аль нь даалгаж байна! гээд эмч цүнхнээсээ шинэ тариа гаргаж ирээд Цэргийн нь дунд дэмий яриа гаргаагүй бол тань ахмад яалаа гэж уурлах вэ дээ... хэмээн Костовоос: — Өвчтөн маань яаж байна вэ? гэж асуув.

	Борисын бие явснаас нь ямар янзтай байсныг мэргэжилтэн нэгд нэгэнгүй ярив. Эмч толгой сэгсэрч: 

	— Халуун орны хумхаа тусаад, биеийн байдал тун базаахгүй байгаа нь цусны шинжилгээгээр тодорхой болсон. Та машин олсон уу? гэв.

	— Олоогүй л байна. Нэг грек хүн олж уулзах ёстой юм сан.

	— Сайн байна. Таны байхгүй хойгуур эцэг маань өвчтөнтэй байж байг.

	Санваартан юм хэлсэнгүй. Жижигхэн хайрцгаа туурганы наана тавиад, орны өмнө ирж суун гутлынхаа хоншоорыг гуниглан ширтэж эхлэв. Эмч Борисыг сэрээж, хумхааны сийвэнгээр тарилаа. «Никотиан» пүүсийн ерөнхий захирал аль болохоор эелдэг байх гэж хичээн: 

	— Костов та санаж байгаа биз дээ? Манай Пьер аав эмч нараа урамшуулсан шиг урамшуулдаг байсан байхаа... Би ч гэсэн тийм байх гэж боддог. Эмч таны алдар хэн сэн бил ээ? гээд, эмчийг аяархан инээхэд: 

	— Би тоглоогүй байна шүү, эмчээ! хэмээн халааснаасаа чекийн дэвтэр гарган ирж, хэдэн тоо бичээд, — За май!.. Энэ зөвхөн эхнийх нь гэв.

	Эмч инээсэн хэвээр, сарвайсан гарыг нь хажуу тийш зайлуулаад: 

	— Сүүлд!.. Юу ч болсон таныг эмчилчихье гэв.

	Борис тэгэхэд өглөгч зан гарган: 

	— Зовох хэрэггүй, ав ав!.. гэж шахав.

	Ингээд чекээ эмчийн гарт атгуулах гэж оролдсон боловч чадсангүй. Чек гараас нь алдуурч шалан дээр унав. Эмч түүнийг нь харсан ч үгүй. Арай ядан ярьж байсан Борис тамир тэнхээ нь барагдан, өрөөнд байгаа юм бүхэн эргэлдэж, хажууд нь байгаа хүний яриа хачин холоос жонгинож байсаар түдэлгүй нойрслоо.

	 

	 

	Эмчийг тасалгаанд байх хугацаанд цэрэгт дайчлагдсан санваартан үе үе өшөөтэй хүйтнээр хялалзаж байгаад гарахад нь залбирч: 

	— Бузар хар амьтад биднийг цөмийг маань цааш харуулах гэж байна... Хэдэн үр хүүхдийг минь бурхан тэнгэр аварч үз! гээд Костовыг ширүүнээр: 

	— Хэн чинь тэгж биднийг цааш харуулах гэж байна? гэхэд санваартан шар сахлаа чичгэнүүлэн байж: 

	— Энэ грекчүүд, коммунистуудын аль аль нь!.. Саяны хүн чинь арын албаныхны дунд үймээн самуун дэгдээх гэсэн чөтгөр! гэв.

	Костов янжуур гаргаж асаан, ядарсан залхсан янзтайгаар: 

	— Үймээн самуун ий? Юу боллоо гэж? гэв.

	— Цаадах чинь коммунист!.. Цэргүүдтэй шивэр авир ярилцаж өнждөг юм... Зөвлөлт Холбоот Улс ч гэх шиг, Герман ч гэх шиг юм ярилцдаг... Тэгээд бүр өчигдрөөс хойш би коммунист хүн гэж илэн далангүй онгирдог болсон.

	— Та юунаас нь ингэтлээ айв?

	Костов гарч Кондоянисыг эрэхээр гадуур цамцаа өмсөв. Санваартан энэ завсар;

	— Цааш нь харуулж эхэлбэл цаадуул чинь надаас л эхэлнэ... Өчигдөр нэг нь тоглоом шоглоомоор юм шиг занаж зүхсэн... Бурхан тэнгэр минь, хэдэн хүүхдийг минь өнчирч өрөөстөх аюулаас аварч өршөө!.. гэж залбираад, Костовыг инээхэд дургүй янзтай харсан боловч уурлалгүй: 

	— Та хаачих нь вэ? гэж сандрав.

	Аликст юу ч аваагүйгээ дөнгөж сая санасан мэргэжилтэн: 

	— Хот орох ажил байна. Нэг хүнтэй уулзаж, жаал зугаа юм авах ёстой юм сан... Эндхийн дэлгүүрт хүүхэлдэй байдаг уу? гэв.

	— Хүүхэлдэй?.. Мэдэхгүй юм, ер нь хараагүй юм байна шүү... Та одоо хүүхэлдэйгээр яах нь вэ? гээд, Костовыг хүйтнээр: 

	— Хүүхдэд бэлэглэх гэсэн юм гэхэд, санваартан санаа алдан:

	— Тийм дээ, та нар бол баян тарган улс дураараа л туйлах юм... Би гэдэг хүн тэгэхэд хүүхдүүддээ шаахай эрээд олоогүй явна... Та тэгээд ямар мөнгөөр наймаа хийх нь вэ? хэмээн улаан хүрэн царай нь сэргэв.

	— Болгарын мөнгөөр.

	— Болгарын мөнгөөр хэн ч наймаа хийхгүй... Танд харин би ультрасептил өгч болно шүү.

	— Ультрасептил ий? Тэр эмээр чинь би яах юм бэ?

	— Юугаар ч сольж болно. Юу хэрэгтэй бүгдээ олж авна... Болгараас авчирсан юм. Энд алтнаас үнэтэй зүйл шүү дээ.

	— Тэгвэл та чинь яр хүйтний эм хил давуулж дамладаг хүн байх нь шив дээ?

	Санваартан гэмшиж байгаа янзтай гүнээ санаа алдан: 

	— Бурхан тэнгэр аварч өршөөг! Нутагтаа очиж амраад буцаж ирэхэд минь нэг бага эмч тааралдчихаад хэдэн хуруу шилийг ав гэж шалгаагаад салаагүй юм. Тэнд чинь очоод үнэ хүрнэ гэж ятгасан. Би угийн ядуу хүн, хэдэн хүүхдэдээ хөлд нь углах юм олж өгье гэж бодсон юм... Одоо тэгээд яах учраа олохоо больчхоод байна. Сарынхаа цалингийн хагасаар авсан хэрэг шүү дээ! гэв.

	Ашиггүй наймаа хийсэндээ гол нь гонсойн, өмнөх газраа ширтэн суугаа санваартныг өрөвдсөн мэргэжилтэн: 

	— Юугаа бодож л тийм юм авсан юм бэ дээ? гэж асуув.

	— Нутгийнхаа нэг бага даргад өгөх гэж бодсон юм. Тэгвэл талыг нь борлуулаад өгөх байх гэж бодоод л... Дор нь далд оруулчихаар сүрхий толгой л доо... Харин тэгээд хүрээд ирсэн чинь хороогоороо ухраад явчихжээ. Одоо тэгээд өөрөө борлуулъя гэх нь ээ сахил хүртсэн санваартан хүн яаж болох вэ.

	Санваартан нусаа аяархан татав. Костов инээчих шахсан боловч биеэ барьж, иймэрхүү дэмий юм хийж явна гэдэг бол хаа хааяагүй адилхан хүнийг эвдэн буруу замаар оруулан бузарласаар одоо мөхөх цаг нь ирээд байгаа энэ хорвоогийн л захаас аван замаар дүүрэн явдлын ялимгүй ч гэсэн нэг илрэл юм даа гэж бодов. Тэгээд санваартныг: 

	— Арын албаны эмчид өгдөг юм бил үү гэж бодсон юм. Тэгсэн чинь харин коммунист юм байна... Бүгдийн доог болгоно гэсэн үг гэхэд нь: 

	— За аль вэ нааш нь өгчих. Би авъя гэв.

	Мэргэжилтэн коммунистууд хувьсгал хийвэл санваартнуудын толгойг эхэлж авна гэдэг чинь шал дэмий үг гэж зэгсэн ятгаж байж сая нэг үнэмшүүлсний эцэст зочид буудлаас гарлаа. Гэтэл цэрэг хувцас өмссөн санваартан гуайн бас нэг айдаг нь грекчүүд учир Костов тэд зүгээр, тэдний чинь нэг том хүн Кондоянис гэгчтэй нь би зайгүй сайн гэж ятган тайвшруулав. Гэтэл хуучин хорвоо баларч мөхөх гэж байгаа явдалд хөдөөгийн нэг муу санваартан ингэж тэвдэж байхыг бодоход Борис, Костов хоёр ямаршуу байгаа байж таарах вэ дээ!

	Мэргэжилтэн маань олон грек улс нааш цааш холхилдож, өөр хоорондоо шулганалдсан гудамжаар шахцалдан явав. Хүмүүс инээж хөхрөлдөн, энд тэндгүй чанга чанга ярилцана. Танил газраараа явахад олон янзын юм бодогдоно. Солунд төрсөн Костов энэ хотыг хар багаасаа мэддэг бил ээ. Арьс шир худалддаг аав нь ням гариг болгонд гэрийнхнээ цөмийг нь дагуулан сүмд очиж дараа нь хүүхдэдээ боов авч идэх мөнгө өгдөг байжээ. Мартагдашгүй тэр сайхан өдрүүд Костовыг хүн амьтны дунд ямар янзтай явах ёс дэглэмтэй болгож, хөрөнгө мөнгөний хүч чадлыг мэдрүүлсэн бил ээ!.. Солуны франц сургуульд сурч байх үед нь македоны хувьсгалчид Оттоманы банкийг дэлбэлэхийн тулд газар доогуур нүх малтсан тэр үеийн юмыг ч санаж байлаа. Хөлсний зарц этгээд бус, өөр хүмүүс шатаасан гэдгээ европын дипломатуудад мэдүүлэхийн тулд өөрсдөө банктай хамт дэлбэрч үхэхээр шийдсэн тэр зоригт хүмүүс санаа сэтгэлийг нь эзэмддэг байж бил ээ. Түрэг, болгарын ардчилсан үзэлтнүүд хурал цуглаан дээр тэврэлдэн үнсэлдэж, харгис султан хааныг түлхэн унагавал хар амиа бодсон хэдхэн тооны феодалын хүчинд тулгуурлан тогтож байгаа энэ гүрэнд хамаг нийтээрээ жаргал эдлэх шударга ёс тогтоно хэмээн ярилцаж байсан хуриетийн9 үеийн Солуныг ч Костов мэднэ. Тэр үеийн явдал тун гэнэн зүйл байжээ. Костов тэгэхэд ханан хээтэй, хойд хормой урт сюртук өмсөж, социал - демократуудын улаан зангиа зүүчхээд, хурал цуглаан дээр грек, түрэг болгар гурван хэлээр үг хэлдэг байлаа. Тэгэхэд нь тамхи худалдах ажилтай, хурал цуглааныг цайны газраас ажиглагч овоодой малгайтай, хантаазныхаа энгэрээс алтан оосор унжуулсан эрхэмсэг хүмүүс цайлган сэтгэлийн үүднээс элэглэж инээлддэг байжээ. Нэгэн грек бүсгүйтэй танилцаж хайр сэтгэлээ өгөн ханилан суухаар тохиролцож явсан тэр үеийнхээ Солун хотыг мэдэх бил ээ. Тэр үед эхнэр хүүхний талаар яасан гэнэн байгаа вэ!.. Эрдэм боловсролтой, царайлаг хөөрхөн бүсгүй байсан боловч эцэг нь хогшил хөрөнгө гэхээр юмгүй, хоосон ядуу учир охины нь өмсөж зүүдэг гоёл чимэг сэлт нэрд гарсан нэгэн завхай баяных гэсэн үг яриа Костовын чихийг дэлджээ. Болгарын элчин консулын газар албанд орсон хойноо Афин хотын аль сайхан гэгддэг нэгэн зоогийн газар Пьер гуайтай ууж наргиснаа ч мартаагүй бил ээ. «Никотиан» пүүсийн анх хөл дээрээ боссон түүх гайхам сонин!.. Тамхины утаа, шампаан дарсны уур дунд согтуу хүүхнүүдтэй садарлан наргиж байх үеэр «Никотиан» пүүсийн тухай санаа төрсөн юм. Тиймэрхүү үед жирийн хүний тархи толгойд юу ч ормооргүй бол Пьер гуайн толгойд «Никотиан» пүүс бодогдсон хэрэг.

	Аль дивангарын иймэрхүү юмыг одоо ингээд дурсан бодоход юутай сайхан, юутай гунигтай вэ!.. Хот шал өөр болсон хэр нь тэр үеийн ул мөр үлджээ. Тэнгисийн зүгээс үлээх бүлээн чийгтэй салхи, зогсоолын тэндэх цэцэрлэгт өргөн гудамж нар жаргах үеийн улбар улаан тэнгэр, наад талд нь өнгө ялгарах Цагаан цамхаг яг л тэр үеийнхээрээ! Зохис бус уур амьсгалтайгаас болж шаргалдуу болж, эрүүл саруул биеийг нь эрэмдэглэдэг яр-хүйтэн, сүрьеэ, хумхаа өвчний шинж тэмдэг үл мэдэг илэрсэн хэр нь эндхийнхний нүүр царай урьдын хэвээр цэвэрхэн, улбагар ажээ. Гэхдээ харин амь зуулга, аж байдал аргагүй л өөр болжээ. Морин трамвай байсан бол цахилгаан трамвайтай болж, морин тэргийг машин хөөж зайлуулжээ. Тэнгис хөвөөлсөн цэцэрлэгт гудамжаар шинэ цагийн том том зочид буудал эгнэн, хүн амьтан олширч, баян, хоосон хоёрын ялгаа улам ч содон болжээ. Зочид буудлыг хүрээлүүлсэн өргөст төмөр утсан хашааны үүдэнд тарган цатгалан, ширүүн дориун, хүйтэн царайт герман харуул хаахгар зогсоно. Бадольогийн корпусаас олзлогдсон итали хүмүүс шуудайтай юм зөөж, тэнгисийн усанд шумбаж умбаад ирж яваа герман цэргийн бага дарга унадаг дугуйныхаа нуруу төмөр дээр хөхний даруулга шуудгаас өөр хувцасгүй завхай эм дүүрэн. Герман генерал штабын, машинд заларчихсан зуслан тийшээ давхиж явна. Амьдрал хэзээ язааныхаараа боловч хэлбэр маяг нь өөр болжээ. Юун гэвэл садар самуурал,,харгислал л замаа алджээ. Тэр үеийн хөгшин, залхуу захирагч махир сэлмээр ноёрхож байсан бол өнөөгийнхөн өргөстэй төмөр тороор өөрсдийгөө хамгаалж, нэг цэрэг нь хороогдвол нэг хэсэг хүнийг оронд нь буудна. Хотын байр байдлыг харахад хараал хүрчээ гэж бодмоор. Эзэд, боолчуудын энэ үүрэнд хүний оюун санаанд харж, бузар булай, хэрцгий догшин ямар нэг юм шүглэсэн, ухаан жолоогүй, ховдог сувдаг ямар нэг юм хүн амьтныг залгиж, хүсэл зоригийг нь мохоон шанталж, баяр баясгалангүй болгон, ариун цагаан сэтгэлийг нь бохирдуулж, алдар гавьяаг нь улан дороо гишгэчих мэт санагдана. 1903 оны хувьсгалчид бүтэн хоёр сарын турш газар доогуур сохор номин шиг хөндийлөн малтаж малтаж, эцсийн бүлэгт өөрсдийн бэлтгэсэн бөмбөгтэйгөө дэлбэрч үхсэний нь хэрэг юу байна вэ? Тэдний тэгж амь насаа гарзадсаныг германчуудад зориулсан янхны газар очихын хүслэн болж, бушуухан орой болоосой гэж тэсэж ядан хүлээж суугаа тарган цатгалан энэ ахлагч юугаа мэдэх вэ. Хуристийн өдрүүдэд хурал цуглаан болгон дээр галтай цогтой үг хэлж явсны минь ашиг одоо аль вэ? Тэгж явсныг минь хуучуул л мэдэхээс биш, Ирина, Борис хоёр шиг хуристийн үе гэхэд Хаттишерифийн10 үеийг ярьж байна гэж эндүүрдэг улс бол юугаа мэдэх вэ. «Никотиан» пүүсийг баяжуулах гэж хамаг хүч чадлаа шавхаж, арга заль гаргаж, уран гоё амлаж явсны минь ашиг одоо аль вэ дээ? Аль эрт мажийсан Пьер гуайг хааяа боловч дурсан бодож байгаа хэн ч алга. Борисын байж байгаа царай гэж энэ, ухаантай ухаангүй үхлүүт солиорч хэвтэнэ. Эрт орой хэзээ нэг цагт Эх орны фронтын засгийн газрын өмнө дээрэм тонуулынхаа хариуцлагыг хүлээж таарна. «Никотиан» пүүс баларч эзэд нь хэмжээгүй баян, ажилчид нь арчаагүй ядуу улс байж бил ээ, үй олны ажил хаялтыг үзэшгүй муухайгаар дарж бил ээ гэсэн яриа хөөрөөнөөс өөр, өшөө хонзон санасан нэг хэсэг, үнэн голоос зэвүү нь хүрсэн өөр нэг хэсэг, орон нутгаа санагалзан мөрөөдсөн бас нэг хэсэг баахан хүний нэр уснаас өөр юу ч үлдэхгүй.

	Баахан хүний нэр ус!.. Хэчнээн ч олон нэр ус вэ!.. Тэр олон хүнийг нэр усаар нь дараалуулан бодоход дүнсгэр дүнсгэр дуу шуугүй олон царай харагдах шиг. «Никотиан» пүүс ч өөрөө нэг л хачин, хий хоосон юм шиг!.. «Никотиан» пүүсийн талаар одоо ингээд бодоход сэтгэл зүрхэнд гуниг төрүүлэхээс цаашгүй аль дивангарын юмыг сэтгэлдээ сэргээж байгаа юм шиг санагдана.

	Костов ийнхүү гол гудамжаар эрт эдүгээгийн юм эргэцүүлэн гунигт бодолд автан гэлдэрч явлаа. Гэнэт нэг хүн мөрөн дээрээ алгадахад эргэж харваас Малони байв. Итали эрийн жирвэгэр хар сахал өглөөнийхөөсөө ч үзэмжгүй муухай харагдав.

	— Юу бол оо вэ? Кондоянис яасан бэ? гэхэд нь итали эр их л зэвүүцэж байгаа дүр үзүүлэн: 

	— Баривчилсан шүү дээ.

	Наймаа шийддэг өнгөрлөө гэж бодохоос хамаг бие нь хачин болсон Костов: 

	— Хэзээ тэр вэ? гэв.

	— Та нараас салцгаасан дор л... Та нар чинь германчуудтай иймээ тиймээ юм болоогүй биз дээ?

	— Үгүй, юу ч болсон юм байхгүй.

	— Үүнийгээ та нар сүүлд цаадхадаа хэлбэл зүгээр шүү... Цаадах чинь та нарын наймааны талаар германчуудад намайг хэлчихсэн юм шиг бодож байгаа. Үнэхээр би хэлсэн бол та нарыг ч гэсэн баривчлалгүй яах вэ дээ. Тэр тусмаа та нарын хооронд юу юугүй дайн болох гэж байгааг хэлэх үү!

	Мэргэжилтэн юу ч хэлсэнгүй. Торосяныд тэр нэг удаа хөзөр тоглож суухад Малони хумсаараа хөзрийн ар тал зурж байсан санаанд нь оржээ. Тэгээд итали эрийг: 

	— Энэ чинь ер нь юу гэсэн үг вэ дээ? Тийм биз дээ? гэхэд нь Костов: 

	— Юу тэр вэ? гэв.

	— Намайг хэллээ гэж хар санадаг чинь.

	Дургүй нь хүрсэн мэргэжилтэн дахиад дуугарсангүй. Малони хэсэг хүлээж: 

	— Цаадхыг чинь тагнуул гэж хардаад л баривчлав шиг байна... Германчуудад тусалдаг цагааны отрядад хөрөнгө мөнгө өгөхийнхөө зэрэгцээгээр Афин дахь Английн тагнуулуудтай холбоо сүлбээтэй байсан хүн л дээ гээд Костовыг

	— Одоо тэгээд яах вэ? гэхэд: 

	— Хэд хоногтоо хүлээх нь зүйтэй... Тэгсхийж байгаад тавина байлгүй дээ гэв.

	Мэргэжилтэн Малони руу илэрхий эгдүүцсэн харцаар хяламхийж: 

	— Бидэнд хүлээж байх арга алгадаа! Эзний маань бие муудаад, — Оросын цэрэг Дунайд тулж ирчхээд байна гэв.

	— Юунд нь зовсон юм бэ!.. Германчууд хүчтэй сөрөг давшилтад бэлтгэж, шинэ буу хэрэглэх гэж байгаа, Ерөнхий штабаас ирсэн нэг хурандаатай нь дөнгөж сая тааралдаад явж байна.

	Костов зэвүү нь бүр хүрэв. Итали эрийн үгэнд нэгэнт итгэхээ больж Борис бид хоёр угаасаа Солун руу шал дэмий иржээ гэж уур нь хүрэв. Гэлээ ч гэсэн хэдэн өдөр хүлээж болох л байв. Кондоянис Афин дахь баячуулынхаа оролцоотойгоор ямар ч гэсэн тавигдана. Малони шиг луйварчны нэр дээр гэрээ хийлээ ч гэсэн «Никотиан» пүүсийн Цагаан тэнгис дэх тамхи ядаж л цаасан дээр ч гэсэн аврагдах байлаа. Тэгэхлээр чинь жаахан хүлээх л хэрэгтэй! «Никотиан» пүүсийн тэр их тамхийг эмх замбараагаа алдаж гүйцсэн энэ газар зөнд нь орхино гэдэг чинь юу гэсэн үг вэ? Борис, Ирина хоёрын бус, харин «Никотиан» пүүсийн хувь заяаг бодож Костовын сэтгэл түгшжээ. Гучин жилийн турш амьдралыг нь баллаж, жаргал цэнгэл эргүүлэхээс өөр юм мэддэггүй болгосон тэр «Никотиан» пүүсийнхээ эрх ашигт ийм л үнэнчээ өөрөө мэдэж гайхав. Гэхдээ энэ бол зөвхөн үнэнчийнх биш байлаа. Юун гэвэл «Никотиан» төдийгөөс аваад өдий хүрэх хугацаандаа ердөө одоо л нэг сайн үйлс бүтээж, өөрөөр хэлбэл хөөрхий муу Аликсийн хойчийн амьдралд хэрэг болж, ядуу зүдүү бүдүүлэг харанхуйн эрхшээлд хар нялхаасаа толгой мэдүүлсэн хөөрхий охиныг хэт нь эрдэм боловсролтой хүн болгож мэдэх байлаа. Костов ингээд Аликсийн талаар бодов. Хийж байгаа юм бүхэн нь Аликсийн л тусын тулд ариун цагаан буян бил ээ. «Никотиан» пүүс Цагаан тэнгис дэх тамхиа Кондоянисод борлуулбал тамхины үнэнд ирсэн гадаадын бүх мөнгөний таван хувь нь Костовынх болно. Ингээд бодоход Аликстайгаа хамт насыг барах анир чимээгүй, тохилог сайхан байр нь Швейцарт байгаагаар сэтгэлд нь бууна.

	Тэгээд гэнэт: 

	— Танд германчуудын дотор танил тал хүн бий юу? гэхэд нь итали эр: 

	— Бий. Танд ямар нэг юм хэрэг болоо юу? гэв.

	— Кавала руу утсаар ярья гэж бодсон юм сан. Болгарын утасны хороо татан буугджээ.

	Малони Костовт тус хүргэе гэж нэг их бодоогүй царайлавч: 

	— Туслахыг бодъё. Эзнийхээ бие муу байгааг хүн хард дуулгах гэж бодож байгаа биз дээ? гэв.

	— Тийм ээ. Эхнэрт нь дуулгалгүй болохгүй шүү дээ.

	Малони түүнийг тэнгисийн хөвөө хавийн модот гудамжны нэгнээ байрласан герман цэргийн байгууллага руу дагуулж ирлээ. Германы утасны хороогоор дамжуулж Кавала руу ярина гэдэг амаргүй зүйл байсан боловч Малони нэгэн бичиг үзүүлж уг хэргийг бүтээв. Бодвоос мань эр германчуудын дотор онцгой эрх дархтай хүн ажээ. Итали эр одоо бүр үүнийгээ нууж хаагаад ч юу хийх вэ гэж шийдсэн шинжтэй. Хар сахал нь Костовын зэвүүг улам хүргэв. Өөдгүй энэ муу итали гестапод ажилтай нь илт боллоо. Гэхдээ харин тодорхой хувь хүртэх гэж шунахайран хоёр хүний хооронд худалдаа наймаа хийлгэх санаатай хэвээрээ. Германчуудаас айж эмээсэндээ л адгийн муу урвагч болжээ.

	Малони Кавала дахь гэрийн нь утсанд залгуулсны дараа харилцуурыг Костов руу сарвайж: 

	— Ярихад бэлэн!.. Германаар, тэгэхдээ муу байгаа хүнийхээ талаар л яриарай гэв.

	Мэргэжилтэн Иринаг ярина байх гэж бодон харилцуурыг авч асуувал Ирина биш, Виктор Ефимович байлаа. Эзэгтэй одоогоор алга, хар хүнээ муудсан гэж дуулаад маргааш Солун руу явна. Аликс янздаа, хотод ерөнхийдөө тайван байна гэж Виктор Ефимович ярив. Зарим түшмэд юм хумаа бөөцийлж ачааны тэргээр Болгар луу явуулжээ. Виктор Ефимович бас хайрцагт хийж явуулсан дотуур хувцаснууд тань хүрэлцэхээр байна уу хэмээн эздээсээ асуухаа мартсангүй. Тэгтэл германаар хараах загнах чимээ дуулдаж, яриа тасалдав. Мэргэжилтэн маань Солунд дахиад хэд хонох ажил гарсан гэж хэлж амжжээ.

	Гадагш гарахад нь нар жаргачихсан байв. Өрнө зүгт саарал манан суунаглан, цахлай шувуунууд тэнгэрт бужигнана. Далангийн тэнд бөмбөгдөлтийн үеэр эвдэрсэн галт онгоцны сэг сэрийж сарайна.

	— Одоо та хаачих вэ? гэж итали эрийг асуухад Костов: 

	— Ганц хоёр дэлгүүрээр ордог юм уу даа. Жаал зугаа юм олж авах хэрэгтэй юм сан. Хүүхэлдэй худалддаг дэлгүүр мэдэхгүй биз? гэв.

	Малони тамхи асааж, зэвүүцэнгүй инээмсэглэж: 

	— Мэдэхгүй шүү... Огт анзаараагүй юм байна, Ингэхэд та хүүхэлдэйгээр юу хийх нь вэ? гэв.

	— Бие нь муу байгаа нэг хүүхдэд аваачиж өгье гэж бодсон юм.

	Өөр юм бодож байсан итали эр энэ үгийг нь сонссонгүй. Тэгээд харин гэнэт: 

	— Кондоянисыг суллуулах талаар санаа тавина биз дээ? гэж асуув.

	— Афин дахь өөрийн нь хүмүүс санаа тавина байлгүй.

	Малони яагаад ч тэр вэ, тэвдэж: 

	— Тэд яаж ч чадахгүй. Үүгээрээ л хөөцөлдөж үзэлгүй болохгүй шүү!.. Цаад улсыг нь үүгээр л шалавхан хөөцөлд гэж ятгах хэрэгтэй... Тэгэхгүй бол тэр Дитрих гэдэг булай хүүхэн Афинд байж байгаа!.. Миний ярьж байгааг та ойлгож байна уу? гэхэд нь Костов юу ч ойлгохгүй юм шиг царайлж: 

	— Сайн ойлгохгүй л байна шүү гэв.

	— Кондоянисыг үүгээр нь л хөөцөлдөж суллуулах хэрэгтэй. Хээл хахууль өгч үзэх хэрэгтэй.

	Итали эр дуугаа тун аяархан болгон байж ингэж тайлбарлав.

	Тэгээд мэргэжилтнийг бас аяархнаар: 

	— Хээл хахууль ий? Цаадуул чинь гестапогийнхон шүү дээ гэхэд Малони дуулдахтай үгүйтэйгээр: 

	— Гестапогийнхон нь ямар хамаатай юм бэ?.. Цаадуул чинь ч гэсэн хар амиа бодож, гадаадын мөнгөний хойноос сүйд болж байна... Өөр тэдэнд юу ч хэрэггүй болсон юм чинь!.. гэв.

	Костовын хөх инээд хүрэв. Дайн дөнгөж эхлэх үед фон Гайер германчууд бол онцгой хүмүүс, германы сүр сүлд дэлхийд мандан дангаараа ноёрхоно гэдэг үзэл санаагаа өөрт нь халдаах шахаж бил ээ. Гэтэл өнөөдөр онцгой тэр улс маань өт хорхой шиг айж хулчийж, хулхи нь бууж орхиод тагнуул төлөөнийхөө хүмүүсийн туслалцаатайгаар хээл хахууль харж явдаг болжээ. Малони харин хүйтэн, хүний үнэргүй царайлан дагаж инээгээд: 

	— Юм гэдэг ийм л болоод байна шүү дээ! Миний тухай юу л гэж бодно бодохоос биш яах вэ. Харин би Кондоянис та нарын наймааг бүтээсэй гэж танаас ч дутуугүй бодож яваа хүн юм даг гэв.

	Костов Малонигоос салж, хуулийн баталгаа гаргадаг хүнийг олж уулзан итали эрийн саяны ярьсан зүйлийн талаар зөвлөж, Аликсад захисан юм хумыг нь олж уу, үгүй гэдгийг асууя гэж бодлоо. Нөгөө хүн харин гэртээ байсангүй. Эхнэр нь гэж нүдэнд дулаахан грек хүүхэн угтаж, мэргэжилтнийг ирнэ гэж нөхрөөсөө дуулсан болохоор морил хэмээн заллаа. Костовыг эргэлзэж байснаа Малонитой уулзаж түүнээс юу дуулснаа хэлэхэд грек хүүхэн үнэн голоос айж,

	— Яасан аймаар хэрэг вэ!.. Гестапогийнхон гэдэг хэн ямар улс байдгийг та мэдэхгүй байх... Цаадуул чинь манай хүнийг барьцаанд нь барьж авах гэж ийм арга сүвэгчилж байж ч мэднэ. Еэ дээ, иймэрхүү юмнаас холхон явбал аминд өлзийтэй шүү... гэв.

	Тэгэхэд нь мэргэжилтэн: Кондоянисын хүмүүс германчуудтай ярилцаж тохирох биз дээ хэмээн тайвшруулав. Грек хүүхэн Аликсад зориулж авсан юм хумаа үзүүлж, Костовыг хэдэн алтан зоос өгөхөд, цаас харандаа авчирч нарийн тооцоо бодон илүү гарсан нэг лир, хэдэн сая драхм хариулж өгсөнд Костов тус болсон явдалд нь талархал илэрхийллээ. Цагдаа нарын эргүүл эхлэх цаг ойртсон боловч гэрийн эзэн ирэх янзгүйд Костов маргааш ирж уулзахаас биш гээд гарлаа.

	Зочид буудал руу эргэж ирэх зам зуур нь цэрэг хувцастай болгар хүн ганц ч тааралдсангүй. Чихэнд чимэгтэй, төрөлх юм шиг дуулддаг байсан грек хэл одоо харийн, хүнийрхүү сонстож төмөр малгай өмссөн германчуудын хүйтэн зэвүүн царайг харахад аймаар. Худалдаачид дэлгүүр мухлагийнхаа цонхны төмөр хөшгийг буулгана. Урилгагүй зочдыг отож байгаад бууддаг аймшигтай, түгшүүртэй харанхуй шөнө гэтэх адил ойртож байлаа. Костов Иринад Борисын бие муудсан тухай дэмий л дуулгалаа хэмээн харамсав. Нөхөртөө хайртай сайндаа биш ч гэсэн хань нь гэж нэрлэгдэж яваа болохоороо эрхгүй ирье гэж бодолгүй яах вэ, гэтэл зам зуурт нь аюул осол тохиолдож мэднэ хэмээн бодож дахин утсаар ярьж ирсний хэрэггүй гэж хэлэхээр шийдэв.

	Хажуугийн байшинд байрлаж байсан харуулын цэргүүд арын алба руу очиж нийлсэн учир зочид буудлын гадаа үүдэнд харуул манаа харагдсангүй. Үүдний өрөөнд цэрэгт дайчлагдсан санваартан, зочид буудлын комендант бага дарга, бас нэг одон тэмдэг болсон түрүүч гурвуул уруу дорой царайтай байж харагдав. Хоноцын нэр ус бичдэг салбархай дэвтэр байгаа ширээн дээр шил архи байна. Костов ширээний өмнөх хулдаасан бүрээстэй зөөлөн сандалд лагхийн суув. Эргүүлийн цагаар гадуур явахаасаа айж тун яаруу явсандаа болоод бах өвчин нь бага зэрэг хөдөлсөн учир нитроглицерин гэдэг эм гаргаж хэлэн дороо хийгээд, ядарсан янзтайгаар: 

	— Өвчтөн маань яаж байна? гэхэд нь санваартан: 

	— Одоо унтаж байна. Үе үе дэмийрч хашхичих юм. Зэгсэн их нүгэл хийсэн хүн байх гэв.

	Костов ультрасептилтэй хуруу шил гаргаж санваартанд харуулаад: 

	— Та ч нээрэн нүгэл хийж яваагүй хүн байх шүү, гээд комендантаас: 

	— Сонин юу байна вэ? гэв.

	Бага дарга гунигтайгаар

	— Сонин ч харин бишгүй дээ!.. Оросын цэрэг Болгар луу орж эхэлсэн, германчууд Скоплет тийш ухарч байгаа гэнэ. Өнөө өглөө Эх орны фронтын засгийн газар байгуулагдсан гэнэ гэв.

	— Та хэнээс дуулаа вэ?

	— Радиогоор нэвтрүүлсэн.

	Костовыг тайвширч

	— Сайн хэрэг. Шинэ засгийн газрын бүрэлдэхүүнд Газар тариалангийн холбооны гишүүд, радикалууд аль аль нь орсон байж таарна гэхэд комендант энгүүнхэн:

	— Гадиакалуудад найдаж байгаа хэрэг үү!.. Та нар ер нь юундаа зовох вэ дээ?.. Та нарыг хэн ч партизантай тэмц гэж албадаагүй... Сая саяар нь мөнгө хүүдийлэхээс өөр юм хийж байсан биш. Бид мэтийн муу сайнчуул партизанууд руу буу тавихаас өөр ажилтай байсан биш дээ гээд, гэнэт түрүүч рүү эргэж, — Тэнэг минь наад хэдэн тэмдгээ хаяхгүй яасан юм бэ? гэхэд цаадах нь уурлаж: 

	— Яасан ч авч хаяхгүй гэв.

	Цайвар цагаан царайтай, сахлаа их л дэгжин хяргаж зассан, нуруу өндөртэй энэ залуугийн цэрэг цамцны энгэрийн халааснаас цухуйж байгаа соруулт үзэг эзэн хааны ордонд харуулын алба сайн хаасны нь шан ажээ.

	Санваартан хажуугаас нь: 

	— Өөр бусдад мэс далайсан хүн өөрөө тэр мэсэндээ үхдэг юм гэхэд комендант: 

	— Лам чи дуугүй суу!.. Шинэ засаг толгойг чинь авчих нь гайгүй шиг санагдав уу, эсвэл сүрхий хүн болох санаатай байна уу гэж зандрав. Тэгэхэд нь санваартан: 

	— Би чинь өөрөө ядуу ардын хүүхэд шүү дээ. Түүнээс гадна бас үр хүүхдүүдээ ч бодож байна гэв.

	Комендантыг гэнэт өөр лүү нь хандаж: 

	— Та жаахан балгахгүй юу? гэхэд Костов: 

	— Зүгээр, баярлалаа... Харин Кавала руу дахиад нэг яримаар байна гэв.

	Комендант шилэнд байсан архийг өөрийн аяга руу шавхах зуураа: 

	— Одоо өнгөрсөн. Манайхны холбооны шугамыг аль хэдийнээ хаасан шүү дээ гэнэ.

	— Тэгсэн л дээ. Харин германы аль нэг станцаар ярих гээд үзвэл бүтэхгүй юм бол уу?

	— Германчууд биднийг хүн гэж тоож үзэхээс өнгөрсөн. Харилцаа маань тун тусгүй байгаа шүү дээ.

	— Та нар «Номын сангаас» ярих гээд үзвэл яасан юм бэ гэж түрүүч итгэл муутайхан зөвлөв.

	— Ямар номын сангаас?

	Санваартан хажуугаас нь дургүй янзтай: 

	— Ёстой л болдог газар даа!.. Герман цэргийн дарга нарт зориулсан янхны газрыг ингэж нэрлэдэг юм... Таныг харин энгийн хүн байна гээд оруулахгүй дээ гэсэн, Комендант: 

	— Ламтан та дуугүй байж үз! Олон юм ярих гээд байвал тийшээ очих замыг хэнээс ч сайн мэддэг байсныг чинь эхнэрт чинь дуулгана гэж мэдээрэй гээд согтууран инээж Костовт: 

	— Тэр гайгүй. Энгийн хувцастай ч яваад орчхож болно... Танд чинь Кавала дахь Германы цэргийн штабаас олгосон үнэмлэх байсан биз дээ? гэв.

	— Бий.

	— Тэгвэл гүйцлээ... Тэр үнэмлэхээр чинь «номын санд» ч орж болно. Хоол идчихээд явцгаамз.

	Костовыг дургүй байгаа янзтай: 

	— Тэгээд тэндээс чинь утсаар ярьж болох л байгаа даа? гэхэд бага дарга: 

	— Эргэлзэхгүй байна. Германчуудын хэн нэгэнд хэлэхэд тусална гэж бодож байна шүү дээ. Миний таньдаг хэдэн хүн бий гэв.

	 

	 

	Зочид буудлын комендант хонины бяслаг хайрч хамт хооллоцгооё гэв. Орой «номын санд» очоод Костов олигтойхон дайлна байх гэж мань эр боджээ. Түрүүч, санваартан хоёр хоол руу ум хумгүй дайрч, Костов юм идмээргүй байсан учир амсах төдий болов. Яах ч учраа олохгүй мухардаж, юу болохыг мэдэхгүй айж самгардаж суулаа. Ингэж суухад нь Ирина дахин бодогдож, санаа нь тун их зовов. Шалавхан утсаар ярьж, ирсний хэрэггүй гэж хэлэхгүй бол маргааш өглөө наашаа гарна. Юм бүхэн аюултай болсон ийм цагт зам зуурт нь юу ч тохиолдож мэднэ. Костов харин Иринагийн хувь заяаны талаар ингэж санаа зовдог хэвээр байгаагаа бодоод гайхав. Ирина бол өөрийн нь хувьд Пьер гуай, Борис, хөөрхий муу Мария гурав шиг л «Никотиан» пүүсийн мах цусны нэг тасархайгаас цаашгүй хүн болоод удаж байгаа бил ээ.

	Нөгөө гурвын хооллож байх хооронд Костов өвчтөний өрөөнд орж, царай зүсийг нь ажиглан хэсэг зогсов. Борис царай нь цонхийчихсон ухаантай ухаангүй хоёрын хооронд хөдөлгөөнгүй хэвтэнэ. Толгойтой үс нь зулмайтлаа норж, бохир муу дэрээ чийгтэй болгожээ. Духан дээр нь дарж үзвэл халуун, хөлстэй байлаа. «Яамай даа, амьд л байгаа юм байна» гэж бодоод дотор нь онгойв. Борис ч амьд, «Никотиан» пүүс нь ч амьд л байгаа юм байна. Энэ үеэр бага даргын дуу хадсан нь Костовыг явъя гэж дуудсан хэрэг байлаа.

	Гурвуулаа зогсоол руу очдог харанхуй гудамжаар орлоо. Харанхуй тэнгэрт од мичид жирвэлзэн, гадаа бүгчим, дулаахан байлаа. Оройтсон машины гэрэл үе үе ёлтолзон, бага дарга герман цэргийн нэг хошуучийг урьд шөнө харанхуйд отож байгаад хороосон тухай аймаар юм ярьж явав. Хүн амьтны хөл тасарсан харанхуй гудамж бага даргын яриаг түрэх адил бөглүү цуурай хадна. Бага дарга халаасандаа гар шургуулчихсан буугаа чанга атгаж явааг Костов оддын бүдэг гэрэлд ажиглажээ. Ийнхүү явсаар гурвуулаа үүдэнд нь цэнхэр өнгөтэй гэрэл асаасан гурван давхар том байшингийн гадаа ирлээ. Чийдэнгийн гэрэлд «Герман цэргийн дарга нар буух зочид буудал» гэсэн гэмгүй нэр ус өгсөн самбар дээр тусаж байгааг мэргэжилтэн гүйлгэн уншив. Бага дарга үүдийг нь нээж түрүүлэн орлоо. Үүдний жижиг өрөөнд ороход өргөн шат дээш гарчээ. Шатан дор тавьсан жижиг ширээний ард нүдэндээ саравчтай, халзан толгойт герман ахлагч зүүрмэглэж сууна. Тэрээр Костовын үнэмлэхийг хянуур шалгаад, бага дарга, түрүүч хоёрыг хэзээний өөрийн улс гэж таньсан бололтой өнгөрүүлэв.

	Хувцас тайлах газар хоёрдугаар давхарт ажээ. Үйлчлэгч ахимаг насны, ам уруулаа ягаартал будсан, бүдүүн авгай руу саравчтай малгайгаа чулуудан өгсөн түрүүч, хазгай буруу грек хэлээр: 

	— Ахмад Вебер ирсэн үү? гэж асуув.

	Авгай толгой дохин, нэг хаалга руу зангав.

	Тэгээд түрүүчийг: 

	— Танил маань энд байна гэнэ. Танд туслахаас л тусална гэхэд нь Костов: 

	— Баярлалаа гэв.

	Залуу хонгор үсээ самнахаар толь руу очиж, Костов, бага дарга хоёр цааш орлоо. Ийнхүү орж очиход ердийн нэгэн шөнийн наргианы газар гэлтэй, хана туурга дагуулан ширээ тавьсан нь их төлөв хүнтэй, гол дунд нь бүжиглэх зай гаргажээ. Ширээ ширээний ард үдшийн урт плать өмсөж, уруулаа будсан охид сууна. Бага дарга тэдний заримтай мэндлэн, цаадуул нь толгой дохин болгараар эвгүй муухай үг хэлнэ. Бага дарга Костов руу харж инээмсэглэн: 

	— Хөөрхийсийн буруу биш юм шүү. Болгараар эелдэг сайхан мэндэлж, энэ оройг жаргалтай өнгөрөөгөөрэй гэсэн үг гэж бодоод л хэлж байна гэж тайлбарлаад, Костовыг: 

	— Хэн ингэж зааж өгөв? гэхэд: 

	— Манайхны алиа нэг л байхгүй юү дээ гэв.

	Алиа тэр хүмүүсийн цэцэн цэлмэгийг бахархаж дахин инээв.

	Костов, бага дарга хоёр нэг ширээнээ очиж суулаа. Хоол зөөгч грек хүн дарсны нэрсийн жагсаалт авчирч өгөв. Мэргэжилтэн шампан дарс захиаллаа. Энэ үеэр үсээ самнаж дуусаад орж ирсэн түрүүч хэсэг герман хүмүүс рүү явж очин, саваа шиг нарийхан биетэй нэгэн даргатай юм ярилцаж байгааг нь бодвоос ахмад Вебер гэгч мөн бололтой. Кавала руу утсаар ярихын төлөө ийм олон таван юм яримааргүй юм даа гэж Костов бодов. Цаад ахмад нь наадхаа шарзаар дайлснаа хоёулаа лангуу руу очиж «Хар нүдэн» хийлгэж хэзээний хундага тулгаж явсан хуучин түншийн ёсоор зогсоогоороо тулгаж хөнтрөөд үнсэлцэв. Тэнд байсан германчууд тэр хоёрыг өөгшүүлэн алга нижигнүүлэв.

	— Таны танил хаана, ямар албатай хүн бэ? гэж Костовыг асуухад түрүүч: 

	— Германы дивизийн штабын холбооны офицер хүн гэв.

	— Юу болоод ингэж үнсэлцэж байгаа юм бэ?

	— Мань залуу Болгар луугаа буцахгүй санаатай байгаа бололтой.

	— Оргох санаатай байгаа юм биз дээ?

	Түрүүч хөмсөг атируулж: 

	— Өөрөөр яах вэ дээ. Партизануудыг гэсгээн цээрлүүлэх ажиллагаанд олон удаа оролцсон хүн гэв.

	Костовын бие арзасхийв. Өөрөө нэг их нүгэл хийгээгүй хэр тамхины үйлдвэрийн ажилчдын том ажил хаялтыг бараг мартагнаснаа гэнэт санаж, сэтгэл үймрэн толгой унжууллаа. Бага дарга ч гэсэн нэгэн адил ажил төрлийнхөө аягүй нэг явдлыг дурсан санасан бололтой уруу дорой царайлав. Ер нь шөнийн энэ гуанзанд архи дарс, авгай хүүхэн хоёроор санаа сэтгэлийн ямар нэг зовуурь түгшүүрээ дарах гэж бодсоноос биш, дан ганц жаргал хөөж ирсэн хүн байгаа гэж үү!

	Энэ үеэр хоол зөөгч шампан дарс авчирч хундагалав. Костов, бага дарга хоёр дуу шуугүй тулгаж, жаахан жаахан шимээд, тамхи асаалаа. Хөгжил баясалгүй энэ байшинд хэн хэний нь харц хий дэмий тэнэнэ. Өрөөгөөр дүүрэн тамхины утаа, архины үнэр, сүрчгийнхээс гадна янхны газрын хүүхнүүдийн өөр нэг содон, нялуун эвгүй үнэрээр дүүрсэн учир амьсгал авахад хэцүүхэн ажээ. Хүүхнүүд гуравдугаар давхарт байдаг унтлагын өрөөнүүдэд очиж хайр сэтгэлээ германы комендатураас тогтоосон үнэ цэнээр худалдахын тулд нэг нэг эр дагуулан хойно хойноосоо гарч байв.

	Энэ бол Белград хотын радио герман цэрэг, гудамжны эм хоёрын тухай нэгэн дуу нэвтрүүлдэг яг тэр мөч бил ээ. Энэ бол жирийн сая сая герман хүн гэр орныхноо санагалзан дурсаж, хамаг аз жаргалаас нь салган оронд нь садар самуун явдлаас өөр юу ч өгөөгүй энэ хорвоог дор бүрийдээ хараан зүхдэг яг тэр мөч бил ээ.

	Энэ бол Солун дахь шөнийн уйтгартай гуанзнаас Костовыг утасдахад Ирина, фон Гайер хоёр Кавалад үдшийн хоол зооглоод тамхи татаж суусан яг тэр мөч бил ээ. «Никотиан» пүүс, Германы папирос тамхины үйлдвэр хоёулыг газрын хөрснөөс арчиж хаях салхи шуурга шуугьж шүүгэж эхэлсэн нь мань хоёрыг ингэж хэн хэнээ бараадахад хүргэжээ.

	Утсаар яриад харилцуурыг буцаан тавьж, эргэхэд нь Иринагийн царайг харваас нялгануур долигонуур зан, өөдгүй явдлыг үнэн голоос жигшдэг байсан арван жилийн өмнөх шигээ буурьтай, бардам сайхан болжээ. Бага залуугийнх шигээ гоо сайхан болчихсон булингар арилсан хоёр нүдний нь харц цогтой сэргэлэн ажээ. Энэ хүүхэн өнөө хэр нь яагаад ингэж сэтгэл зүрхийг нь эзэмдээд байдгийн учрыг фон Гайер сая л ойлгов. Муу муухай, бузар булай юунд ч бохирдохооргүй ямар нэг зүйл энэ хүүхний бие сэтгэлд шингээстэй юм шиг санагдана. Ирина үнэндээ Борисыг үзэж чаддаггүй л дээ. Эр нөхөртөө дургүй өөр бусад хүүхэн бол өвчин туссан, өөдлөх нь өнгөрсөн ийм үед нь бүр ч хэрэгсэхээргүй биз ээ. Гэтэл энэ бол хүний адаг, бие сэтгэлээ мөнгөөр худалдана гэсэн үг. Ирина харин тэгж л танагаа алдъя гэж бодсонгүй. Тиймдээ ингэж эцсийн энэ мөчид Борис руу ямар ч нэмэргүй хэр нь очъё гэж шийдсэнээрээ өөрөө өөрийгөө өөрөөсөө өмгөөлөн хамгааллаа.

	Фон Гайерийг Фрушмутээс авчирсан үнэмлэхээ гарган өгч: 

	— Зам дагуу партизанууд ажиллаж байгаа шүү дээ гэхэд Ирина: 

	— Мэднэ гэв.

	— Ямар унаагаар явах вэ?

	— Костовын машинаар.

	— Жолооч олоо юу?

	— Олоогүй. Өөрөө барина.

	Иринагийн дуу жаргаж цэнгэхээс өөр ажилгүй залхуу хүүхний уян наалинхай өнгө аялгуугүй болжээ. Иринагийн ийм амьдралд тэсвэртэй, бие сэтгэлээ бүрмөсөн худалдахааргүй, нэр төр, бардам зангаа бас ч орхих болоогүйд нь болж сайн байдгаа фон Гайер дахин мэдлээ. Гэхдээ энэ нь түүний өнгөрсөн нүглийг цагаатгаж, өнөөгийн байдлаас нь өөд татаж даанч чадахгүйг ухаж бодсонгүй. Өөрөө ч гэсэн өрөөсөн гутал нь юм чинь үүнийг яахан ухаарах вэ дээ.

	Цаг шөнө дунд боллоо. Дэвсэг рүү харсан хаялгад хийсэн торны цаана тоо томшгүй олон шумуул бужигнана. Керосиноор асдаг дэнгийн гэрэл бүр ёлтойн сүүмийжээ. Ирина үл мэдэг инээмсэглэв.

	Энэ бол унтлагын өрөөндөө ордог юм бил үү дээ гэсэн дохио байв. Фон Гайер давхийтлээ цочив. Өмнө нь дахиад өнөөх л завхарч замаа алдсан сувдаг хүүхэн сууна. Тасос арал дээр болсон тэр нэг явдал, таван жилийн өмнө өөрөө энэ хүүхнийг дэнчиндсэнээ санаж, «над шиг арчаагаа алдаж гүйцэж дээ» гэж гуниглав. Тамхинд хордоогүй явсан тэр үеийн нь ариун сайхан дүрийг сэтгэл зүрхэндээ шингээх гэж хичээх мэт нүдээ анив. Хэсэг ингэж сууснаа арай ядан зориглож: 

	— Одоо явалгүй болохгүй гэв.

	— Яагаад?

	Иринаг уурлангуй харахад нь: 

	— Фрушмуттэй уулзах ажилтай гэв.

	— Шөнө дунд уулзаж байдаг ямар ажил гарсан бэ?

	Хил нэвтрэх үнэмлэх авалгүй болохгүй. Костовын машинаар тантай хамт явъя гэж бодлоо... Солун орох ажилтай гэж худал хэлэв.

	Ингээд Ирина руу хэсэг зуур гөлрөн суугаад, миний хувьд хамаг юм, Герман үндэстэн баларч, газар дээр чи л үлджээ гэж хэлмээр санагдсан боловч арал дээр адгийн муухай зан гаргасныг нь бодоод бардам зан нь хөдөлж амаа барив. Хэзээ язааныхаа хүйтэн, ёсорхуу байдлаар гарыг нь үнсээд гарч одлоо.

	
XII

	Чийг тунадас багатай, хуурай уур амьсгалтай учир нар туссан даруйханд халуун дулаан болдог өмнө зүгийн уулархаг энэ нутагт ч Варварагийн хөл шархиран үл унтуулна. Үүр цүүрээр сэрээд, цагаа харвал дөрөв хагас болж байв. Бусад хүн босоогүй байгаа болохоор бие хараа янзлахад хамгийн тохиромжтой цаг бил ээ. Варвара аяархан ёолсоор, өглөөний шүүдэрт чийг даасан хөнжлөө хуу татан хаяж, шалмаг хувцаслав. Сүүлийн гурван жилд ижил дасал болсон хүрээ буудлынхаа нойрсож байгааг тойруулж харлаа. Хоёр цохионы завсар дахь оймоор битүү бүрхэгдсэн бяцхан хонхорт бүрэн зэвсэг агссан хүмүүс унтана. Хувцас хунар, гар нүүрийн алчуурын нь дэвсгэр дээр бууны хөх саарал төмөр содон гялайна. Энэ хүмүүс унтаагаараа ч гэсэн сүртэй догшин агаад ганц дохио өгмөгц тулалдаанд ороход бэлэн болжээ. Сахал самбайдаа баригдсан хүрэн бор царай нь зоримог барайж, чийрэг, чадмаг гараараа буугаа чанга атгасан нь хүйтэн төмөр атган унтаж сурчихсан хэрэг үү дээ гэлтэй.

	Динко нөхдөөсөө зайдууханд, оймын бөөн сөөг дотор унтаж хэвтэв. Газрын зураг цаагуур нь шургуулсан гялгар нүүртэй цүнх, дуран хоёр зөрөлдүүлэн мөрөвчилсөн ханхар өргөн цээж нь нэгэн жигд оволзон хөдлөхийг харахад орон гэртээ амар тайван нойрсож хэвтээ хүн шиг. Үүрийн бүгээн гэгээ туссан нүүр царай нь улам ч үзэсгэлэнтэй сайхан, ид залуу халуунаараа, эрэлхэг зоригтой харагдана.

	Варвара гэнэт ичиж зовсондоо доош харав. Хэн нэг нь сэрчхээд, Динко руу ингэж өвчтэй юм шиг ширтэхийг минь харвал яана гэсэн тэнэг юм бодогдож, саяхны байр байдал нь гунигтай, инээдтэй санагдав.

	Үүрийн гэгээ түдэлгүй шөнийн харанхуйг үлдэн хөөж эргэн тойрон өдрийн олон өнгө туяарч эхлэв. Тэнгэр нил хөх туяатай болж, сар яваандаа үнсэн саарал өнгөтэй боллоо. Хад асган дээрх хаг өвс, арцны том том цэнхэр жимсгэнэ тодхон ялгарна. Хөндий рүү шааж орсон гүн жалгаар оймын сөөг энд тэнд бараантан, мөдхөн нар тусах дэвсгээр нь хаврын яргуй дэлгэрчээ. Эндхийн уур амьсгал цэнгэг сайхан, Пирин уулын сэрхрээ татсан сүүдэрт хавцлынх шиг чийг даасан биш ажээ. Тэнгис ойрхон байгаагийн тэмдэг мэдэгдсэн гойд сайхан, халуун бүлээн уур амьсгал энхрийлэн таалах нь энх амгалан, эрх дураараа амьдрахын хүсэл мөрөөдөл адил нэн тааламжтай.

	Варвара грекийн улаан партизануудын бэлэглэсэн биеийн тамирын цамц, өмдөө өмсөж, нүүр гар угаах усгүй учир өөрийгөө өөд татах ажил нь үүгээр гүйцлээ. Ойр хавьд гол горхи байхгүй болохоор хүн болгон дор бүрийдээ дашмагтай усаараа л хувиа борлуулна. Ер нь ч тэгээд Варварагийн байр байдал тийм ч болчхоогүй, хэн хүнгүй нүүр гарынхаа хирээс ч гэсэн салах юм сан гэж бодовч ийм хэцүү нөхцөлд олон сар өдөр болж байгаа гэхэд харин ч яамай харагдахуйц байлаа. Варвара харин өөрөө л яалтаа барчхаад байна гэж ягштал бодно. Сүүлчийн нэг тулалдааны үеэр самаа гээчихсэнээ санаад «Толгойтой хэдэн хялгас минь сэгсийчхээд, ёстой л нэг шулам шиг байгаа байхдаа» хэмээн гунив. Ингээд автомат буугаа авч мөрөвчлөөд, харуул эргэхээр явав.

	Шүүдрийн ус бөнжгөнөсөн өвс ногоон дундуур чимээ гаргалгүй явсаар нууцгай харуулын нэг рүү дөхөж очив. Арцны өтгөн сөөг дунд сахал самбай нь ургачихсан туранхай хүн сууна. Сайн ажиглавал саравчтай малгай духдуулан тавьсан, олон сар шуугаагүй гэзэг шиг урт ургасан үстэй толгой нь сөөг дунд бөндийнө. Юугаа ч юм хийж суугаа бололтой алаг цоог модтой ганга руу хааяа нэг өлийж харна. Варвара сэмээрхэн дөхөж очоод: 

	— Юугаа хийгээд байгаа юм бэ? гэв,

	Цаад хүн цочиж, нэг юм сөөг рүү хийв. Тэр даруй мигуй шиг ухасхийн хажуухандаа байсан автомат буугаа шүүрэн авав.

	— Золиг шиг муу хүүхнээс ингэж айх гэж байх уу!.. Чөтгөрт алгадуулмар чинь яасан их айлгав! хэмээн уцаарлав.

	— Харуул харж байж хэрэггүй юм хийж байдаг байна шүү!

	Ляте гэдэг нэртэй харуул өөдөөс нь ууртай харж: 

	— Юу гэнэ ээ?.. Чамд ямар хамаатай юм бэ? Чиний нүдийг зүүгээр чичээгүй биз дээ? гээд Варвараг мөн уурлаж: 

	—Харуул манааны үеэр өөр зүйл хийж сууж хэрхэвч болохгүй! Мэдэв үү? гэхэд Ляте эхнэр хүүхнүүдийн энээ тэрээ үг яриа хэнд хэрэгтэй юм бэ гэсэн шиг: 

	— Өөр зүйл хийсэн хэн байгаа юм бэ? гэнэ.

	— Хувцсаа оёод л сууж байлаа шүү дээ.

	— Тэр ч тиймээ!.. Оёхгүй яах юм бэ, хэн намайг хорих вэ? Аль эсвэл нүцгэн биеэ гаргаад, хүүхдүүдийн элэг доог болж явах болж байна уу?

	Македон нутгийн хүн ингэж асуугаад, худал гэвэл үүнийг харахгүй юү гэсэн шиг нөхөөс болсон цагдаагийн цамцаа дэлгэж харуулав. «Хүүхдүүд» гэсэн нь отрядынхаа бусад байлдагчийг хэлжээ. Үнэхээр ч Шишкогийн дараа орох настай эр намайг ингэж айлгасан хүн хариуд нь яая гэж бодож байна даа гэсэн янзтай харж: 

	— Жаахан тамхи өгөөд орхи! гэв.

	Варвара ууртайгаар: 

	— Тамхи алга гэв.

	Варвара тэндээс, энэ Лятег ер нь яая даа гэж бодсоор өөр нэг харуул руу хөдлөв. Энэ хүн аргад нь тун ч орж өгөхгүй байлаа. Хэн нэг хүн хажуугаас нь: «Юм л бол ингэж уурлаж уцаарлаад байхад чинь арга байх уу даа... Угаас зөрүүд зантай, тэгээд бас юм мэдэхгүй, улс төрийн ухамсаргүй ухвар мөчид ийм хүнийг яах учраа олохгүй уурлаж яаж болох вэ. Хаант засгийн харгисууд, фашистуудад хамаг голомтоо баллуулсан, бараг баатар гэж хэлж болох энэ хүнийг чи урваж шарваж болзошгүй амьтан гэж ч нэг бус бодоход хүрч байсан... Тэсвэр хатуужил чинь мохжээ. Амь наана, там цаана явсаар туйлдаа хүртэл ядарчээ. Ийм амьдрал тэмцэлд хамаг хүч чадлаа зориулж, ийм ууртай уцаар болчихжээ. Харин тэгтэл ялалт хаяанд хүрч ирчхээд, чи гэдэг хүн бас цэвэр үзэмжтэй, цэмцгэр сайхан явах гэж боддог, хайр дурлалын талаар хааяа боловч юм боддог болж байна. Намынхаа төлөө бүхнээ зориулж, амьдралын сайн сайхныг амсалгүй өнгөрчээ. Партизан байна гэдэг бол хэцүү, хэмжээлшгүй их тэсвэр хатуужил шаарддаг зүйл л дээ. Цаашид ч гэсэн тийм тэсвэр хатуужилтай байж чадна гэж чи боддог. Тиймдээ ч ингэж сэтгэл санаа чинь үймэрч, бухимддаг болжээ. Тиймдээ ч ингэж хүмүүс, юмсын дотоод тэмцэл зөрчил, тэднийг хөдөлгөж хөтөлж байгаа тэр зөрчлийн асар их ач холбогдлыг нарийн ойлгохгүй байна. Тиймдээ ч чи Ляте, Мичкин хоёрт, ер нь отрядынхаа тэр хоёр шиг хар бор, хэр нь чамаас илүү юү гэхээс биш дутуугүй фашизмыг үзэн яддаг улсаас хэр тэнгээс нь илүү юм шаардаж, өө сэвийг нь олж хараад. дургүй чинь хүрдэг шүү дээ... Варвара минь жаахан тэс!.. Хамгийн хэцүүгээ ардаа хийгээд байна. Тэртэй тэргүй хэдхэн өдөр үлдээд байхад тэсвэр хатуужилтайхан бай!.. Намынхаа үйл хэргийн төлөө чи хорин жил зүтгэлээ. Энэ хорин жилийн хугацаанд амьдралаас амсаж чадалгүй өнгөрөөсөн тэр бүхнийг чинь нөхөх юм бий!.. Үүнийг чи өөрөө ч сайн мэдэж байгаа, тийм биз дээ?.. Энэ бол ялалтын баяр хөөр, намын чинь талархал биш үү? Өнгөрсөн амьдралаа бодоод үз!.. Тэр үед чи тоглох тоглоом, толгойтой үсэндээ зангидах тууз хараад баярладаг эрх танхил охин байсан. Эцэг чинь чамайг эмийн сангийн эзэнд эхнэр болгож өгөхөөр сүй бэлдэж байсан. Эмийн сангийн тэр эзэн чиний зиндааны еврей хүмүүсийн тооцоогоор бол хоёр зуун мянгаад левтэй хүний хүргэн болохоор хүн байсан учир хөөрхий муу эцгийн чинь хөрөнгө зөөр даанч хомстсон хэрэг шүү дээ. Тэгээд тэр бүхэнд гол чинь харлаж, еврей хүмүүсийн эд хөрөнгөнөөс юугаа ч солихоос буцахгүй ядуу зүдүү, гунигт амьдралд үнэн голоос дургүй болсон. Улмаар эцэг чинь талийгаач болж хамаг байдгийг чинь барагдаад ирэхэд худалдаачдын нэг нь ч чамайг тоож харахаа больсон. Тийм амьдралаас чи ер нь ямар хайр дурлал, аз жаргал олох вэ дээ?.. Тэгэхлээр чинь чамд алдсан юм юу ч байхгүй!.. Одоо ингэж өлсөж цангаж, даарч хөрж, айх цагтаа айж, найдах цагтаа найдаж яваа чинь Динког хараад сэтгэл чинь сэргэдэг болсон тэмцэл тулалдааны хамаг сүр жавхаа, хүн ардаа жолоодон дагуулагч намын аугаа их хүч чадал шингэсэн шинэ амьдралын чинь босго шүү дээ!..» хэмээн учирлах шиг болжээ.

	Варвара зогсож, алсыг ширтлээ. Уулын бэл огцом доошилж, уудам ногоон хөндийтэй хормой нийлүүлэн, уудам тэр хөндийн цаана цал мөнгөн өнгөт тэнгис цэлийнэ. Уудам хөндий энүүхэнд юм шиг санагдах боловч өргөн цэлгэр учир олон зуун жилийн наст ой шугуй, төмөр замын далан, түүний наагуурх засмал зам хар бараан толбо гүргэр хар судал, үл мэдэгдэм цайвар зурвас төдийхөн харагдана. Нар тусахад хавь ойрын юм хавьгүй тодорхой боллоо. Нарны ташуу туссан туяанд ойм, өвс ногоо хар нялхаараа юм шиг ногоон өнгөтэй болж, ойр хавийн уулсын шовх шовх орой хөх номин тэнгэрийг нэвт хатгаад орчихсон юм шиг үзэгдэнэ. Дулаахан, нам гүм байлаа. Алсын хөндийгөөрх аливаа дуу чимээ бөглүүхэн боловч дуулдахуйц анир чимээгүй, амгалан өдөр ингэж эхлэв.

	Цэргийн дунд сургуульд суралцаж байгаад саяхан отрядад ирсэн түрүүч залуу уулын бэл харуулдан зогсохыг Варвара олж харлаа. Галт зэвсгийнхээ ангиас автомат буу авчирсан энэ залуу Грек дахь болгарын корпусын ангиуд хаана хаана байрлаж байгаа талаар тун үнэн зөв мэдээтэй иржээ. Цайвар шар үстэй, туранхай энэ залууд Варвара харин тэгтэл бас итгэхгүй байв. Цэргийн зун цагийн хувцас болох тахтай шаахай, богино өмд, погоонтой цамц өмсөж, саравчтай жижиг малгай дагзан дээрээ тавьсан нь цайвар үстэй энэ залууг бүр ч хүүхэд шиг харагдуулав.

	Варвараг дөхөж очиход дурангаа доош буулган, өрөөсөн гараа өргөн мэндэлсэн нь тоглож тохуурхсан юм шиг санагдав. Отрядад ирээд хэдхэн хонож байгаа шинэ хүн гэдэг нь илт. Тэгээд Варвараг хайнгуудхан: 

	— Таныг чинь хэн гэдэг бил ээ дээ? Дандаа мартчихаад байх юм гэхэд залуу: 

	— Данкин гэдэг гэв.

	Варвара олигтой дуулаагүй мэт нүүр эргүүлж, нүдээ онийлгон: 

	— Хэн ий? гэсэнд, залуу хүндэтгэнгүй янзтай, нэрээ дахин хэлэв.

	— Энэ чинь таны өөрийн нэр үү?

	— Миний овог.

	— Та аль нутгийн хүн бэ?

	— Даргатай нэг тосгоных... Та мэдэхгүй гэж үү?

	— Мэдэхгүй. Таныг отрядад элсүүлэх үеэр байгаагүй гэснээ, Варвара гэнэт хөгжилтэй болж, — Та яагаад ингэж оройтож ирсэн бэ? гэв.

	— Ангидаа намын үүр зохион байгуулах даалгавартай байсан юм.

	— Тэгээд байгуулж чадсан уу?

	— Чадсан.

	Залуугийн онигордуу хоёр цэнхэр нүд цогтой сэргэлэн гялалзана. Хажуугаас нь харахад хүүхдээрээ гэмээр боловч Варварад хүндэтгэх сэтгэл төрж: 

	— Чи чинь ингэхэд юугаа дурандаад байгаа юм бэ хэмээн «чи» гэж дуудав.

	— Замаар герман, болгарын цэргийн хоёр цуваа зөрөх гэж явна.

	— Өө тийм үү!.. хэмээн Варвара дуранг нь авах зуураа, — Чи тэгээд германых, болгарынх гэдгийг нь ялгаж байгаа юм уу? гэв.

	— Буугаараа ялгагдаж байна. Серес тийш явж байгаа нь болгарынх, өөдөөс нь явж байгаа нь германых байж таарна.

	— Яагаад чи тэгж бодов?

	— Тийм л байж таарна... Манай командлал Солуны жигүүрээс цэргээ татаж, Серес, Кавала дахь германы ангиуд тийшээ очих юм гэнэ гэж хэдийн корпусын офицерууд ярилцаж байсан юм.

	Варвара дурангийн шилийг арчин харж: 

	— Энэ чинь зүгээр хэрэг байна даа!.. Нээрэн буу нь хаашаа хаашаа хараад явж байгаа нь андашгүй харагдаж байна шүү!.. гэснээ дурангаа буулгаж, — Өнөөдөр юу хийдэг бол? гэж асуув.

	— Дарга, комиссар хоёр тохирвол тэр өртөөг дайрна гэж бодож байна.

	— Аль өртөөг?

	Залуу дорно зүг, Поройн тийш заав. Цэнхэр униар суунагласан алсын уулсын хормой дахь хар толбо гэмээр харагдах ойн хажууханд төмөр замын нэгэн өртөө байгаа ажээ. Байшин барилга нь ширээн дээр тараасан даалуу шиг харагдана.

	Варварагийн хоолой гэнэт аргаж, эвгүй болов.

	— Тэр өртөөг үү!.. Тэнд чинь германы том том агуулах байдаг юм.. Харин тэгэхэд дарга, Шишко хоёрын санал нийлдэг болов уу даа?

	— Нийлнэ гэж бодож байна... Өчигдөр отрядын очих замыг газрын зураг дээр тодорхойлсон. Ингэхэд ер нь энэ Шишко гэдэг ямар хүн бэ?

	— Хамгийн сайн хүн. 1923 оноос аваад манай талд яваа бөгөөд тамхины үйлдвэрийн ажилчдын томоохон ажил хаялтын удирдагчийн нэг дээ.

	— Газрын зураг ч мэддэггүй ийм хүнийг яагаад улс төрийн удирдагч болгосон юм бол?

	Варвара залуу руу харж, үнэн юм асуусанд нь хэлэх үг олж ядахын эрхэнд: 

	— Мэддэггүй гэж худал... Шишко бол хошуучаар байлдааны зураг заалгаж, ашиглахтайгаа болсон хүн гэв.

	Залууг гэнэт: 

	— Чи ч гэсэн бас даргад дургүй улсын нэг байхаа даа? гэхэд Варварагийн хоёр хацар улайж: 

	— Биш ээ, харин ч дуртайн нь нэг... Гэхдээ манай даргад дутагдал бий гэв.

	— Ямар дутагдал бэ?

	— Хэтэрхий омголон, юм болгоныг ганцаараа шийдэх гэж боддог талтай.

	Данкин юу ч хэлсэнгүй. Тэгэхэд нь Варвара: 

	— Чамд ямар санагддаг вэ дээ? гэж асуув.

	— Даргыг би сайн таньдаг, хэзээнээс хайртай... Намайг коммунист болгосон хүн.

	Хэн хэн нь хэсэг дуугүй байснаа, залуу юуг нь хэлж байгаа нь бүү мэд: 

	— Энэ одоо тэгээд бидэнд хамаатай юм биш гэв.

	— Юу?

	— Динко, улс төрийн удирдагч хоёрын маргаан... Хэдхэн хоногийн дараа тэмцэл шувтарч, төрийн эрх мэдэл бидний гарт орно.

	— Чи арай л буруу бодож байна. Тэгэхдээ энэ маргааны нь нам тасална л даа.

	Цэнхэр тэнгэр цэлийж, цэнгэг сайхан агаар бие сэтгэл тэнийлгэсэн энэ өдөр Варварад нэг л баясан догдлох сэтгэл төрлөө. Урьд өмнө иймэрхүү юм бодохгүй юм сан гэж хичээдэг байжээ. Чийгтэй хөрс үнэртсэн цэцгийн мандал бараантан, өмнө зүгээс үлээх зөөлөн салхи навч нахиа хараахан дэлгэрээгүй модны мөчир сэрвэгэнүүлсэн хавар эрт Борисовын цэцэрлэгт зугаацаж явдаг байсан бага ахуй тэр цагт л яг иймэрхүү баяр баясгалантай байсан сан. Энэ бол ялалт ойртсоны тэмдэг гэж.Варвара мэдэж байв. Зовлон зүдүүр бүхнийг амсан явж золгох гэж байгаа энэ ялалт нь харин ердийн нэгэн аахар шаахар зүйл шиг санагдана. Ялалт гэдэг бол халуун ус, саван, цэвэрхэн дотуур хувцас шиг санагдах агаад улмаар өөрөө аятайхан хувцас хунар өмсөж, үс гэзгээ янзалчихсан, намын хурал дээр илтгэл тавихаар явж байгаагаар бодогдоно. Энэ бүхнийг бодож өөрийн эрхгүй инээхэд нь гайхсан залуу: 

	— Чи чинь юу болоод инээв ээ? гэв.

	— Өөрийгөө бодоод л инээж байна. Ингэхэд чи төрийн эрх мэдэл гартаа авсан хойноо юу хийнэ гэж боддог вэ?

	— Нам юу даалгана, түүний нь хийнэ.

	— Би бол хувцаслана... Юуны өмнө олигтойхон хувцаслаж авна... Тэгээд ийм шулам шиг харагдахаа болино!.. Коммунистууд амьдралд хайртай дуртай байх ёстой... Амьдралд дуртай байхын тулд өөрөө юуны өмнө өөр бусдын нүдэнд аятайхан харагдахуйц цэвэр нямбай байх ёстой.

	Залууг зэмлэнгүйгээр: 

	— Өөрийгөө чи одоо өөр бусдад аягүй харагддаг гэж бодож явдаг уу? Чиний тухай их л сайн сайхан юм ярьдаг шүү дээ гэхэд Варвара: 

	— Өөрөө өөртөө аягүй санагдах юм. Ингэхэд чи төрийн эрх удахгүй авна гэж бодож байна уу? гэв.

	— Удахгүй!.. Бидний эцсийн тулалдаан өнөөдрийнх болж ч мэднэ. Дан ганц германчуудтай ч үзэлцэнэ байх.

	Варвара цочив. «Тулалдаан» гэдэг үг дуулаад, хоолой нь дахин аргав. Дарь үнэртэж, автомат тачигнан сум исгэрнэ шүү дээ гэж бодох болгондоо ингэж үхэх ч юм бил үү, дайсны саварт амьдаараа орж тарчлах ч юм бил үү юмыг яаж мэдэх вэ хэмээн өөрийн эрхгүй хачин болдог байв.

	— Чи ер нь байлдаанд орж үзсэн үү? гэхэд нь залуу: 

	— Үзээгүй гэв.

	— Айхгүй байна уу?

	— Айхгүй байна.

	Цэргийн сургуульд байсан залуугийн дуу тун тайван сонсогдов.

	Варвара инээмсэглэн: 

	— Шинэ улс ингэж л хэлдэг юм... Тэнд л байлдаан яг эхлэхэд аймаар шүү... Дарь хүхэр үнэртээд л, харанхуй хар утаа манан дотор юу ч харагдахаа болино... Буун дуу тачигнахаас биш, чухам юу болж байгаа нь бүү мэд. Эргэн тойрноос чинь дайсан хүрээлчхээд ч байгаа юм уу хаашаа гарахаа бүү мэд... Тэр үед чи зөвхөн ганц намаа л бодох хэрэгтэй. Коммунист хүн шүү дээ гэдгээ хэрхэвч мартаж болохгүй... Эхлээд үнэхээр аймаар байдаг юм!.. Үнхэлцэг хагарчихмаар... өөрийн эрхгүй л бууж өгье гэж хашхирмаар санагддаг юм!.. Харин энэ бол хамгийн аймшигтай зүйл гэдгийг мартаж болохгүй!.. Бууж өгнө гэдэг чинь үхэх үхэхдээ үйлээ үзэж үхнэ гэсэн үг гэж ярив.

	Залуу өөдөөс нь харж, үл мэдэг инээмсэглэнэ. Варвараг тэгэхэд нь: 

	— Харваас чи үнэхээр айхгүй байх шиг байна гэж зоригжуулав.

	— Цэргийн хуаранд намын нууц ажил хийнэ гэдэг чинь хавьгүй аюултай зүйл байдаг юм шүү дээ.

	 

	 

	Отряд өдөржингөө уулын хөндий талын нарсан ойд бүгж амарлаа. Дайсан этгээд чухамхүү хөндий талаас л ирж мэднэ. Гэхдээ дахиад ирэх сөхөөгүй болсныг партизанууд мэдэж байлаа. Болгарын ангиуд байлдааны ажиллагаа зогсоогоод хэд хонож байгаа бол германчууд Солун, Скопль тийш ум хумгүй ухарч байгаа цаг. Тэмцэл эцсийнхээ шийдвэрлэх үедээ ороод байв. Хэдий тийм боловч хүрээ буудал нэлэнхийдээ хачин эвгүй нам гүм оргино. Мөдхөн өртөө рүү дайрна гэж бодохоос хүн болгон ноднингийн гунигт явдлыг дурсан санана. Хэн хүнгүй тулалдаанд зэхэх боловч тун дурамжхан, хойрго хөдөлнө. Ялалт бараг хаяанд ирж, хүн бүхнийг шалавхан харих юм сан гэж яаруулж байгаа ийм үед тулалдаанд орно, үхлийн өөдөөс очих нь амархангүй зүйл байлаа.

	Байлдагчдын зарим нь хувцас хунараа оёж, сахал үсээ хусан, зарим нь буугаа арчиж цэвэрлэж байхад зарим нь арваад хоногийн өмнө алж идсэн шарын ширээр шаахай сүлжинэ. Шишко энэ хавиар байрлаж байгаа бололтой грекийн улаан партизаны отрядаас ирэх хэн нэг хүнийг хүлээнэ. Варвара орох суух газар олдохгүй байгаа юм шиг нааш цааш холхин сэтгэл тавгүй байв. Мичкин модны сүүдэрт ганцаархнаа суугаад савх зорно. Санаа сэтгэл үймэрсэн үедээ л ингэж савх зорж суудаг зантай хүн. Хүмүүсийн зарим нь өртөө рүү дайрах штабын тушаал бол Динкогийн санаанаас гарсан зүйл биш юм биз дээ гэлцэж эхэлсэн боловч энэ талаар улс төрийн удирдагчтай ярилцаж тохирсныг нь дуулаад дуу шуугүй болов. Ляте л ганцаараа хэзээ язааныхаараа хэнэггүй царайлна. Өдрийн хувь талх, бяслаг хоёроо нэг суудлаар идчихээд, Мичкиний аманд зуулттай янжуур луу хорхойтон, Варвараг бас муухай хялалзаж байснаа, үхэх сэхэхийн тухайд өчүүхэн ч юм бодсон шинжгүй унтахаар хажуулав.

	Үдийн халуун шатаж хийх юмгүй хий дэмий суудаг цаг эхлэхэд ууланд бүргэд хавшиж, нарсны орой үл мэдэг шуугихаас өөр чимээ аниргүй нам гүм оргино.

	Варвара хивс шиг зөөлөн хөвд дээр моддын завсраар цэнхэртэх тэнгэрийн хэсэгхэн цоорхойг ширтэж хэвтэв. Түдэлгүй хүмүүс намуухан ярилцах дуу сонсогдоход нь чих тавин чагнавал өөрөөс нь доохно арваад метрийн зайтайд байгаа байлдагчид ярилцаж байв. Тэд хонхор газар орж суусан учир бие нь харагдахгүй, дуу нь л дуулдана. Бусдаасаа арай илүү боловсролтой, нисэх ангиас оргож ирсэн механикч нөхдөдөө марксист диалектикийн гол үндсийг тайлбарлана. Өөрөө сайн мэдэхгүй хэр нь өөр бусдыгаа гэгээрүүлэх гэж үнэн голоос хичээх нь илэрхий. Варвара одоохон тэдэн дээр очиж, нисэхийн механикчийн тайлбарлаж чадаагүй зүйлийг нь энгийн, ойлгомжтой үгээр ярьж хэлж өгөх хэрэгтэй юм шүү гэж бодсон боловч цэнхэр тэнгэр ширтэн хэвтсээр. Динкогийн тухай, түүнд хий дэмий сэтгэл өгч яваа талаараа бодохоос хамаг бие нь хачин болжээ. Гэтэл ойрхон жалгаас нэг хүн нэрээр нь дуудахад, хэнд нь бас миний хэрэг болоо юм бол гэж уцаарлангуй босов.

	Жалганд Шишко, тасгийн хэдэн дарга, танихгүй хоёр хүн сууж байлаа. Тэр хоёрын нэг нь толигор гөлгөр царайтай, жирвийтэл зассан шар сахалтай, нөгөө нь бараан царайтай, тас хар үстэй хүн байв. Хоёулаа бараг ижил урт өмд, газрын өнгөтэй англи цэмбэн хүрэм өмсжээ. Бараан царайт нь Варварад гар өргөн мэндэлж, шар сахалт нь ёсолж байгаа юм шиг духандаа гар хүргэж ихэмсгээр угтав. Шишкогийн хүлээсэн грекийн улаан партизаны отрядаас яваа төлөөлөгчид байх нь гэж Варвара дор нь мэдлээ. Шинэ сэргэг мэдээ сонсгож, тулалдаанд хүч хамтатгах талаар ярилцаж тохирохоор ирсэн бололтой.

	Энэ үеэр хаанаас ч юм бэ, Динко хүрч ирэв. Тэрээр зочдыг салхинд унасан модон дээр сууцгаа хэмээн зангасан боловч цаад хоёр нь суусангүй.

	Варвара тэр зуур Шишко руу хяламхийж амжив. Тамхины үйлдвэрийн ажилчдын сүрт ажил хаялтын удирдагчийн үрчлээ суусан, урт цагаан сахалтай царай тайван, хэнэггүй шинжтэй ажээ. Толгой халзан, тарган цүлхгэр энэ өвгөн үүрэгт ажлаа яаж гүйцэтгэж дөнгөдөг юм бол доо гэж бодмоор. Амьсгаа нь давхцан, халуунд арай ядан амьсгаадна. Шишко халхгар том гольф өмд өмсөж, дарга бүсээр даруулж, холын тусгалт гар буу зүүн, Динкогийнх шиг гялгар нүүртэй цүнх, автомат буу хоёр зөрөлдүүлэн мөрөвчилжээ. Үзэж өнгөрүүлсэн амьдрал, нас сүүдрийнхээ хувьд өөрийн эрхгүй хүндэтгэх сэтгэл төрүүлдэг нь гэхээс биш, эв хавгүй, инээдэмтэй харагдахаар бил ээ. Тамхины үйлдвэрийн ажилчдын сүрт ажил хаялтаас хойш бүтэн арван хоёр жил өнгөрсөн, энэ хугацаанд үзээгүй юмаа үзсэн хэр нь цорын ганц нүдний нь харц хэзээ язааныхаараа цэлмэг, саруул тунгалаг агаад Варвараг зовоодог шиг сэтгэлийн гуниг зовлон, дотоод зөрчлийн илрэл болсон хүйтэн ширүүн шинж өчүүхэн ч үгүй. Шишко хүүхнийг хараад: 

	— За, бидэнд хэлмэрч болж өгнө дөө... Энэ бол бидэнтэй хүч хамтатгах грекийн отрядын зааварлагч английн армийн ахмад нөхөр Жинс гэдэг хүн гэхэд нь Варвара өөрийн мэдэлгүй: 

	— Нөхөр гэж нэрлэх нь арай эрт юм биш үү гэчхэв.

	Шишко өөдөөс нь тайван харж: 

	— Энэ тухай ярих цаг биш... Энэ хоёр хүн болгар хэл үнэхээр мэддэггүй эсэхийг бүү мэд шүү дээ гэв.

	Варвара зовсондоо царай нь улайв. Хорин жилийн турш тэмцэхдээ нэг ч удаа самгардаж яваагүй, юм болгонд хянуур болгоомжтой энэ хүн үнэхээр биширмээр бил ээ. Варвара англи хүн рүү хяламхийв. Цэхэр хоёр нүд нь ямар ч хөдөлгөөнгүй. хайхрамжгүй гөлийж харагдав. Варвара тэр хүнтэй герман, францаар хэдэн үг сольж, германаар ярилцахаар тохирлоо. Англи хүн өврийн дэвтрээ гаргаж ирэв. Хэн хэн нь хэсэг дуугүй байснаа тэр хүн фронтын талаар яаралгүй, нэгэн жигд дуугаар ярьж эхлэв. Варвара тун дурамжхан орчуулна. Радиогоор мэдээлснээс өөр шинэ сэргэг гэхээр юм байсангүй. Ярианыхаа дараачийн хэсэгт нийтийн дайсныг буг ниргэтлээ улс төрийн маргаанаа мартах хэрэгтэй гэсэн үг цухуйлгав. Варвара энэ үгийг нь орчуулах зуураа: «Цаадуул чинь явуулбал зохих хүнээ даанч олж явуулж чадсангүй... Биднийг чи тийм тэнэг амьтад гэж бодоогүй биз... За яах вэ цааш нь ярьж л бай... » гэж бодов. Англи эр энэ бодлыг нь гадарласан юм шиг хөмсөг атируулав.

	Тэгээд түүнийг хэсэг дуугүй байснаа

	— Өөр саналтай хүн байна уу? гэхэд нь Шишко: 

	— Байна! Германчууд, англичууд хоёрын аль алинаас дэмжлэг авдаг грекийн үндсэрхэгчдийн отрядтай ам хэл тохиролцох арга байхгүй гэж бид ч гэсэн, Грекийн эрх чөлөөний фронтын нөхөд маань ч үздэг юм гэв.

	Ахмад Жинс инээмсэглэнэ. Зоригт болгар дарга грекийн үндэсний үзэлтнүүдийг үнэхээр германаас дэмжлэг авдаг чухамхүү фашист отрядтай хольж хутгадаг бололтой гэж бодов. Харин үүнийг хэлж тайлбарлах нь миний үүрэг биш. Би бол нийтийн дайсантай тэмцэх тэмцэлд партизануудад дан ганц техникийн чанартай заавар өгөх үүрэг Английн ойрх Дорнод дахь командлалаас авсан бүрэн эрхт төлөөлөгч. Эрхэм ноёд харин английн тагнуулуудын тагнаж мэдсэн нэг газрын талаар тодорхой мэдээ сонсож, тэр газрыг аль болохоор амжилттай довтлох төлөвлөгөөтэй танилцвал танилцана биз.

	«Эрхэм ноёд» нь их төлөв мэдлэг боловсролгүй хар бор улс боловч ихэмсэг гийчнийхээ энэ дээрэнгүй санааг бараг цөм ойлгосон боловч найрсаг инээмсэглэж өнгөрлөө. Нар салхинд борлож, сахал үсэндээ баригдсан энэ хүмүүсийн царай зүсийг харсан англи эрийн дотор эвгүй юм бодогджээ. Ар талд нь бүр ч өөдгүй муухай хувцас хунартай хэр нь өвч зэвсэг агссан улс зогсож байгааг бодохоос улам ч эвгүй юм санагдана.

	Варвара герман удамтай еврей аялгуугаар: 

	— Таны ийм мэдээ сонсгосон явдалд талархал илэрхийлмээр байна гэв.

	Ахмад Жинс цүнхнээсээ байлдааны жижиг зураг гаргав. Энэ завсар нь Шишко эргэн тойрны хүмүүстээ холд гэсэн дохио өглөө. Динко, Шишко, Варвара, тасгийн дарга нар, ахмад Жинс, түүнтэй ирсэн грек хэд үлдэв. Англи эрийн ар талд зогссон партизанууд ч хэдэн алхам ухрав. Шишко газрын зураг бага сага мэддэгээ харуулах гэсэн янзтай сүрхий тонгойн суулаа.

	Ахмад Жинс хагас цаг хэртэй ярив. Варвара түүний ярьсан болгоныг орчуулж байтал, хоолой нь дахин аргалаа. Өртөө рүү дайрах төлөвлөгөөнөөс үзэхэд энэ бол отрядын оролцсон тулалдаан дундаас хамгийн том нь болж таарахуйц боловч ахмад Жинс тактикийн хичээл дээр тоо бодож байгаа хүн шиг тун тайван ярьж байв.

	Тэрээр янжуурын утаа савсуулж: 

	— Өртөөг германы барилгын цэргүүд хамгаалж байна. Зэр зэвсэг сайтай боловч зориг зүрх нь шантарчихжээ... Голдуу Дорнод фронтын эмнэлгээс гарсан өөдгүй юмнууд. Тэгэхдээ радио холбоотой болохоор Солунаас туслах хүч дуудаж мэднэ. Харин өртөөнөөс хоёр километр орчмын зайтай төмөр замын гүүрийг дэлбэлнэ гэж би түрүүн ярьсан. Түүнээс гадна бид бас засмал замын дагуу хамгаалалт тавина. Газар орны байдал маш тохиромжтой. Хашир догьхон шиг арваад хүн байхад л болно гэж яриад Шишког: 

	— Өртөөг хэдэн хүн хамгаалж байгаа юм бол? гэхэд ахмад: 

	— Гучаад хүн гэв.

	Тэгээд мань эр Шишкогийн царай өөд хараад, хашир хөгшин миний үгэнд итгээгүй байгаагаа нэг их нуух гэсэн янзгүй байна гэж мэдэв. «Сүрхий зальтай хөгшин бололтой. Итгэхгүй байгаагаа мэдүүлэх санаатай шүү... Намайг мэдээд, ямар нэг нарийн ширийн мэдээ дуулгаж итгүүлэх гэж оролдоно байх... Долоон булчирхайг минь тоочуулах санаатай байх шиг байна» гэж бодож суусан ахмад Жинс Шишког: 

	— Тун сайн. Грекийн отряд хаана нь байх вэ? гэхэд: — Та нарын зүүн ба урд талыг хамгаална. Германчууд Сересээс ухарч гүйцээгүй байгаа шүү дээ гэв.

	— Тэгэхлээр чинь гүүр, Солун ордог замыг бид хариуцах болж байна уу?.. Тийм шив дээ?

	Англи эр янжуураа сорж, толгой дохин: 

	— Танай отряд том шүү дээ гэнэ.

	Хэн хэн нь дуугүй болов. Шишко зураг руу ширтэж, ингэж амьдралдаа нэг удаа нүүрээ улайлгаж, нүдээ бүлтийлгэдэг байх нь ээ хэмээн харамсан бодов. Байлдааны газрын зураг мэддэг хүн болж, юм мэдэхгүйгээ нууж өнгөрөөх хэрэгтэй боллоо. Газрын зургаар чөлөөтэй баримжаалж, түүндээ тулгуурлан санал нийлэхгүй байгаагаа хэлье гэх хошуучаар хэлүүлж авсан хэдхэн зүйл нь даанч хомсдов. Учир нь олдохгүй олон шугам, янз бүрийн тэмдэг бүхий цаасан дээгүүр өрөөсөн ганц нүд нь арчаагүй гүйнэ. Хэрэг болгож юм сурч мэдэж авсан хүн хэчнээн хэрэгтэй байдгийг мань өвгөн хэзээ ч мэддэггүй явжээ. Дунд боловсрол олоод авчихсан нөхөд нь газрын зургийг таван хуруу шигээ мэднэ. Шишко бол дөнгөж дөрвөн жил сурсныг хэлэх үү, газрын зургийн энэ олон янзын тэмдэг ганц нүдэнд бараг ялгардаггүй, энэ олон зураас уул нь ч юм уу, ус нь ч юм уу мэддэггүй байлаа. Ичсэндээ нүүр нь улайж, духны нь хөлс бурзайв. Динко хүйтэн, ууртай харцаар ширтээд: «Нөхөр комиссар та бүү баашил!.. Нам танд нэгэнт энэ өндөр тушаал хариуцуулсан болохоор, түүнд нь эзэн болж чадахаа харуулах л хэрэгтэй» гэж хэлэх гээд байх шиг санагдана. Шишко тэр даруй англи эрд татгалзах зүйл алга гээд л хэлчихвэл гүйцлээ. Ингээд л эвгүй байдлаас гарч, Динко болон байлдагчдынхаа өмнө нүүр улайхгүй өнгөрч болно. Гэтэл энэ бол бузар хэрэг байлаа. Татгалзах зүйл алга гэж хэлээд, англи эрийн авах юмгүй худал үгийг алт шиг бодвол отрядынхнаа аюулд оруулна гэсэн үг гэдгийг сайн мэдэж байсан учир миний комиссар ч яамай гэж бодоод, энэ бүхнийг зайдуухнаас ажиглан зогссон Данкин руу хандаж: 

	— Хөөе, залуу!.. Чи чинь цэргийн дунд сургуульд сурч байсан хүн байх аа?.. Аль вэ хөө, энэ эрээн мяраан цаасны учрыг хэлээд өг хэмээн газрын зураг руу заав.

	Тэгээд хажуудаа байсан Динког ууртайгаар: 

	— Чи чинь намайг бичиг үсэгт тайлагдаагүй гэж бодоогүй биз? гэхэд Шишко цайлганаар санаа алдаж: 

	— Бүү мэд дээ, дүү минь!.. Бид хоёр чинь тэр болгон таардаггүй улс шүү дээ... Тэгээд л надад туслах нь юу л бол гэж бодсон юм гэв.

	Динко тэгэхэд нь: 

	— Би чамд туслах үүрэгтэй хүн шүү дээ! гэв.

	— Чухам тийм, туслах үүрэгтэй!.. Өршөөж үз!.. Би гэдэг чинь хар бор амьтан, эрдэм номтой улстай иймээ тиймээ гэж юугаа хийх вэ... Гэхдээ чамаас би юу гэж л шаардана, энэ бол би биш, нам шаардаж байгаа хэрэг шүү дээ. 

	Динкогийн сэтгэл гэнэт хөдлөв. Шишкогийн үзэж өнгөрүүлсэн бүхэн, юм хардаггүй өрөөсөн нүд, тэмцэл зөвхөн коммунистуудад бэлэглэдэг тэр нэг үл үзэгдэх зүйл аль алин нь ингэж сэтгэлийг нь хөдөлгөнө. Энэ үл үзэгдэх бэлэг бол амь бие хайрлахгүй, зоригтойг нь үнэлж өгсөн бэлэг мэт санагдав.

	Богино өмд өмсөж, автомат буу мөрөвчилсөн нөгөө залуу Шишкогийн дэргэд ирж: 

	— Нөхөр улс төрийн удирдагч таны дуудсанаар ирлээ! гэв.

	Шишко залууг дуудсандаа харамсаж, яах учраа олохгүй, ярвайсан боловч тэр дороо нэг арга бодож олоод: 

	— Чамайг чинь Данкин гэдэг байх аа?.. За, тэгээд сайн харж ав! Нөхөр дарга одоо газрын зураг дээр тактикийн асуулт шийдвэрлэнэ гэв.

	Улс төрийн удирдагчийн анхаарал хандуулсан явдалд урам орсон залуу бахдалтайяа инээмсэглэв.

	Динко англи газрын зураг дээрээс тонгойлоо. Хэдхэн секундийн төдий дуу шуугүй гүйлгэн харав. Ар талаас нь Данкин анхааралтай өнгийж харна. Динко гэнэт газрын зураг дээр долоовор хуруугаараа дарж, цорын ганц Шишкод хандах мэт эелдэг зөөлөн дуугаар: 

	— Өртөө энэ... Хажуухан талаар нь гарсан засмал зам төмөр замаас холдон, бидний байрлаж болох толгойг ороосон харагдаж байна... гэхэд нь Шишко: 

	— Наад толгой чинь өртөөнөөс аль хэр зайтай байна? гэв.

	— Километр гаруйхан.

	Шишко хөмсөг атируулан: 

	— Хол байна!.. Засмал зам хамгаалах улс хэрэг тохиолдсон үед амжиж зайлна гэдэг хэцүү. Ер нь бүслэгдэж мэдэх байна гэнэ.

	— Гүүрийн хувьд ч гэсэн ялгаа алга... Тэгээд бас анхны байр, тэр толгой хоёрын хоорондын газрыг өртөөнөөс галлаад байж болно. Тэгэхлээр чинь засмал хамгаалсан хүмүүс үүр цайхаас өмнө холдсон байх хэрэгтэй.

	Шишко тун их бодлогоширсон: 

	— Тийм ээ!.. Тэгтэл харин өртөө, бензиний агуулахын хамгаалалттай зэгсэн удаан тулалдаж мэднэ. Үүр цайхаас өмнө бид ухрахгүй бол болохгүй. Тэр болтол бензиний агуулахыг галдаж амжихгүй бол хэдэн хүнээ хий дэмий гарзадна. 

	Динкогийн нүдэнд хүйтэн харц гялалзаж, тун тайвнаар: 

	— Тэгвэл тулалдаан зогсоосны хэрэггүй, засмал хамгаалсан хэдэн хүнээ золиос болгохоос л өөр аргагүй болно доо гэв.

	Тэгээд Шишког аяархнаар: 

	— Энэ чинь одоо тун амаргүй. Сүүлчийн өдөр ирэх гэж байхад үхнэ гэдэг хэнд ч хэцүү гэхэд Динко юм хэлсэнгүй.

	Хэсэг азнаснаа: 

	— Засмалыг грекчүүдээр хамгаалуулж болно шүү дээ гэхэд нь Шишко толгой сэгсэрч: 

	— Болохгүй!.. Жигүүрээ бид өөрийнхнөөрөө хамгаалуулах хэрэгтэй гэв.

	Тэр хоёрыг өөр хэдэн үг аяархан солилцоход нь англи эр Варварагаас: 

	— Ноёд юу гэлцэж байна вэ? гэв.

	— Таны тавьсан саналын талаар л ярилцаж байна.

	— Яарахгүй бол горьгүй... Шөнө болохоос наана дайрах хэрэгтэй гэж хэлж үзээрэй.

	Ахмад Жинс ингэж хэлээд, унтарсан янжуураа асаахдаа энэ хөдөлгөөн нь эв дүйгүй болж, сэтгэл үймэрч байгааг нь Динкод мэдэгдүүлснийг өөрөө ч анзаарав. Отрядын дарга, улс төрийн удирдагч хоёр бараг шивнэлдэж эхэлсэн нь англи эрд сэжиг төрүүлж, аюул тохиолдож мэдэх ёр оруулжээ. «Яасан аймаар юм бэ. Энэ улсаас би айж байна шүү» гэж бодоод өөрөө өөрөөсөө ичих шиг болов. Ингээд сэтгэлээ тайвшруулахын тулд Лондонд байхад нь Ойрх Дорнодын тусгай сургуулийн зааварлагч юу юу гэж зөвлөснийг нэгд нэгэнгүй сэргээн бодож эхэллээ.

	Шишко гэнэт: 

	— Таны тавьсан саналыг бид зөвшөөрч байна гэв.

	Варвараг орчуулж өгөхөд ахмад Жинсийн дотор онгойж, санаа алдав. Би гэдэг хүн ёстой л Лоуренс шиг гавьяа байгууллаа гэж гэнэт бодлоо. Ингээд хэдхэн сарын дараа өөрийгөө Лондоны клубийн тохилог сайхан зочид буудалд суучихсан Балканд хамгийн аюултай үүрэг хэрхэн яаж биелүүлсэн тухайгаа, болгарын партизаны ажиллагааны бүсэнд зоригтой нэвтэрч, тэдний толгойлогч нартай нүүр учран ярилцаж, коммунистуудын тэр отрядыг германы бензиний агуулах руу дайруулж дөнгөснөө, тэгээд ч тэр отряд ухрах замдаа грекийн үндсэрхэгчдийн авд орж үлдэгдэлгүй устсан талаар тусгай сургуулийн танил нөхдөдөө хуучилж байгаагаар төсөөлөн бодов. Тэгтэл Шишко ойролцоо зогсож байсан бүрэн зэвсэг агссан хоёр партизанд ямар нэг дохио өгснийг аятайхан бодолдоо автагдчихаад байсан ахмад Жинс анзаарсангүй.

	Хамаг зүйл даанч санамсаргүй болсон учир ахмад Жинс англичуудыг Ойрх Дорнодын бүдүүлэг амьтдаас гоц ялгаатай харагдуулах гэсэн хэнэггүй байр байдалдаа шилжиж ч амжсангүй. Дараагийн эгшинд царай зүс нь хувхай цайж, хоёр нүд нь орой дээрээ гарчихсан ахмад Жинс ар талд нь зогссон хоёр муухай хүний нэг нь хоёр гарыг нь ар талд нь гаргаж төвөггүй зөрөлдүүлж, нөгөө нэг нь автомат бууг нь хэнэггүй мултлан авч байгааг мэдлээ. Дараагийн эгшинд айсандаа нүүр царай нь хачин муухай болчихсон грек эр ухасхийн уулын уруу руу ухаан жолоогүй дэгдэн гүйж тэнэгрэхийг ахмад Жинс харлаа. Автомат буу тачигнаж, амь тавьж байгаа хүний муухай орилох нь дуулдахаа болив. Тэгээд нам жим оргилоо. Ахмад Жинсийн сонорт нарсан ой шуугих чимээ сонсогдож, гэнэт ээж нь цэргийн яамнаас хүү чинь Балканд амь үрэгджээ гэсэн үгтэй захиа авч байгаагаар бодогдов. Нас дээр гарсан ганц ээждээ хайртай тулдаа ч ахмад Жинс яг энэ мөчид дайн эхлэхийн урьд зун Брайтонд баахан зугаалсан бүсгүй, Каирт байдаг янаг амрагаа биш, ээжийгээ л дурсан боджээ. Ингэж ээжийгээ бодмогц хар багынх шигээ гэнэт зориг орж, аргагүй англи хүн шинждээ шилжээд, автоматын амнаас нь утаа суунаглаж байгаа Динко руу хорсолтойёо харж: 

	— Юу болж байна? Ямар учраас та тэр хүнийг алав? гэв.

	Хэн ч хариу дуугарсангүй. Айж цочсон Варвара ам ангайх ч сөхөөгүй зогсов. Динко цэрэг цамцныхаа нугалаанд орж тогтсон хоосон хонгиог ажиг ч үгүй сэгсэрч унагаад Варвара руу эргэж: 

	— Биднийг тийм ч тэнэг гэж басаж болохгүй шүү гэж байна гэж наад мануухайдаа хэл гэв.

	Варвара ам ангайх сөхөөгүй, дагжин чичирсээр. Динкогийн бүлгийн хоёр хүн грекийн хүүрийг чирч яваа харагдав.

	Тэр хоёрын нэгийг: 

	— Амьсгаатай байна... Асуух уу, үгүй юү? гэхэд нь Шишко: 

	— Хэрэггүй. Юугаа асуух вэ гэв.

	Нөгөө хоёр хүн хүүрээ хажуухан тийш нь зайлуулж орхилоо. Грек хүн цээжээ хэржигнүүлсээр, амнаас нь улаан хөөс цахарч, ар нуруун дээр нь цусны хүрэн судал татаж, түдэлгүй өөр хоорондоо нийлж нэлийв. Гэнэт гар хөл нь таталдаж эхэлснээ тэнийж сарвайгаад, хөдлөхөө болив. Грек хүн тийнхүү амьсгал хураалаа.

	Ахмад Жинс дахин нарс шуугьж дуулдахад ийнхүү бодов: «Дууслаа... Ингээд өнгөрдөг байж... Тэнтгэр өвгөн тэнэг царайлж байгаад, намайг дахин нааш ирүүлж дөнгөдөг байна шүү. Энэ нь боловсролтой, газрын зураг сайн мэддэг золиг байж. Ер нь тайван, юмыг түргэн ухаж боддог, буудахдаа сайн хүн байна. Би л энэ грек байсан бол ингэж сандарч тэвдээгүй дээ» хэмээн бодов. Ахмад Жинс дахиад л нарс гунигтай сэржигнэн шуугих чимээ сонсоод:. «Ийм хүмүүс надад таалагддаг юм. Ер нь тэгээд иймэрхүү хүн үндэстэн үндэстний дотор байдаг, иймэрхүү улс л амьдралыг чимэглэдэг!.. Байлдааны зураг дээр баримжаалж мэддэггүй, өрөөсөн нүдтэй энэ бөглөрч үхэх нь ойртсон тэнтгэр ч гэсэн сүрхий эр байна шүү!.. Ингэхэд харин ахмад Майкл Жинс минь чи л өөрөө юу ч хийж чадсангүй!.. Хэнд ч хэрэггүй, хэрсүүд, алдар гавьяа байгуулж гялалзах дуртайгаас цаашгүй амьтан юм. Бодож боловсруулсан зүйл чинь аюултай, болгарын коммунистуудаар оролдоно гэдэг тийм ч амаргүй гэж чамд хэлээгүй биш хэлж л байсан. Тэгээд бас сэтгэл зүрхээ чангалж чадахгүй, чавганцаас долоон дор айж сандарч байгаагаа хараач. Одоо харин ямар байхыг чинь харъя л даа» гэж бодов.

	Ахмад Жинс ахиад л ээжийгээ бодож, хүч чадал сэлбэгдэх шиг болон одоо ч эр хүн шиг байна даа хэмээн хатуу шийдлээ. Харин нэг сүрхий тал нь гэвэл хар багаасаа ингэж шүд зууж сурсан нь юм. Христос шашны санваартан хүний охин, Энэтхэгт яс тавьсан хурандаагийн бэлэвсэн эхнэр ээж нь л түүнийг ийм сүрхий хүн болгож сургасан хэрэг. Тэгээд хүйтнээр хяламхийж: 

	— Та орчуулах гэж байна уу? гэхэд нь Варвара: 

	— Орчуулна гэв.

	Ингэж хэлэхдээ хоолой нь чичирхийлсэн Варвара

	Шишко руу гар сарвайж: 

	— Жаахан ус өгөөч!.. гэв.

	Шишко дашмагтай усаа өгөх зуур: 

	— Саяны хүн ямар хүн байсан бэ? гэж асуу гэв.

	Ахмад Жинс товчхон: 

	— Грек гэв.

	— Яагаад зугтаасан бэ?

	— Хорлон сүйтгэгч, фашист байсан биз.

	— Та энэ хүнтэй хаана танилцсан бэ?

	— Грекийн нэг отрядад.

	— Ямар отрядад?

	— Ямар байх вэ дээ, коммунист отрядад хэмээн ахмад Жинс хэнэггүй худал хэлэв.

	Гэвч цагдаагийн газар байцаагдахын цаагуур байцаагдаж явсан Шишко бусдыг байцаах аргаар муугүй байлаа. Духныхаа хөлсийг алгаараа арчаад: 

	— Хаагуур тулалдаж байсан отряд вэ? гэхэд нь ахмад Жинс: 

	— Үүнийг би танд хэлж чадахгүй. Энэ бол английн цэргийн командлалын нууц гэв.

	— Та чинь бидэн дээр ирэхдээ, яриангүй коммунистууд гэж бодож ирсэн биз.дээ?.. Тэгэхлээр чинь биднээс юуг нь нууж хаах вэ дээ.

	Шишкогийн энэ үгийг Варвара орчуулахад англи эр шуудхан толгой сэгсрэв.

	— Хариулбал өөрт чинь л хэрэг болно байх шүү... Эс хариулбал чинь бид таныг дайсан гэж үзэхээс биш яах вэ.

	Ахмад Жинс Шишко руу сэтгэл хөдөлсөн янзтай харлаа. Эсрэг этгээддээ эргэлзэх гайхах сэтгэл төрүүлэх эцсийн ганц мэхээ хийхийн тулд чухам ингэж хэлэхийг нь хүлээж байсан учраас ч: 

	— Круша - Планин ууланд байгаа отряд гэв.

	— Даргыг нь таньдаг уу?

	— Танина.

	— Танилцаад удаж байна уу?

	Ахмад Жинс нэг их яаралгүй: «Мөрдөн байцаахдаа ч муугүй эр бололтой» хэмээн сэтгэл түгшин: 

	— Долоо хонож байна уу даа гэв.

	— Тэр хүний тухай тодорхой мэдэж байгаа юу байна даа?

	— Сайн мэднэ. Зафирис гэдэг хүн. Испанийн дайнд сайн дураараа явж байсан төмөрчин хүн. Испани, францаар сайн ярьдаг.

	Шишкогийн өрөөсөн ганц нүд сүртэй гялалзан: 

	— Яриангүй тийм! Гэхдээ Зафирисийн отряд хоёр сарын өмнө цагаан андартуудад бүслэгдэж бут цохигдсон шүү дээ гэв.

	Ахмад Жинс инээмсэглэв. Царайлаг болж ирээд саваагүй хүүхэн тольдож байгаа юм шиг л биеэ барих гэж хичээнэ. Шишко ядарсан янзтай унанги модон дээр сандайлан суув. Англи эрийг шалгаасаар байгаад хөлс нь цутгажээ. Шишкогийн оронд байцаж эхэлсэн Динко бол ханхар цээжтэй, хүглэгэр том биетэй, англи эрийн толгой мөрөөр нь татах уу, үгүй юу гэмээр өндөр залуу бил ээ.

	Мань эр баривчлагдаад байгаа хүний чанх өөдөөс ширтэн шуудхан: 

	— Таныг одоохон тонилгоно. Амиа аргацааж чадахуйц ямар нэг зүйл байвал ярих эсэхээ та л өөрөө мэдэж гэв.

	Варвара хоолой чичрүүлэн байж орчууллаа. Ахмад Жинсийн баруун хацар татавхийв. Нарс дахин гунигтай шуугих нь настай эхнэр уртаар санаа алдах шиг. Тэнгис талаас салхитай үед төрсөн хотын нь оршуулгын газар байдаг нарс ингэж шуугьдаг сан. Ийнхүү бодож байсан ахмад Жинсийг гэнэт: 

	— Та нарт туслах санаатай ирж байхад буудаж байдаг таарч дээ! гэхэд нь Варвара тэсэлгүй: 

	— Та нараар туслуулаагүй бол ч дээр байх сан гэв.

	— Дэслэгч Томпсоныг фашистууд алсан, та нар намайг алах юм биз дээ.

	— Дэслэгч Томпсон, та хоёр тэмээ, ямаа хоёр шиг өөр улс л даа.

	— Хоёулаа л английн армийнх даа.

	— Юу гэж байна? гэж Динког асуухад Варвара: 

	— Шал дэмий юм ярьж байна гэв.

	Динко өөр олон таван юм ярих хэрэг алга гэсэн янзтай, англи эрийн зэвсгийг хураасан хоёр луу толгой дохив. Тэр хоёрын нэг ахмад Жинсийг сугадан хөтөллөө. Баривчлагдсан эр бас л нарс шуугих, энэ удаа үхэл ёрлон шуугих чимээ сонсов.

	Шишко гэнэт: 

	— Байз!.. Дайралт эхэлтэл байлгаж бай гээд Динког: 

	— Яах юм бэ!.. гэж гайхахад: 

	— Байж байг!.. Хэрэв бидэнд ямар нэг урхи тавьсан байлаа гэмээж нь хэлье гэж бодох юу магад. Варвара минь цаадхадаа ингэж байна гэж хэл!.. гэв.

	Англи эрийг хөтөлж явсан хүн шийдвэр хүлээн зогсоно.

	Варвара аль болохоор тайван ярих гэж хичээн: 

	— Танд өөр хэлэх юм алга уу? гэхэд ахмад Жинс ердөө л: 

	— Алга гэв.

	Варварагийн хоолой чичирч: 

	— Сайн бод!.. Нэгэнт штабаас тушаасан учир бид өртөөг дайрахаа л дайрна... Замд маань амдсан байвал таныг тэр дор чинь буудна... Английн цэргийн командлалд та хайран хүн биш юм биз дээ? Бас тэгээд эрх чөлөө эрмэлзэн тэмцэлдэж яваа энэ улсыг хорон муу санаагаар хорооно гэдэг бол нэг их гайхуулаад байхаар ч гавьяатай зүйл биш... Нэр төрийг олж авах арай цэвэрхэн арга зам байх шүү дээ гэв.

	Салхи өрвөлзөж, нарс дахин шуугив. Варвара юу хэлэхийг нь хүлээнэ.

	Ахмад Жинс харин ээжийгээ бодож, ингэж тайван, зоримог байгаа даа бахархаж, Варвара руу хяламхийж: 

	— Надад өөр ярих юм алга гэв.

	Бэл, хөндий бэхийн өнгөтэй сүүдрээр хучигдан, нарсан ойн ногоон өнгө харлахуйд, алс хол салбарласан уулсын ойр хавийн шовх шовх оргил улаан шараар гэрэлтэв. Түдэлгүй нар жаргаж, шовх оргилууд шаргал туяа унтарч, дээгүүрх тэнгэр нь үнсэн саарал өнгөтэй болсоор үдшийн бүрэнхийтэй залгалаа.

	Түнэл харанхуй болж, түг түмэн од мичид жирвэлзэхийн үед отряд анхныхаа байрыг болгохоор товлосон өдөр хар бараан толбо төдий харагдсан хэсэгхэн шугуй руу очихоор хөдлөв. Хүмүүс хойно хойноос цувран, тулалдаанд ороход бэлэн зэлэн дуу шуугүй явна. Аюул тулгарлаа гэхэд цөм хэвтэж буудалцахад бэлэн. Саргүй шөнө саад бартаатай газраар явах хялбаргүй учир аажуухан явлаа. Зарим үед халтирч гулсан хүнд юм үүрсэн барьсан хүмүүс тэнцвэр алдана. Байсхийгээд л хэн нэг нь бүдэрч торж, юм хумаа унаган, тэрүүхэндээ хараал тавина. Нисэх онгоцны буудлаас босож ирсэн механикч «Брэн» пулемёт үүрчихсэн бэгцийж, хойноос нь хайрцаг сум мөрдсөн тосгоны сургуулийн багш явна. Тамхины үйлдвэрийн ажилчин явсан туранхай хүн винтов, гар бөмбөгнүүддээ үүртэн хөлс асгаруулж, хөхүүлж ханиалгана. Отрядын цуваа уулын бэл рүү яаралгүй бууж явлаа. Төмөр замын өртөөний гэрэл гэгээ харагдахгүй болжээ. Дулаахан сайхан үдэш болсон боловч намаг шаврын нялуун үнэр утан, бүгчим оргих учир амьсгал авах хэцүүхэн.

	Газарч, тасгийн дарга нар яваа эхний хэсгээс хэн нэг нь исгэрэв. Хариуд нь хажуугийн хэсгүүдээс гурав дөрөв дахин исгэрлээ. Энэ бол эхний хэсэгтээ зэрэгцэн явж байгаа бөгөөд өртөөний дээхэнтэйх мод руу очих хэсгүүд бил ээ. Ийнхүү исгэрэлцсэн нь амрах дохио байв. Өвс ногоо нь гандаж хагсан, чулуурхаг бүлээн газар эцэж ядарсан олон хүн энд тэндгүй хажуулдав.

	Хоёр гар ар талдаа хүлээстэй ахмад Жинс ч өвдөг сөхрөв. Түүнийг Ляте харгалзаж явлаа. Хэн хэн нь грек хэл мэдэх учир хэрэг болгож яриа өдөөх гэж англи эр аль болохоор оролдоно. Ляте товч, тоомжиргүй хариулж байв. Англи хүн тун болохгүй хэрэг хийчхээд хутганы ирэн дээр явж байгааг мань хүн мэдэж байжээ.

	Ингээд амсхийхээр суумагц ахмад Жинсийн толгойд айхтар зоригтой бодол төрөв. Харанхуй шөнө, харгалзаж яваа хүний хариугүйг хэлэх үү, бас тэгээд бусад нь ч ойр хавьд байхгүй байгаа дээр үзээд алдвал яасан юм бэ гэж санагдана. Хүлээсээ тайлаад, энэ муугийн гарыг мухарлачихвал ч, зүүн талын энэ харанхуй жалга руу ганц үсрээд л гүйцээ шүү дээ. Миний хойноос хөөж мунгинаж явах цаг эдэнд хаа байх вэ. Урд хойд улсууд арваад метрийн зайтай яваа, тэгэхлээр чинь ганц энэ л байна гэж бодно.

	Ахмад Жинсийг аяархнаар: 

	— Тамхи татмаар байна, хүлээсийг минь тайлчихгүй юү? гэхэд Ляте шогшров. Энэ бол эндхийнхний эрс татгалзаж байгаа дохио гэдгийг ахмад Жинс андахгүй бил ээ.

	Ляте жаахан дуугүй байснаа: 

	— Тулалдаанд орох гэж явахад гал гаргаж болдоггүй юм гэв.

	— Тэгвэл уяаг нь жаахан дээшлүүлээд өгөөч. Гар холгоод байна.

	Энэ бол харин үнэний хувьтай үг байлаа. Ляте хоёр гарыг нь алзахгүй сайн багласан юм. Тэгээд ч бас мөдхөн буудуулах гэж яваа хүнд гар холгоно уу, байна уу ялгаа алга гэж бодоод, юу ч хэлсэнгүй.

	Тэгээд ахмад Жинсийг аяархан ёолж: 

	— Намайг чи зугтаачих нь гэж айгаад байна уу? гэхэд нь: 

	— Үнэндээ айж байна. Чамайг чинь алдчихвал толгойгүй гэсэн үг гэв.

	Ингэж үнэнээ хэлбэл юм асууж шалгаагаад байхаа болино гэж бодсон боловч, ахмад Жинс харин больсонгүй.

	— Тэгвэл надтай зугтчихаж болно шүү дээ?

	— Юу?..

	Англи эр санд мэнд бараг шивнэн: 

	— Надтай оргочихвол яасан юм бэ?.. Таван мянган лиртэй болно гэсэн үг шүү дээ гэв.

	Хэн хэн нь дуугүй болж, хөндий талаас ямар нэг бөглүүхэн дуу чимээ сонсогдов.

	Ахмад Жинс аанай шивнэн: 

	— Таван мянган лир гэдэг чинь юу болохыг чи мэдэж байна уу? гэнэ.

	Ляте үнэхээр мэдэхгүй бил ээ. Харин тэгэхдээ өөр шиг нь олон эрийн толгойг өөдгүй нэг хар хүч залгисныг мэднэ.

	Тэгээд гэнэт уур нь хүрч: 

	— Тийм бий, муу хар нохой!.. Зугтаах арга сүвэгчилж байгаа хүн чинь үнэхээр фашист байж таарна шүү дээ... гээд аяархан исгэрэв. Харанхуйгаас нэг хүн ирж: 

	— Ляте, юу бол оо вэ? гэв.

	— Өөдгүй золигийг одоохон тонилгож орхиё.

	— Яаж байна вэ, цаадах чинь?

	— Мөнгө өгье гэж үзэж байна.

	Нөгөө хүн хэсэг зуур хөшсөн юм шиг болсноо: 

	— Битгий яар!.. Улс төрийн удирдагчид хэлээд ирье гэв.

	Ингэж хэлээд харанхуйд алга болсноо, түдэлгүй буцаж ирээд, гар чийдэн асааж, авчирсан зурвасаа гэрэлтүүлэв. Ляте дөнгөж хоёрдугаар анги төгссөн хэр нь Шишкогийн бичсэн «тонилго» гэсэн ганц үгийг гаргахтайгаа байлаа.

	Ахмад Жинс бүгдийг ойлгоод, хамгийн гол нь тайван байх гэж хүчээ шавхав. Ямар ч үед тайван байх хэрэгтэй гэж гэр орон, Коллеж, Ойрх Дорнодын асуудал эрхэлсэн тусгай сургууль аль алинд нь зааж зааварладаг байжээ. Гэлээ ч гэсэн Лятегийн автомат бууны амыг хармагц галзуурсан юм шиг дуу алдав.

	Ляте хараал тавин, толгой руу нь хэд буудаж дуугүй болголоо.

	 

	 

	Анир чимээгүй шөнийн харанхуйгаар партизанууд өртөөнд дөхөж ирээд хэдэн хэсэгт хуваагдан уулын бэл, хөндий хоёрын хоорондох жижиг дэвсгийн модоор эхнийхээ байрыг эзэллээ. Хүмүүс өөр хоорондоо ганц хоёр үг шивнэлдэн, дор бүрийдээ зүрх түг түг цохилж, автомат буу, хавчаартай сум, гар бөмбөг сэлтээ сүүлчийн удаа тэмтэрч үзнэ. Зоригтой хэсэг нь тухтай хүлээдэг, зориггүй нэг нь энээ тэрээхэнд харамсаж эхэлдэг тулалдааны өмнөх түгшүүрт үе энэ бил ээ.

	Ухаалаг хэр нь аймхай төрсөн Варвара ойн захад гөлрөн зогсож байлаа. Эндээс өртөөний гэрэл гэгээ, тэр тал бараг нэлэнхийдээ харагдана. Сэлүүн тал, уужим хөндий, тээр дээр жирвэлзэх од мичдийг ажиглаваас сэтгэл тэнийж, төмөр замын өртөөний гэрэл гэгээг харахаас амьд явах хүсэл оргилно. Эсрэг тэсрэг ийм хоёр хүсэл санаа мөргөлдөн, бодохгүйг хичээвч болж өгөхгүй зовооно. Эхнийх нь тэмцэлд зоригжуулан дуудаж, хоёр дахь амьд явахын хүсэл нь Динког болон өөрийг нь бүрэлгэж мэдэх аюул занал, дайн, тулалдаан, үхэлд, ер нь юм юманд дургүйг нь хүргэж зүрх алдуулна.

	Өртөөний наадтайх хэсэг чөлөөнд хэдэн хүн бүртийнэ. Анги тасгийн дарга нар арваад хүн цуглаж, газар орны байдлыг ярилцан Динкогоос эцсийн шийдвэр авч байгаа нь тэрээ. Түдэлгүй дарга нар тарж, ой мод, уулын аль нэг суганд хүлээж байгаа хүмүүс дээрээ очихоор явцгаахад, нэг нь өндөр гоолиг, нөгөө нь намхан пагдгар хоёр хүн чөлөөнд хоцорлоо. Хоёр хүн гар барилцаж харагдав. Варвара дэргэд нь байсан бол ааш зангаараа таардаггүй боловч намын үзэл санаа нь нэгтэй тэр хоёрын сүүлчийн удаагийн яриаг сонсох байв. Нэг нь нас залуу, шазруун, ууртай байрын, нөгөө нь настай, тайвуун, ухаантай байрын хоёр. Настай нь залуудаа: 

	— Энэ бол хамгийн сүүлчийн, тэгэхдээ хамгийн ширүүн тулалдаан болж мэднэ... За баяртай, дахиад уулзахгүй ч байж мэднэ гэв.

	Залуу нь хайнгууд, хүйтнээр: 

	— Уулзах биз дээ гэнэ.

	Варвара энэ хоёрын яриаг дуулсан сан бол залууг нь Шишко, настай нь Динко юу даа гэж андуурах байсан биз ээ. Тэгээд жинхэнэ коммунист хүн бол амьдрал, хүмүүст хайртай байх ёстой гэж боддог байсан тэр зүйлээ энэ удаа дахин бодох байсан биз ээ.

	Энэ удаа харин ингэж бодсонгүй, дайсны бензиний агуулахын хамгаалалтын өргөстэй төмөр утсан хашаа, пулемётыг халхалсан түнэр харанхуй руу гөлрөн зогсоно. Өртөөний гэрэл гэгээг нүд цавчралгүй ажиглан мухар замаас цистерн вагон чирч гол замд оруулан холбож байгаа маневрын уурын тэрэгний уухилах чимээг чих тавин чагнана. Германчууд шатахууныхаа нөөцийг татаж авах гэж яарч байгаа нь энэ. Өөрөө ажилладаг шахуургууд зай зогсоогүй ажиллаж, цистерн вагонуудыг дараа дараагаар нь бензинээр дүүргэнэ. Энэ өртөөн дээр агуулагдаж байсан зуун мянгаад литр бензинээ дайсан амь гол шигээ хамгаалж таарна. Урдаа барьдаг зэвсэг нь болох танк, онгоц машин техникийнхээ унд хоолыг үхэн хатан хамгаалах нь аргагүй. Зориггүйхэн болж төрсөн Варварагийн зүрх түгших боловч ухаалаг төрсөн тулдаа энэ удаагийн тулалдааны ач холбогдлыг сайн ойлгож, хэн юу хийж гүйцэтгэх үүрэгтэйг нэгд нэгэнгүй мэднэ. Нэг хэсэг нь төмөр замын гүүр дэлбэлж, нөгөө нэг хэсэг Солун талын зам дээр хориглон, өөр нэг хэсэг ухрах замаа хамгаалан, хүн цөөнтэй болсон гол хүч бензиний агуулах руу дайрна. Нууц сэргийлэгчид, төмөр замын гүүр, өртөө хамгаалж байгаа хүчтэй үзэлцэнэ. Тэгээд хөөрхий чинь толгой өндийлгөхийн аргагүй шуурган галын өөдөөс бензиний агуулах руу амь хайргүй дайрна. Ой шугуйд дохио хүлээж байгаа хүмүүсийн наана хаяхад дөрөвний нэг хувь энэ тулалдаанд амь үрэгдэх нь мэдээж. Тэр тоонд орчихгүй байгаа гэж амь аминдаа горьдож суугаа хүмүүс дор бүрийдээ л үүнийг мэднэ. Түүнээс гадна бас тушаал өгөөгүй байхад ухрах гэж тэнэглэсэн хүнийг дор нь буудан ална, хөдөлж чадахааргүй болтлоо хүнд шархадсан хүн дайсны гарт амьдаараа орохгүйн тулд амиа хорлох хэрэгтэй гэсэн партизаны ширүүн тэмцлийн чанд хууль хүчин төгөлдөр хэвээр байгаа явдал ч гэсэн зүйн хэрэг. Хамгийн гайхалтай нь, магадгүй хамгийн сүрлэг сайхан нь гэвэл энэ олон хүнийг иймэрхүү юм бүхэнд үг дуугүй захируулсан үзэл санааны хүчин чадалд л оршиж байгаа юм.

	Хөдлөх дохио өгч уртаар исгэрэхэд холын хэсгүүдийн дарга нар хэд хэд дахин давтаж дамжууллаа. Варварагийн зүрх шимширч, хоолой нь аргасан боловч ухаан санаа нь цэлмэг хэвээр. Мичкин арван таван хүнтэй хэсэгтээ: 

	— Босоод!.. гэсэн команд өгөв.

	Варвара, Ляте хоёр энэ бүлэгт багтжээ. Солун ордог замын хажуухны жижиг толгой дээр очиж хориглох үүрэгтэй байв. Тулалдааны эхэн үед хамгийн аюул багатай үүрэг боловч давшилт наашгүй болбол хамгийн аюултай байдалд орж мэднэ. Уулан тийш ухрах зам холоос гадна дайсан хоёр талаар нь ороон бүсэлж мэднэ. Үүнийг мэдэж, ааш муутайхан байсан Мичкин сөөнгө хоолойгоор: 

	— Миний хойноос!.. хэмээн командалж, автомат буугаа өмнөө барьсаар босов. Хүмүүс хойноос нь хоорондоо адил зайтайгаар хөдөллөө. Ийнхүү хэдэн хүн уулын бэл рүү тэмээн цуваагаар бууж эхэлсний хамгийн сүүлд нь Варвара явав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

